
Poem on Ujjayini

ಉಜ್ಜಯಿನೀ ಕಾವ್ಯಂ

ಪ್ರಥಮಃ ಸರ್ಗಃ
ಏಕಾಂತತಾಯಾಃ ಕಾರಾಗೃಹೇ
ಸಂಧ್ಯಾ ಗತಾ ಮುಹುರಥೋಜ್ಜಯಿನೀಸಕಾಶಾದ್
ವಿಂಧ್ಯಾದ್ರಿಸಾನುಗತಕಾನನರಮ್ಯವೀಥ್ಯಾ .
ಕಸ್ಮಾದ್ ಭವಾನಿಹ ಸಮಾಗತ ಏಕತೋ ಮೇ
ಜಿಜ್ಞಾಸಯಾ ಸಹ ಮಯಾಪ್ಯನುಗಮ್ಯಮಾನಃ .. 1..
ದೃಷ್ಟ್ವಾ ಸುತಂ ವಿರಹತಃ ಪುನರಾಗತಂ ಸೋ-
ಮ್ಯಾಗಮ್ಯತಾಮಿತಿ ಸಮಾರ್ದ್ರವಚೋ ಜನನ್ಯಾಃ .
ಶ್ರುತ್ವಾ ಭವಾನಿಹ ಮಯೂರಶತಸ್ಯ ಕಂಠಾ-
ದುದ್ಭಿನ್ನಕೀಚಕಮನಃಕ್ಷತತೋ ವಿಹಂಗಾದ್ .. 2..

ಉದ್ಗಾಸ್ಯತಃ ಕುಟಜಶಾಖಿಗತಾದರಣ್ಯ-
ಗೀತೋಪಮಂ ಸಮವಧಾಯ ವಿರಾಜತೇ ಕಿಂ .

ಯಾತ್ರಾ ಸುದೀರ್ಘವಿಪುಲೇಯಮಹೋ ಸಮಾಪ್ಯೇ-
ತ್ಯಾಲೋಚ್ಯ ಕಿಂ ಝಟಿತಿ ತಿಷ್ಠಸಿ ಕಾತರಸ್ತ್ವಂ .. 3.. ಯುಗ್ಮಕಂ
ಆಲೋಲಮಾಕಲಿತಮಾರುತದೋಲನೋತ್ಕ-
ಶಾಖೋಜ್ಜ್ವಲದ್ಬಕುಲಮೂಲಶಿಲಾತಲೇಽಸ್ಮಿನ್ .

ಕ್ಷೀಣೋ ನಿಷದ್ಯ ಚ ಭವಾನ್ ಸಮಪೋಹಿತುಂ ದೂ-

ರಾಧ್ವಕ್ಲಮೌಗ್ರ್ಯಮಲಸಂ ಪರಿತೋ ದದರ್ಶ .. 4..

ತಾವತ್ಸಮಾಪ್ಯ ಗಗನೇ ದಿನದೀರ್ಘಯಾತ್ರಾಂ
ಸೋಪಾನತಃ ಸಮವರೋಹತಿ ಭಾನುಮಾಂಶ್ಚ .
ದೂರೇ ತು ಮಾಳವಮಥಾಹಿತಮೌನಮಾಪ್ತ-
ಮೇಘಸ್ವರೂಪಮಿವ ಭಾತ್ಯನುಚಕ್ರವಾಳಂ .. 5..

ಶ್ಯಾಮಾಗ್ರಶಿಷ್ಟಕನಕೋಜ್ಜ್ವಲಪೀನಭೂಮಿ-

ವಕ್ಷೋಜತುಲ್ಯಮತಿತುಂಗಗಿರಿರ್ವಿಭಾತಿ .

ಸ್ರಸ್ತಾಂಶುಕಾಭಮಿಹ ತಸ್ಯ ತಟೇ ಲಸಂತಿ
ಚೂತಾಃ ಸಪಲ್ಲವಕರಾ ನಿಬಿಡಾ ಮನೋಜ್ಞಾಃ .. 6..

ಉಜ್ಜಯಿನೀ ಕಾವ್ಯಂ

ಆರಾದಹೋ ಜನಕಜಾಪ್ಳವಪುಣ್ಯತೀರ್ಥ-
ಸ್ನಾನಾರ್ದ್ರಮಾರುತಸುಖೋಛ್ವಸಿತಾನಿ ವಾಂತಿ .

ಶಾಂತೇಽಪಿ ರಾಮಗಿರಿಪುಣ್ಯತಮಾಶ್ರಮೇಽಸ್ಮಿನ್
ತಾಂತೋಽಸ್ತ್ಯಶಾಂತಹೃದಯಶ್ಚ ಭವಾನ್ ನಿಷಣ್ಣಃ .. 7..
ಏಕಾಂತವಿಕ್ಳಬಮುಹೂರ್ತನಿವಾರಣಾರ್ಥ-
ಮನ್ಯಸ್ಯ ಸನ್ನಿಹಿತತಾಪ್ಯಲಮಿತ್ಯಚಿಂತಿ .

ಛಾಯಾಂ ವಿಹಾಯ ವಿವೃತೇ ಮಯಿ ತಿಷ್ಠತೀಹ
ವೇಗಾದ್ ಭವಾನಪಿ ಸಸಂಭ್ರಮಮನ್ವಪೃಚ್ಛತ್ .. 8..

ಕಸ್ತ್ವಂ ದಿದೃಕ್ಷತಿ ಭವಾನ್ ಗಹನೇ ಕಮಸ್ಮಿ-
ನ್ನೇಕಾಂತಬಂಧನಗೃಹೇ ವಿಜನೇ ನಿಗೂಢಂ .

ಅಜ್ಞಾತಮೇವ ಸವಿಶಂಕಮಿಮಂ ನಿರೀಕ್ಷ್ಯ
ತಿಷ್ಠಂತಮಂಜಲಿಯುತೋಽಸ್ಮಿ ಭವಂತಮಾರಾತ್ .. 9..

ಉಕ್ತಂ ಮಯಾಥ -ಪಥಿಕೋಽಹಮನಾದಿಕಾಲ-

ವೀಥ್ಯಾಮಿಹಾತ್ಮನಿ ನಿಧಾಯ ತು ಪೂಜಯೇ ತ್ವಾಂ .

ಭೀತೋಽಸ್ಮ್ಯಹಂ ಚ ಸತತಂ ಪರಿಪೂಜಕೇಭ್ಯ-
ಸ್ತತ್ರಾಪಿ ರಾಜಕೃತಪೂಜನಮಾಪದೇವ .. 10..

ವಿಶ್ವಾಸ್ಯತಾಂ ಮಯಿ ನಮೇಽಸ್ತ್ಯಧಿಕಾರಪೂಜಾ
ನಿಃಸ್ವೋಽಸ್ಮಿ ತೇ ಸುಕವಿತಾಪರಿಪೂಜಕೋಽಹಂ .

ಪ್ರಸ್ಥಾಯ ತತ್ರ ನಗರಾನ್ಮಹಿತೋಜ್ಜ್ವಯಿನ್ಯಾಃ
ಪದ್ಭ್ಯಾಂ ಚರಂಸ್ತ್ವಮಿಹ ರಾಮಗಿರಿಂ ಪ್ರವಿಷ್ಟಃ .. 11..
ಯುಷ್ಮತ್ಪ್ರಯಾಣಮಿದಮೇವ ಕಿಮರ್ಥಮೇತ-
ದಸ್ವಾಸ್ಥ್ಯಮಂತರಿಹ ಮಾಂ ನಯತೀತಿ ಸತ್ಯಂ .

ಅಸ್ವಾಸ್ಥ್ಯಮಂತರಿತಿ ಮಾಂ ಪ್ರತಿ ಕಿನ್ನು ತಾವಾನ್
ಬಂಧೋ ಮಿಥಃ ಕ ಇತಿ ವಾಂ ವದ ಮಾಂಯಥಾರ್ಥಂ .. 12..

ವಕ್ತುಂ ಯಥಾವದಹಮಪ್ರಭುರಪ್ಯಥೈತದ್
ಭಾವಸ್ಥಿರಂ ಚ ಜನನಾಂತರಸೌಹೃದಂ ಸ್ಯಾದ್ .

ಕಾಲಾತಿವರ್ತಿಕವಿತಾನಿಚಯಃ ಸ ಮಾದೃಕ್ -

ಪಾಂಥಸ್ಯ ಕಾಲಪಥಸಂಚರತೋಽಸ್ತಿ ಪಥ್ಯಃ .. 13..
ಕ್ಳೇಶಾತಿತಪ್ತಮಥನಾದುತಿತಾ ಸುಧಾ ನು
ನೈಜಾತ್ಮಶೋಣಿತಭವಾ ತವ ಕಾವ್ಯಪಾತ್ರೇ .

ತತ್ಪಾನಜನ್ಯಲಹರೀಧೃತದೇವಭಾವ-

ಉಜ್ಜಯಿನೀ ಕಾವ್ಯಂ

ಮರ್ತ್ಯೇಷು ಕಶ್ಚಿದಹಮಪ್ಯಥ ಮಾಂ ವದಾಶು .. 14..
ಕಸ್ಮಾತ್ತವೇಹ ವಿಜನೇ ಭವತಿ ಪ್ರವಾಸ
ಶ್ಚೈಕಾಂತಸೀಮನಿ ಕುತೋ ಹ್ಯಭಯಂಗತಸ್ತ್ವಂ .

ಏಕಾಂತತಾ ಮಮ ಹಿತೇತ್ಯಹಿತಾ ನ ಸಾಪಿ
ನಿರ್ಬಂಧಿತಾ ಯದಿ ಸುಧಾಪಿ ಭವೇನ್ನು ತಿಕ್ತಾ .. 15..
ಯನ್ಮರ್ತ್ಯಜನ್ಮಸಹಜಾ ತ್ವಸಹಾಯತೈವ
ಸತ್ಯಂ ತದಾಸ್ಯಪಟವಿಶ್ಳಥಿತಾ ಮುಹೂರ್ತಾಃ .
ನಿಶ್ಶಬ್ದಮೇವ ಗಳಿತಾಸ್ತದನು ಪ್ರಶಾಂತ
ಮಸ್ವಸ್ಥಿತೋಽಪ್ಯಧಿಕತಃ ಪರಿಪೃಛಸೀತ್ಥಂ .. 16..

ಕಾರಾಗೃಹಂ ಚ ಮಯಿ ಕೇನಚಿದಾಜ್ಞಯೇಯ
ಮಾರೋಪಿತಾ ವಿಜನತೇತಿ ಹಿ ಮನ್ಯಸೇ ಕಿಂ .

ಸತ್ಯಂ ಕ್ಷಮಸ್ವ ಸದಯಂಮಹಿತೋಜ್ಜಯಿನ್ಯಾಂ
ಸಾರ್ವತ್ರಿಕಂ ಸುವಿದಿತಂ ನನು ಚೈವಮೇವ .. 17..

ರಾಜಪ್ರಕೋಪವಿಷಯಃ ಸುಕವಿರ್ಬಹಿಷ್ಕೃ
ತೋಽಭೂದಿತಿ ಶ್ರುತಿರಥಾತ್ಥ ಚ ಕೋಽಪರಾಧಃ .
ಜಾನೇ ನ ಕಿಂಚಿದಪಿ ಸೂಕ್ಷ್ಮತಯಾ ತಥಾಪಿ
ವಾರ್ತಾಃ ಶ್ರುತಾಸ್ತ್ವಿಹ ಭವಾನ್ ನಿಜಸೋದರೀ ಚ .. 18..

ಪ್ರೇಮಾಕುಲಾವಿತಿ ನೃಪಃ ಕ್ರುಧಯಾದಿದೇಶ
ಚೈಕಾಂತತಾಂ ಕಿಲ ಕವೇ ತವ ವರ್ಷಭೋಗ್ಯಾಂ .

ಸರ್ಪೇಣ ದಷ್ಟ ಇವ ಹಾ ಸಹಸೋತ್ಥಿತೋಽತಿ
ಕ್ಷುಬ್ಧಸ್ತ್ವಮೂಚಿಥ ಗಿರಃ ಸ್ವಗತಸ್ವರೂಪಾಃ .. 19..ಯುಗ್ಮಕಂ
ರಾಜಸ್ವಸುಃ ಪ್ರಣಯಿತಾ ಮಮ ಕೋಽಪಮಾನೋ
ಜಾನಂತಿ ಕಿಂ ಕವಿಮನೋಽಪ್ಯಧಿಕಾಲಿದಾಸಂ .

ಕೋ ವಾಪಮಾನ ಇತಿ ಕಿಂ ಪ್ರಣಯೋಽಪಮಾನಃ
ಕ್ಷೋಭೋಽಯಮಂತರಿಹ ತತ್ಸ್ಮರಣಾತ್ ಕುತೋ ವಾ .. 20..

ಸ್ವರ್ಗಪ್ರಭಾವಲಯಿತಾಮನುಚಕ್ರವಾಳ
ರೇಖಂ ವಿಲೋಕಯತಿ ವೋಜ್ಜಯಿನೀಂ ಮನೋಜ್ಞಾಂ .

ಅತ್ಯುತ್ಕಟವ್ಯಥಮಿಹ ಸ್ಥಿತವಾನಥ ತ್ವ
ಮುನ್ಮತ್ತವದ್ವದಸಿ ವಾಚಿಕಮೇವಮುಚ್ಚೈಃ .. 21..
ಸ್ನಿಗ್ಧೋಽಹಮುಜ್ಜಯಿನಿ ಹಾ ತ್ವಯಿ ಕಿಂತು ನೈವ
ತ್ವತ್ಪ್ರೋಜ್ಜ್ವಲತ್ಪ್ರಮದಪುಷ್ಪವನೀಷು ನೈವ .

ಉಜ್ಜಯಿನೀ ಕಾವ್ಯಂ

ಕಾಮಾಕುಲಾಲುಳಿತನೇತ್ರಚಯೇಷು ನಾಪಿ
ಲಜ್ಜವಿಹೀನಮದಲೋಭನಪುಂಜಿತೇಷು .. 22..
ಸರ್ವಂ ಮಯಾ ವಿಗಣಿತಂ ತೃಣವತ್ ಪರಂತು
ದುಃಖಂ ವ್ಯಧಾ ಹೃದಿ ಮಮಾತ್ಯಪಮಾನಜನ್ಯಂ .

ಕಸ್ಮಾತ್ತ್ವಮುಜ್ಜಯಿನಿ ರಾಗವತೀ ಜನೇಽಸ್ಮಿ
ನ್ನಾಸೀಃ ಕಿಮೇತದಿಹಜನ್ಮನಿ ವಕ್ಷ್ಯಸಿ ತ್ವಂ .. 23..

ಆತ್ಮಾತಪಪ್ರಮಥಿತಾನಿ ಚ ತದ್ವಚಾಂಸಿ
ಸಮ್ಮೂರ್ಚ್ಛಿತೋತ್ಕಿರಣಕಾ ಭವತಿ ತ್ರಿಸಂಧ್ಯಾ .
ಖದ್ಯೋತರಾಜಿರಿಹ ಪರ್ಣತತೌ ಪ್ರದೀಪಂ
ಪ್ರಾಕಾಶಯದ್ಭುವಿ ತತೇ ಗಗನೇ ಚ ತಾರಾಃ .. 24..
ಕ್ಷೋಣೀಧರಸ್ಥಕಟಕಾವೃತಚೂತವಾಟೇ
ಶ್ಯಾಮಾಭವೀಚಿನಿಕರಾಃ ಶಿಥಿಲೀಭವಂತಿ .

ಗಾಧೇತರೋಷ್ಣಪರಿವಾಹಗಣೋಪರಿ ಪ್ರ
ಶಾಂತಾಬ್ಧಿವತ್ ಕವಿರಿಹಾತ್ಮಪದೇ ವಿಭಾತಿ .. 25..

ಸಾಂತ್ವೋಕ್ತಿಭಿರ್ನ ಹಿ ಕಥಂಚನ ಶುಷ್ಕಭೂತೋ
ಬಾಷ್ಪಾಂಬುಬಿಂದುರಥ ಸಂಜ್ವಲತೀಹ ಜೀವೇ .

ಅಂತೇ ಪರಸ್ಪರಮಹೋ ಪರಿವರ್ಧಮಾನಂ
ಮೌನಂ ವಿಭಂಜಯಿತುಮೇವಮಹಂ ತ್ವವೋಚಂ .. 26..

ಸಾಕ್ಷೀಕುರುಷ್ವ ಸದಯಂ ಭವದಾತ್ಮತಾಪ
ಸಂತಪ್ತಸತ್ಯತಪನಸ್ಯ ಚ ಮಾಮಪಿ ತ್ವಂ .

ಶಶ್ವದ್ಭವಿಷ್ಯತಿ ಪುರೀ ನ ಚ ವಿಕ್ರಮಾರ್ಕ
ಭೂಪಾಲಕೇನ ಪುನರುಜ್ಜಯಿನೀ ತ್ವಯೈವ .. 27..

ತ್ಯಕ್ತ್ವಾ ಪುರಂ ತದಧಿಕೋಜ್ಜ್ವಲಮತ್ರ ಕಸ್ಮಾ
ದೇಕೋ ಭವಾನ್ ವಿಜನರಾಮಗಿರಿಂ ಗತೋಽಭೂಃ .
ಗಾಸ್ಯಾಮಿ ತಾಂ ತದನು ಭಾವಿಪರಂಪರಾರ್ಥ-
ಮುಗ್ರಾಪವಾದದಳಿತಾಮಿಹ ಸತ್ಯಗಾಥಾಂ .. 28..

ಏವಂ ಭವಾನವಧಿಹೀನಸುದೀರ್ಘದೀರ್ಘ-
ಕಾಲಾಖ್ಯದುರ್ಗಮವಿಶಾಲಮಹಾಪಥೇನ .

ಗಚ್ಛಂತಮಧ್ವಗಮಿಮಂ ಕವಿಪೂಜಕಂ ಸ-

ದಾಶೀರನುಗ್ರಹಗಿರಾ ಮುದಿತಂ ಕುರುಷ್ವ .. 29..
ಕ್ಷೋಣೀಧ್ರಸಾನುಗತಚೂತತರೂತ್ಕರೇಷು
ಗಂಧಂ ಪ್ರಸಾರಯತಿ ಪಲ್ಲವಕುಡ್ಮಳಾನಿ .

ಪುಷ್ಪಾಣಿ ಪೂರಿತಕರಾಂಜಲಿಕಾನಿ ಸಂತಿ
ಪುಷ್ಪಾಂತರಪ್ರಸೃತರೇಣುಭಿರಾತ್ತಗಂಧೈಃ .. 30..
ಸ್ವಪ್ನಾವಲೀಮಧುಘಟೈರೃತುರಾಜಯಾತ್ರಾ
ಸತ್ಕಾರಭೋಜನಮಹೋತ್ಸವ ಆವಿರಸ್ತಿ .
ಏತತ್ಪರಂ ವಿಪರಿಣಾಮಮನೋಹರಾಸ್ತೇ
ಗ್ರೀಷ್ಮರ್ತುವಾಸರಗಣಾಃ ಪರಿವರ್ಧಯಂತಿ .. 31..

ಜ್ಞಾತ್ವಾ ನ ಕಿಂಚಿದಿಹಯತ್ಪರಿವರ್ತತೇ ತತ್

ಉಷ್ಣತಪ್ತಪ್ರವಾಹಾಯಾಂ ವಾಚಿ ಶೀತದ್ರವಃ ಕಿಮು .. 31..
ಮೃದ್ಗಂಧೋ ವಾ ವಚಸಿ ಕಿಂ ನೂತನಾಸಾರಶೀಕರೇ .

ವರ್ಷರ್ತ್ವಾಲಿಂಗನೇ ಮಹ್ಯಾಃ ಕಿಮೇಷ ಪುಳಕೋದ್ಗಮಃ .. 32..
ಋತುಸ್ನಾನಾರ್ದ್ರವಸನಾ ಪ್ರಸಿದ್ಧಾರಮ್ಯಕೈಶಿಕಾ .

ಕಯಾ ವಾ ಪ್ರೇರಿತಶ್ಚೈವಮಸ್ಮಿನ್ ಪತ್ರೇ ಲಿಖತ್ಯಸೌ .

ನ ಪಶ್ಯಂತ್ಯಪಿ ಪಶ್ಯಂತೀ ಕಿಂಚಿತ್ಕೌತುಕಮದ್ಭುತಂ .

ಅಭೂಚ್ಚ ತೂಷ್ಣೀಂ ತಿಷ್ಠಂತೀ ಸಾ ಕಿಂಚಿತ್ ಪ್ರಷ್ಟುಮುತ್ಸುಕಾ .. 35.. ಯುಗ್ಮಕಂ

ಪತ್ರೇ ಲಿಖಿತಮಾವೃತ್ಯ ಪಠನೇನೋಚ್ಚಕೈಃ ಸ್ವಯಂ .

ವರ್ಷಾಕಾಲೋ ಯಥಾ ಕಾಂತೋ ವಧೂಚಿಕುರರಾಜಿಷು .
ಜಾತೀಸುಮಂ ಚ ಬಕುಳಮಾಲಾಂ ಧಾರಯತೀತಿಯತ್ .. 45..

ಮಯಾಯದುಚ್ಯತೇ ಸರ್ವಂ ತ್ವಯಾ ತಚ್ಛ್ರಾವ್ಯಮೇವ ಕಿಂ .

ಇತ್ಯೇವಮುಕ್ತ್ವಾ ಶಾಂತೋಽಯಂ ಸುಸ್ಮಿತಂ ಕೃತವಾನ್ಮೃದು .. 49..
ಅಸತ್ಯಮಿತ್ಯುಚೂಷೀವಾಸತ್ಯಂ ತತ್ಸ್ವದತೀವ ಸಾ .

ಪ್ರಸನ್ನಗಂಡವದನಾ ಸಲಜ್ಜಸ್ಮಿತಮಾಸ್ಥಿತಾ .. 50..

ನಖಕ್ಷತಾನಭಿಜ್ಞಾತನವಪಲ್ಲವಸನ್ನಿಭಾ .

ಅನಾಘ್ರಾತಪ್ರಸೂನಾಭಾ ಯದಾ ಸಾ ನಿಕಟೇ ಸ್ಥಿತಾ .. 51..

ಆದ್ಯಮೇಘಾಸಾರಲೇಶೇನಾರ್ದ್ರಹರ್ಷಃ ಕಿಮೀದೃಶಃ .. 61..

ಪ್ರಭಾತೇಽದ್ಯಾಪಿ ಬಾಲಾತಪೋತ್ತರಂಗಾಪಗಾರವೇ .

ಕಾರ್ಯಕಾರಣಸಂಬಂಧಂ ಜ್ಞಾತುಂ ಯೇಷಾಮಸಾಧ್ಯತಾ .

ಅಸ್ವಾಸ್ಥ್ಯಾನ್ಯಾತ್ಮನೋಽಗಾಧತಾಯಾಂ ಜಾಗ್ರಂತಿ ತಾನಿ ಕಿಂ .. 65..ಯುಗ್ಮಕಂ

ಉಪದಾಃ ಕುರ್ವತೇ ತಾಭ್ಯಾಂ ಸಾದರಂ ಗ್ರಾಮವಾಸಿನಃ .. 77..
ಸುಪ್ರೀತಾವಲಸಂ ದೇಶವೀಥ್ಯಾ ಸಂಚರತೋ ಮುದಾ .

ಮಂದಂ ಮಂದಂಯಯೋಃ ಪಶ್ಚಾದ್ ಗಚ್ಛತಿ ಗ್ರಾಮಕೌತುಕಂ .. 78..

ಉಜ್ಜಯಿನ್ಯಾಸ್ತ್ವಧೀಶತ್ವಮುದ್ರಾಂ ಯಃ ಕೋಽಪಿ ಸೇವತೇ .

ಸರ್ವೋಽಸಾವಾದರಾರ್ಹಃ ಸ್ಯಾನ್ಮಾಳವಗ್ರಾಮವಾಸಿನಾಂ .. 79..

ಆಸ್ತಾಮೇತತ್ ಕಿಮಿತಿ ಸಾ ನಾಗತಾಸೀದಿತೋಽವಧಿಃ .
ಸಲಜ್ಜಾ ತಿಷ್ಠತಿ ಸ್ವಸ್ಯ ಪಶ್ಚಾದ್ ಗುಪ್ತತನುಃ ಕಿಮು .. 80..
ದಯಾರ್ದ್ರಾ ವಾಕ್ ಸಾನುಕಂಪಾ ದೃಷ್ಟಿಶ್ಚಾಭಿಮುಖೀಕೃತಾ .

ಜ್ಯೋತ್ಸ್ನಾಯಾಂ ಪ್ರಸರಂತ್ಯಾಂ ಕಿಮಸೌ ಚಂದ್ರಮಣಿರ್ದ್ರುತಾ .. 81..

ಭಾವನಾ ಸಾ ಕವೇಃ ಕಸ್ಮಾತ್ ಕನ್ಯಕಾಯಾಃ ಕರೇ ಮುದಾ .

ಬಿಸತಂತೂನರ್ಪಯತಿ ಕರ್ಣೇ ಚಾರು ಶಿರೀಷಕಂ .. 82..

ತಸ್ಯಾ ಮೃದುಪದನ್ಯಾಸಾತ್ ಪುಷ್ಪಂ ವಹತಿ ವಂಚುಲಃ .
ವಿಜಯಂ ಪ್ರಾಪ ಸಾ ನೃತ್ತಮತ್ಸರೇ ಕುತ್ರಚಿತ್ ಸುಖಂ .. 83..

ಮಾಳವಸ್ಯಾಸ್ಯ ಸಾ ಭಾತಿ ನಿಷ್ಕಲಂಕಪ್ರಭಾತತಿಃ .
ಸೈವ ಭೂಮಿಂ ಪ್ರತಿ ಪ್ರೇಮ ಚಾಪ್ಸರಃಕನ್ಯಕಾಗತಂ .. 84..

ಜನ್ಮಾಂತರಾಗತಂ ಸಾನುಬಂಧಿ ಭಾವಸ್ಥಿರಂ ಚ ಸಾ .

ಸ್ನೇಹಾತುರತ್ವಮೇವೇತಿ ಮುಗ್ಧಾಸೀತ್ ತಸ್ಯ ಭಾವನಾ .. 85..

ಕೇವಲೇ ಕೌತುಕೇಽಸ್ಮಿನ್ ಕಿಂ ಸತ್ಯಮಸ್ತಿ ತಥಾಪಿ ಕಿಂ .

ಯಾತ್ರಾಪರತ್ರೈವ ಕಿಮು ಸ್ವಭಾಗ್ಯಂ .. 12..ವಿಶೇಷಕಂ
ಪಿತಾ ರಸಾದಾಹ ಕಥಾಃ ಸ್ವವಾಟೀ -

ತರುವ್ರಜಾಃ ಸಂತಿ ಸುರಾವತಾರಾಃ .
ಗ್ರೀಷ್ಮರ್ತುಸಂಸ್ಪರ್ಶನನಿರ್ವೃತೋಽಯಂ
ದ್ರುಮೋತ್ಪಲೋ ಭಾತಿ ಸುವರ್ಣಪುಷ್ಪೈಃ .. 13..
ಪುರಾ ಚಯೋಮೂಲನಿಷಣ್ಣಸೀತಾ -

ಮನೋಗತಾನಾಂ ಧುರಮೇವ ಖಿನ್ನೋ

ಗಚ್ಛೇತಿ ಮಂತ್ರೋ ಧ್ವನತೀವ ತನ್ಮಾ

ಈಷದ್ದಯಾಪೂರ್ಣಪದಪ್ರಯೋಗಾತ್

ಪಠತ್ಯಥೈತಚ್ಚ ಸತಾಳಮುಚ್ಚೈಃ .. 25..
ಪಾಠೋಽಪ್ಯಯಂ ಮಚ್ಛ್ರವಣಾರ್ಥಮೇವೇ -

ತ್ಯುಕ್ತಂ ಚ ತೇನೈಕದಿನೇ ತತಃ ಕಿಂ .

ನ ಕಿಂಚಿದೇವೇತಿ ನ ಕಿಂಚಿದೇವೇ -

ತ್ಯುಕ್ತಿರ್ಹೃದಃ ಪಂಜರಕೀರತುಲ್ಯಾ .. 26..
ಪರಂತು ಹಾ ಶ್ರೂಯತ ಏವ ಹೃದ್ಯ -
ಸ್ವರೋಽಪರಸ್ತುಲ್ಯಬಲೋ ಯಥೈವಂ .

ಅನ್ಯಸ್ಯ ದುಃಖಾನಿ ಸಹಾನುಭೂತ್ಯಾ
ಜಾನಾತಿಯೋಽನ್ಯೋ ನ ಭವೇತ್ ತವಾಸೌ .. 27..

ತೇಜಃ ಕಿಮಾಭಾತಿ ಚ ತಸ್ಯ ನೇತ್ರೇ
ಗಾನಾತ್ಮಕತ್ವಂ ಚ ವಚಸ್ಯಪೂರ್ವಂ .

ಶ್ರುತಂ ಮಯಾತ್ಯಲ್ಪವಚಸ್ತದೋಷ್ಠಾತ್
ಸದಾ ತಥಾಪಿ ಶ್ರವಣೋತ್ಸುಕಾಸ್ಮಿ .. 28..
ಗಚ್ಛೇಹ ಲಜ್ಜಾಂ ತ್ಯಜ ಶಂಕಯಿತ್ವಾ

ಸೋಽಯಂ ತ್ವದಪ್ರಾಪ್ಯವಿಚಾರಣೀಯ -

ಶ್ರೌತೋನ್ನತಬ್ರಾಹ್ಮಣಗೋತ್ರಜಾತಃ .
ಕ್ವಾಸೌ ಯುವಾ ಚ ಕ್ವ ಪುರಾಕಥಾನಾಂ

ಕಶ್ಚಿತ್ ಖಗಃ ಸಂಪರಿಭೀತ ಏವ
ನೀಡಂ ವಿಶತ್ಯಸ್ಯ ಚ ರೋದನಸ್ಯ .
ರವೋಽಪಿ ನಿರ್ಲ್ಲೀಯತ ಏವ ಚಂಚೌ
ನೀಡೋ ನ ಜಾನಾತಿ ಖಗಸ್ಯ ದುಃಖಂ .. 36..

ಗಂಧೋಳಿಸಂಘಶ್ಚ ಯಥಾ ಕುತೋಽಪಿ
ಕೋಲಾಹಲೈರೇತಿ ಯಥಾ ರವೌಘಃ .
ಆಂದೋಳಿಕಾನಾಂ ಸಮುಪೈತಿ ಯಸ್ಯ
ಸಂವರ್ಧನೇ ಸಂವಸಥೋ ನಿಮಗ್ನಃ .. 37..
ರವಃ ಸ ಮಂದಾಯತ ಏವ ಭೂಮಾ -

ವಾಂದೋಳಿಕಾ ಸಾಪ್ಯವತೀರ್ಯತೇ ಚ .

ದೂರೇ ತು ಕಶ್ಚಿದ್ ವಟವೃಕ್ಷಪತ್ರ -

ಚ್ಛಾಯಾತ್ತಿರೋಽಭೂದಪರತ್ರ ವೇಗಾತ್ .. 38..

ತದ್ಗ್ರಾಮವೃದ್ಧಾಂಕಣಕೇ ನಿಶಾಯಾಂ
ಗಾಯಂತಿ ತನ್ಮಿತ್ರಗಣಾಶ್ಚ ಗೀತಂ .

ಅಸ್ತ್ಯುಜ್ಜಯಿನ್ಯಾಂ ಸುಮಹಾಪ್ರತಾಪ -

ಶ್ಚಂಡೋಗ್ರಸೇನಾಖ್ಯಮಹೀನರೇಂದ್ರಃ .. 39..
ತಸ್ಯೈಕದಾಸೀದಭಿಲಾಷ ಏಕಃ
ಪ್ರಿಯಾತ್ಮಜಾಂ ವಾಸವದತ್ತಕಾಂ ಚ .

ಶ್ರೀವತ್ಸರಾಜೋದಯನೇನ ಸಾಕಂ
ವಿವಾಹಬದ್ಧಾಂ ಚ ವಿಧಾತುಮೇವ .. 40..

ಪ್ರಯುಕ್ತಮೇವೌಪಯಿಕಂ ತದರ್ಥಂ
ಪ್ರೀತ್ಯಾ ಮಹಾಗೀತಕಲಾವಿದಗ್ಧಃ .
ನಿಜಾತ್ಮಜಾಚಾರ್ಯಪದಂ ಲಭೇತೇ -

ತ್ಯುಕ್ತಂ ಮುದಾ ದೂತಮುಖೇನ ರಾಜ್ಞಾ .. 41..

ಪರಂತು ತನ್ನಾನುಸಸಾರ ವತ್ಸ -
ರಾಜೋಽಭಿಮಾನೀ ದೃಢನಿಶ್ಚಯಶ್ಚ .
ನೇಚ್ಛಾ ನಿರರ್ಥಾಭವದುಜ್ಜಯಿನ್ಯಾ
ವತ್ಸೇಶ್ವರೋಽನ್ಯೇದ್ಯುರಿಹೈವ ಬಂದೀ .. 42..

ಶ್ರುತ್ವೈವಮೇಷಾ ಸ್ವಗೃಹೇ ಕುಮಾರೀ
ಕಥಾಂ ವಿನಿದ್ರಂ ಸಮಚಿಂತಯಚ್ಚ .
ಬದ್ಧಾಮಿಮಾಮಪ್ಯುಪನೇಷ್ಯತಿ ಶ್ವಃ
ಕಿಮುಜ್ಜಯಿನ್ಯೇವಮಹೋ ವಿಧತ್ಸೇ .. 43..

ಕಿಮಿತ್ಥಮೀರ್ಷ್ಯಾಕುಲದೃಷ್ಟಯೋ ಮೇ
ವಯಸ್ಯಪುತ್ರೀಜನಕಾ ಭವಂತಿ .

ಕಸ್ಮಾತ್ ಪಿತುರ್ಮಿತ್ರವರಾಶ್ಚ ಮಾಂ ಶ್ರಾ -
ವಯಂತಿ ಚಾಂತಃಪುರದಿವ್ಯವಾರ್ತಾಃ .. 44..
ಸುವರ್ಣಶೂನ್ಯಾಪಿ ಸುವರ್ಣಕುಂಭೀ -

ತ್ಯೇವಂ ಕುತೋ ವಾ ಜನಕೋಽಪಿ ವಕ್ತಿ .
ಗೀತೇ ವಿಷಣ್ಣೋಽಸ್ತಿ ಸ ವತ್ಸರಾಜಃ
ಸ್ಮೃತ್ವಾ ಪ್ರಿಯಾಂ ಸ್ವಾಂ ಮುಹುರೇವ ವಾದ್ಯಂ .. 45..

ಗತೇಽರ್ಧರಾತ್ರೇಽಙ್ಕಣಗಾಯಕಾಸ್ತೇ
ಸುಪ್ತಾಶ್ಚ ಗಾನಕ್ಳಮತಃ ಪಿತಾಪಿ .

ಪ್ರಭಾತತಾರೇಣ ಸಹೋತ್ಥಿತುಂ ತತ್

ಕ್ಷೋಣೀತಲೇ ಸ್ವಪ್ನನಿಮಜ್ಜಿತೋಽಭೂತ್ .. 46..

ನಿಶಾಸುಮಸ್ಯಾರ್ದ್ರತರೇ ಗವಾಕ್ಷ -

ದ್ವಾರಾ ಸುಗಂಧೇ ಸ್ಪೃಶತಿ ಸ್ವಗಾತ್ರೇ .

ಅದೃಶ್ಯಮಾತುಃ ಕರಶೀತಸಾಂತ್ವ -
ಸ್ಪರ್ಶೇನ ರೋಮಾಂಚಮಧಾತ್ ಕಿಮೇಷಾ .. 47..

ಸುಪ್ತೋತ್ಥಿತೇ ಚಾರುನಿಶಾವಿಹಂಗೇ
ಕಳಸ್ವನೇ ಚಾಲಪತೀಹ ಗಾನೇ .

ಸ್ವರ್ಗಸ್ಥಿತಾಯಾ ನಿಜಮಾತುರಾರ್ದ್ರ -

ಸ್ವರಂ ವಿಜಾನಾತಿ ಕಿಮೇತದಾತ್ಮಾ .. 48..
ಪುರಾ ಶಕುಂತಾಃ ಸಮವರ್ಧಯನ್ ಕಿಂ
ಪ್ರಸೂಪರಿತ್ಯಕ್ತಶಿಶುಂ ಮಧೂಳ್ಯಾ .
ಕಿಮಸ್ತಿ ಚೈಷಾ ಕರುಣಾ ಮನುಷ್ಯೇ
ತ್ಯಜತ್ಯಲಂ ಯಃ ಕಿಮಿಹಾಪ್ತಬಂಧೂನ್ .. 49..

ನಿದ್ರೋತ್ಥಿತಾ ಮತ್ಸ್ಯತತಿಸ್ತಟಿನ್ಯಾಂ
ಶುಕ್ರೋಽಪ್ಯುದೇತಿ ಪ್ರಸೃತೇಽನ್ತರಿಕ್ಷೇ .

ನೀಡಾಃ ಪ್ರಬುಧ್ಯಂತಿ ಚ ಸ್ವಸ್ತಿವಾಚೈ -
ರಾಯಾತ್ಯಹಶ್ಚಾತ್ರ ಸುಕುಂಕುಮಾಭಂ .. 50..

ಗ್ರಾಮೋಽಖಿಲೋ ವರ್ಷತಿ ವತ್ಸಲಾಯಾಂ
ಯಾತ್ರಾಮುಹೂರ್ತೇ ಶುಭಕಾಮನಾನಿ .

ಸರ್ವತ್ರ ಪತ್ರೇಷು ತೃಣೇಷು ನೇತ್ರೇ -

ಷ್ವದೃಶ್ಯತಾತ್ಮಪ್ರಣಯೋದಿತಾಶ್ರು .. 51..
ಯೇನಾತ್ಮಜಾಭಾಗ್ಯಮಿತೀದಮುಕ್ತಂ
ತೇನಾಪಿ ಪಿತ್ರಾ ಚ ಮುಹೂರ್ತಕೇಽಸ್ಮಿನ್ .

ಪದಂ ನ ಕಿಂಚಿದ್ ವದಿತುಂ ಹ್ಯಶಕ್ತೇ -

ನಾನೀಯತೇ ಹಸ್ತಧೃತಾ ತನೂಜಾ .. 52..

ಯತ್ಸ್ವರ್ಣಪಾತ್ರಂ ತಿಲಕಾನಪೇಕ್ಷಿ
ಸೈವೇಯಮಸ್ಯೈ ವಿದಧಾತಿ ಭೂಯಃ .
ನೀರಾಜನಂ ಸಾಶ್ರುವಿಲೋಚನೈಃ ಸ
ಗ್ರಾಮೀಣಶಾಲೀನಮಹಾಜನೌಘಃ .. 53..
ಸಮಾಗತಾಸ್ತೇ ನೃಪಕಿಂಕರಾಸ್ತಾ -
ಮಾಂದೋಳಿಕಾಮಂಗುಲಿಭಿರ್ದಿಶಂತಿ .

ತಾತಂ ಸಮಾಶ್ಳಿಷ್ಯ ತು ತಿಷ್ಠತೀಯಂ

ವಿನಮ್ರಮೀದೃಗ್ವಿರಹಾಸಹಿಷ್ಣುಃ .. 54..
ಭ್ರಮತ್ಯಥಾಸ್ಯಾ ನಯನಂ ಭಯಾರ್ತಂ
ವಾಟೀಷು ವಿನ್ಯಸ್ತಪದಾಸು ಬಾಲ್ಯೇ .

ಸ್ನೇಹಾತುರಂ ಚಾಂಕಣಮಲ್ಲಿಕಾಯಾ -

ಮಶ್ರೂದಿತಂ ಕಿಂ ಕುರವೋಽರುಣಾಕ್ಷಃ .. 55..
ಆರುಹ್ಯ ಮಂದಂ ನತಶೀರ್ಷಕೇಯಂ
ಕರ್ಣೀರಥೇ ತತ್ರ ನಿಷೀದತಿ ಸ್ಮ .
ಕೌಶೇಯವಸ್ತ್ರಾವೃತಪೀಠಕೇಽಸ್ಮಿನ್
ಭೂಯೋಽಪಿ ಸರ್ವೈರವಲೋಕ್ಯಮಾನಾ .. 56..

ಆಮಂತ್ರಣಾರ್ಥಂ ಮುಹುರಕ್ಷಿಮಾತ್ರೇ -

ಣಾಸೌ ಸ್ವತಾತಂ ಸಕೃದೀಕ್ಷತೇ ಚ .

ಅಥಾಪಿ ಚಾನ್ಯಂ ... ಕಮಥಾನ್ಯಮಾರಾತ್
ಸ ಆಗತಸ್ತಿಷ್ಠತಿ ಸಾಶ್ರು ಮಾರ್ಷ್ಟಿ .. 57..

ಜನ್ಮಾಂತರಂ ಪ್ರತ್ಯಥ ಗಚ್ಛತೀವ
ಮಂದಂ ಚಲದ್ದೋಳಿಕಯಾ ಪ್ರತಸ್ಥೌ .
ಶರೀರಮಾತ್ರಂ ಪುರತಃ ಪ್ರಯಾತಿ
ಚೇತಸ್ತ್ವನಾಥಂ ದ್ರವತೀಹ ಪಶ್ಚಾತ್ .. 58..

ಮೇಘೈರಥಾಗತ್ಯ ಸಮಾವೃತೈಃ ಸ್ವ -
ನೇತ್ರೋದಿತಾರ್ಕಃ ಸಹಸಾ ತಿರೋಽಭೂತ್ .

ತಾತಃ ಸ ಗೇಹಶ್ಚ ಜನಾವಲೀ ಸಾ
ಗ್ರಾಮೋಽಖಿಲಃ ಸ ಪ್ರಣಯೈಕಪಾತ್ರಂ .. 59..

ತಿರೋಹಿತಂ ಸರ್ವಮಭೂತ್ ತದಂತೇಽ -

ವ್ಯಕ್ತಂ ತು ಪಾರಾಂತರದೃಶ್ಯಭೂತಂ .

ಆವಿರ್ಬಭೂವಾಥ ಸುಚಕ್ರವಾಳ -

ಪ್ರಾಕಾರಭಿತ್ತಿರ್ದಿವಮಂತರೇಣ .. 60..

ಗ್ರಾಮಶ್ಚ ಪಶ್ಚಾತ್ ಪರಿದೃಶ್ಯತೇಽಯಂ
ಸಮಾಪ್ತನಾಟ್ಯಾಂಕಣವತ್ ಪ್ರಶಾಂತಃ .
ಮಮೈವ ರತ್ನಂ ಹೃತಮುಜ್ಜಯಿನ್ಯೇ -

ತ್ಯಹೋ ಕವಿರ್ನ್ನಿಷ್ಕ್ರಮತೇ ಚ ರಂಗಾತ್ .. 61..

ಚತುರ್ಥಃ ಸರ್ಗಃ

ಕಾವ್ಯಪಥಿಕಸ್ಯ ದೃಶ್ಯಾನಿ
ಪದ್ಭ್ಯಾಂ ಚರಂತಮಿಹಮಾಂ ಪಥಿಕಂ ವಿಚಿತ್ರ -
ನಾನಾಪಥಾಃ ಕರಪುಟೇನ ನಿಮಂತ್ರಯಂತಿ .

ದೂರೇ ಪರಂ ಪರಿಲಸಂತಿ ಸುಚಕ್ರವಾಳಾ -

ದಜ್ಞಾತತೀರತಟಿನೀಗಿರಿಸಾನವಶ್ಚ .. 1..
ಛತ್ರೈಶ್ಚ ಚಾಮರಯುತೈಃ ಪರಮಾಧಿಕಾರ -

ಮತ್ತಾನಿ ತಾನಿ ನಗರಾಣಿ ಮಹೋಜ್ಜ್ವಲಾನಿ .

ಮುನ್ಯಾಶ್ರಮಾಶ್ಚ ಪರಿತಃ ಪರಿಪಾವನಾಸ್ತ
ಏಕಾಕಿನಃ ಕತಿಪಯೇ ಜನಸಂಘಮಧ್ಯೇ .. 2..

ದ್ವೀಪಾನಿ ವಿಕ್ಷುಭಿತಸಾಗರಸಂವೃತಾನಿ
ಭೂಮೌ ಮನುಷ್ಯಹೃದಯೇಷು ಚ ಕಾಲಭೇದಾಃ .
ಏವಂ ನವಾನಿ ವಿವಿಧಾನಿ ಮನೋಹರಾಣಿ
ದೃಶ್ಯಾನಿ ಮಾಂ ಪ್ರತಿಪಿಪಾಲಯಿಷಂತಿ ದೂರೇ .. 3..ವಿಶೇಷಕಂ
ಜ್ಞಾತಾ ಮಯೇಯಮಿಹಮಾಳವಭೂಶ್ಚ ರಮ್ಯ -
ನೀಲಾಬ್ಜವದ್ ವಿಕಸದಂಬರಮಂಡಲಂ ಚ .

ಸಮ್ಮೀಲಿತೇಽಕ್ಷಿಯುಗಳೇಽಪಿ ಚ ಭಿತ್ತಿಚಿತ್ರ -
ಪಂಕ್ತೀವ ಮನ್ಮನಸಿ ಸುಸ್ಫುಟಮೇವ ಭಾತಿ .. 4..

ಶೈಲಾಸ್ತದೀಯಭೃಗವೋ ರಘುವೀರಪಾದ -

ಮುದ್ರಾಂಕಿತಾವಯವಕಾಃ ಸುಮನೋಹರಾಶ್ಚ .
ಕೋನಾಳಕೇರಿತರುತಾ ವನಕುಲ್ಯಕಾಶ್ಚ
ನೀಡೋದ್ಯಮೈರ್ಬಲಿಭುಜಾಂ ಕಲುಷಾಮ್ರವಾಟಾಃ .. 5..
ಜಂಬೂಲಪಕ್ವಫಲನಿರ್ಭರಕಾನನಾಂತಾಃ
ಮಾರ್ಗೋಪವಾಟವೃತಿಶೋಭನಕೇತಕಾಶ್ಚ .
ಸೀರೈಃ ಸುಕೃಷ್ಟನವಮೃನ್ಮದಗಂಧಯುಕ್ತ -
ಕ್ಷೇತ್ರಾಣಿ ಬಾಲಕಸಮೀರಣಸುಂದರಾಣಿ .. 6..

ಪರ್ಣಾರುಣಾರ್ದ್ರರಸಮಜ್ಜಿತಚರ್ಮಪಾಳೀ -

ಶೋಷಪ್ರದರ್ಶನಕವೋಷ್ಣಗೃಹಾಂಕಣಾನಿ .

ಅದ್ಯಾಪಿಯದ್ಯಪಿ ಮದಿಂದ್ರಿಯಮಾದಿಕಾಸ್ತದ್ -

ಗಂಧಶ್ರುತೀಕ್ಷಣಭಿದಾ ವಿವಿಧಾಸ್ತಥಾಪಿ .. 7..

ಪೂರ್ವಾಪರಾಬ್ಧಿಯುಗಳಾಂತರಿತಂ ಹಿಮಾದ್ರಿ -
ಸೇತ್ವಂತದೂರಸುವಿಶಾಲಪಥಂ ಪ್ರಗಚ್ಛೇಃ .
ಇತ್ಥಂ ಹಿ ಮಂತ್ರಯತಿ ಮಾಳವಮಾರ್ದ್ರರಾಗಂ

ಸುಸ್ವಾಗತಂ ಕಥಯತೀಹ ಮಹಾಪಥಶ್ಚ .. 8.. ಕಲಾಪಕಂ
ಗಂಗಾ ಚ ಧೂರ್ಜಟಿಶಿರಸ್ಥಜಟಾವಿಮುಕ್ತಾ
ವಾರಾನ್ನಿಧೇರುರಸಿ ಗಾಯತಿ ಕಿಂ ಪತಿತ್ವಾ .
ತತ್ರತ್ಯತಾಲವನಮೇಚಕತೀರಮೇವ
ಗಚ್ಛತ್ಯಬೋಧತ ಇವಾತ್ಮಪದಾಬ್ಜಯುಗ್ಮಂ .. 9..

ಸಾರಾವಮತ್ರ ಪತಿತೋತ್ಪತಿತಾಂ ಚ ಗಂಗಾಂ
ವಾರಾನ್ನಿಧಿಂ ಚ ಸುವಿವೇಚಯಿತುಂ ತ್ವಶಕ್ಯಂ .

ಗಾಢಾತ್ಮವಿಸ್ಮೃತಿಯುತಂ ಲಯನಂ ತಯೋಸ್ತ -
ದದ್ವೈತರಮ್ಯಮಪಿ ವಾಙ್ಮನಸೋರತೀತಂ .. 10..

ಭೂಯಃ ಕ್ರಮಾದಚಲತಾಂ ಗಮಿತೇ ತರಂಗೇ
ಶಾಂತಿರ್ವಿಭಾತಿ ಮಹತೀ ಸ ಮಿಮೀಲ ನೇತ್ರೇ .

ಪೂರ್ಣಂ ಹರೇಣ ಹೃದಯಂ ಚ ತದಾ ಸಮಾಧಿ -

ನಿಷ್ಠೇನ ವೀಚಿರಹಿತಾಂಬುಧಿಸನ್ನಿಭೇನ .. 11..

ಜ್ಯೋತ್ಸ್ನೋದಿತಾ ಚಲತಿ ವೀಚಿರಿಹ ಕ್ರಮೇಣ
ಜಾಗರ್ತಿ ವಾರಿಧಿರಥೈಷ ಚ ಕಾವ್ಯಪಾಂಥಃ .
ಅಸ್ವಸ್ಥಮಾನಸತಯಾ ಕಿಲ ಪೂರ್ವತಾರಾ
ದೂರಾತ್ ಪ್ರಕಾಶಯತಿ ಸಾ ಶುಭದಂ ಪ್ರದೀಪಂ .. 12..

ಗಚ್ಛತ್ಯಸೌ ಪ್ರವಹತಿ ಪ್ರಕೃತಿಪ್ರಸನ್ನ -
ಗೀತೋಪಮಾ ಚ ಕಳಮಾತ್ರ ತು ದಾಕ್ಷಿಣಾತ್ಯಾ .
ಯತ್ರಾಸ್ತಿ ಕಿಂಚಿದನುರಾಗಜಮಾಮನಸ್ಯ -
ಮಜ್ಞಾತವೃತ್ತಮಪಿ ಚಿತ್ತಲಯಂ ಸಮಾನಂ .. 13..

ಭಗ್ನೇ ನಿಮಜ್ಜತಿ ಮನಸ್ಯದಸೀಯಭಾವಃ
ಶುದ್ಧೋ ಭವತ್ಯಥ ಸ ಗಚ್ಛತಿ ಭೂಯ ಏವ .

ಸಂಭಾಷಯೇಯ ಕಮೃತೇ ತು ವಿಹಾಯಸೋಽನ್ಯಾ -
ದಿತ್ಯೇವ ತಿಷ್ಠತಿ ಮಹೇಂದ್ರಗಿರಿರ್ಗರೀಯಾನ್ .. 14..

ತಸ್ಯೋಪರಿ ಸ್ಥಿತವತೀಹ ಮುನಿತ್ವಭಾವೇ -

ನೋಪತ್ಯಕೋದಿತ ಇವಾರವಉಗ್ರ ಏಕಃ .
ಸಮ್ರಾಜ ಏವ ಪೃತನಾ ಚ ದಿಶಾಂ ಜಿಗೀಷೋಃ
ಕಸ್ಯಾಪಿ ದಕ್ಷಿಣದಿಶಂ ತ್ವರಿತಂ ಜಗಾಮ .. 15..

ಕೋಽಸ್ಮಿನ್ ರಥೇ ರಘುರಿಹೋದಿತಪೂರ್ವಬೋಧಾದ್
ವಂಶೀಯಗೀತಿನಿವಹಃ ಪ್ರವಿಜಾಗರೂಕಃ .
ಸ್ವಪ್ನಾಯಿತಂ ಸಕಲಮೇತದಿತೀವ ಕಿಂ ವಾ

ಸರ್ಗವ್ಯಥಾಕಿರಣಕೈರಭಿವ್ಯಜ್ಯತೇ ವಾ .. 16..

ಆಜನ್ಮಶುದ್ಧಿಸಹಿತಾಶ್ಚ ಮಹಾಫಲಾಂತ -

ಕರ್ಮಾಣ ಏವ ಚ ಸಮುದ್ರವೃತಕ್ಷಿತೀಶಾಃ .
ಆನಾಕತೋ ರಥಚರಾಶ್ಚ ಸವಿಕ್ರಮಾಶ್ಚ
ಭೂಮಿಂ ಹ್ಯಭುಂಜತ ತಥಾ ತದನಂತರಂ ಚ .. 17..

ವಾರ್ಧಕ್ಯಮೇತ್ಯ ಮುನಿವೃತ್ತಿಮಿಹಾಪುರೇತೇ
ವೈವಸ್ವತಾನ್ವಯಗತಾ ವಸುಧಾಧಿಪಾಲಾಃ .
ಜಾಜ್ಜ್ವಲ್ಯಮಾನಮಹಿತಾದ್ಭುತನಿರ್ಭರೈವ
ಯೇಷಾಂ ಮಹಾಮಹಿಮಪೂರಿತವಂಶಗಥಾ .. 18..ಯುಗ್ಮಕಂ
ಭಾಸ್ವಾನಿವೋದಯಮನೂಜ್ಜ್ವಲವಿಕ್ರಮಸ್ಯ
ಪೂರ್ವಾಪರಾಹ್ನಸಹಿತೋಽಸ್ತಮಿತಃ ಸ ವಂಶಃ .
ಯದ್ವರ್ಣನೇ ಸಮುಚಿತಂ ಲಯಮಾಪ ಹೃದ್ಯ -
ಶಬ್ದಾಭಿಧೇಯಯುಗಳಂ ಗಿರಿಜೇಶ್ವರಾಭಂ .. 19..

ಕಶ್ಚಿದ್ ವನಾಂತಭುವಿ ಹಂತ ಮಹರ್ಷಿಧೇನುಂ
ಸಮ್ರಾಟ್ ಸ್ಮ ಚಾರಯತಿ ಕೇಸರಿಣಂ ಚ ಹಿಂಸ್ರಂ .

ಶಾಂತೋಽಯಮಾತ್ಮತನುಮಾಮಿಷಪಿಂಡವತ್ ಸ್ವೀ -

ಕೃತ್ಯರ್ಷಿಧೇನ್ವಸುಸುರಕ್ಷಣಮಾರ್ಥಯಚ್ಚ .. 20..
ತ್ರಾಣಃ ಕ್ಷತಾದಿತಿ ಹಿ ರೂಢಿರಿಯಂ ಪದಸ್ಯ
ಕ್ಷತ್ರಸ್ಯ ಚೇತಿ ವಿವೃಣೋತಿ ಹರಿಂ ನೃಪಾಲಃ .
ಪ್ರಾಣಾಂಸ್ತ್ಯಜಾಮಿ ನಹಿ ಧರ್ಮಮಿತಿ ಪ್ರತಿಜ್ಞಾ -

ದಾರ್ಢ್ಯಂ ನ ಕಸ್ಯ ಚ ನಮಸ್ಕೃತಿಯೋಗ್ಯಮಸ್ಯ .. 21..
ಉನ್ಮೀಲತೀವ ನಯನಂ ಕುಲಸುಪ್ರಭಾತಂ
ಭೂಪಸ್ಯ ತಸ್ಯ ಶಿಶುರಾವಿರಭೂನ್ಮನೋಜ್ಞಃ .
ನಾಮಾಪಿ ತಸ್ಯ ರಘುರಿತ್ಯಕರೋಚ್ಚ ಯೇನ
ಭೂಮೌ ಚ ನಾಕಭುವಿ ವಂಶಯಶಶ್ಚಕಾಸ್ತಿ .. 22..
ಆತ್ಮಪ್ರಿಯಾನಿಧನತಃ ಸುತವಿಪ್ರಯೋಗಾತ್
ಸಾಧ್ವೀಮಣಿಪ್ರಿಯತಮಾತ್ಯಜನಾಚ್ಚ ತೀವ್ರಾತ್ .

ದುಃಖಾಗ್ನಿಶುದ್ಧಹೃದಯೇಷು ನೃಪೇಷು ತೇಷು
ಭೂಮಿಂಯಥಾವಿಧಿ ಪರಂ ಪರಿಪಾಲಯತ್ಸು .. 23..
ತದ್ವಂಶಕೀರ್ತಿರಪಿ ಭೂರಿತರಪ್ರತಾಪ -

ಪೂರ್ವಾಹ್ನಸೂರ್ಯವದಹೋ ಪರಿಭಾಸತೇ ಸ್ಮ .
ಅಂತೇಽವರೋಹಣಮಭೂಚ್ಚ ಗುಣೌಜಸಾಂ ತು

ಸೂರ್ಯೋಽಗ್ನಿವರ್ಣಸದೃಶಶ್ಚರಮಾದ್ರಿಮೇತಿ .. 24..ಯುಗ್ಮಕಂ
ಪಾರ್ಥಂ ಶರೀರಮಿಹ ನ ಸ್ವಯಶಃಶರೀರಂ
ಮ್ಳಾನೇತರಂ ತ್ವಮಲಿನಂ ಪರಿರಕ್ಷಿತುಂ ಚ .

ತ್ಯಕ್ತಂ ಧನಂ ಧನಮಿತಿ ಧ್ರುವತೋಽಧಿಗಂತು -
ಮಾದಾನತೋಽಪ್ಯಧಿಕಮನ್ಯಕೃತೇ ಪ್ರದಾತುಂ .. 25..

ಯೇಽಧಾರಯನ್ಮಕುಟದಂಡಯುಗಂ ಚ ತೇ ಕ್ವ
ರಾಜಾಧಿಕಾರಮಧುಮತ್ತಮಲೀಮಸಾಃ ಕ್ವ .
ಹಾ ತದ್ದಿಲೀಪಚರಿತಾದಿಕಮಗ್ನಿವರ್ಣ -

ರಾಜಪ್ರಮತ್ತಚರಿತಾವಧಿಕಂ ದುರಂತಂ .. 26..

ಕಾವ್ಯಂ ಯದಾ ವಿರಚಿತಂ ಪರಿಪೂರ್ಣಮೇವ -

ಮಾಚಾರ್ಯವಾಗ್ ಧ್ವನತಿ ತದ್ಧೃದಯೇ ಪುರೋಕ್ತಾ .
ಭಾವತ್ಕಸೂಕ್ತಿನಿವಹೋ ರುಚಿರಃ ಕದಾಚಿತ್
ಪ್ರಾಪ್ಸ್ಯತ್ಯಸಂಶಯಮಥೋಜ್ಜಯಿನೀಹೃದಂತಂ .. 27..ವಿಶೇಷಕಂ
ಪ್ರಾಪ್ಸ್ಯತ್ಯಹೋ ಕಿಮಥ ಕೋಽಸ್ಯ ನಿಗೂಢಮರ್ಥಂ
ವೇತ್ಸ್ಯತ್ಯಸೌ ನೃಪಪುರೀ ನನು ರತ್ನಕಾಮಾ .

ಶಕ್ತಿಃ ಕಿಮಸ್ತಿ ವಚಸಃ ಪರಿಹರ್ತುಮೇವ
ಖಡ್ಗೋಗ್ರನೀತಿಮಥ ರಕ್ಷಿತುಮಾರ್ತವರ್ಗಂ .. 28..

ಜಾನೇ ನ ವಕ್ತುಮುಚಿತೋತ್ತರಮಸ್ಯ ಸರ್ವ -

ಸ್ಯೈತತ್ತು ವಚ್ಮಿ ಕರುಣೈವ ಕವೀಂದ್ರವಾಣೀ .

ಆಯಾಹಿ ಜಾನಕಿ ಪಿತುರ್ಗೃಹಮಾಶ್ರಮಂ ಮೇ
ದೇಶಾಂತರಸ್ಥಮಿತಿ ಭಾವಯಮಾ ವಿಷೀದ .. 29..

ಏತತ್ಸುಭಾಷಿತನಿದಾನದಯಾಪಯೋಧ್ಯೈ
ಆಕ್ರಂದಿತಾನುಸರಣೈಕಹೃದೇ ನಮೋಽಸ್ತು .
ಶ್ಳೋಕೋಽಭವದ್ಯುವಕಿರಾತಪೃಷತ್ಕವಿದ್ಧ -
ಕ್ರೌಂಚಾಭಿದೃಷ್ಟಿಜನಿತಃ ಕಿಲಯಸ್ಯ ಶೋಕಃ .. 30..
ಏತತ್ಪಥೇ ಕಿಲ ರಘೂದ್ವಹದಿಗ್ಜಯಾಭಿ -

ಯಾನಂ ಮಹೋತ್ಸವಸಮಂ ಸಮತೀತಪೂರ್ವಂ .

ತಾಂಬೂಲಪತ್ರರಚಿತಾಂಜಲಿಭಿರ್ನಿಪೀಯ
ಕೇರಾಸವಂ ಭಟಜನೋಽತ್ರ ವಿಶಶ್ರಮುಃ ಕಿಂ .. 31..

ಮಾರ್ಗಂ ತಮೇವಮನುಸೃತ್ಯ ತದಾ ಚ ಕಾವ್ಯ -
ಪಾಂಥೋಽಪ್ಯಯಂ ಚರತಿ ಕೇವಲಪಾದಚಾರೀ .

ನಾಸ್ತ್ಯೇವ ತಸ್ಯ ಮನುಜೋಽನುಚರಶ್ಚ ಕಶ್ಚಿ -
ನ್ನಾಸ್ತ್ಯೇವ ತಸ್ಯ ತು ರಥಶ್ಚ ತುರಂಗಮಾಶ್ಚ .. 32..
ಅಸ್ತ್ಯಸ್ಯ ಭೂರ್ಜತರುಪತ್ರಮಯೋಂಽಸಲಂಬೀ
ಭಾಂಡಸ್ತು ಕೇವಲಮಮುಂ ನ ಸಭಾಜಯಂತಿ .

ಯುದ್ಧೇ ಪರಾಜಿತನೃಪಾಶ್ಚ ಪರಂತು ಶುದ್ಧ -
ಗ್ರಾಮೀಣಸೌಹೃದಮಿಯಂ ಪ್ರಕೃತಿಶ್ಚ ರಮ್ಯಾ .. 33..
ಪೂಗೈಶ್ಚ ಮಾರುತಚಲತ್ಫಲಭಾರನಮ್ರೈ -

ರಾವಿಃಪ್ರಭೇಣ ಪುರತೋಽಬ್ಧಿತಟೇನಯಾಸ್ಯನ್ .

ಸೋಽಯಂ ಸಮುದ್ರಚುಳುಕಸ್ಮೃತಿಗಂಧವಾಹಿ -

ಕಾವೇರ್ಯುಪಾಸಿತತಟೈಃ ಪರಿಗಚ್ಛತಿ ಸ್ಮ .. 34..
ಆಕಂಠಮಜ್ಜನವತೋ ಬಹುಮುಕ್ತಕೈಃ ಸ -

ನ್ತುಷ್ಟಾನ್ ಕರೋಷಿ ಕವಿತೇ ನನು ತಾಮ್ರಪರ್ಣಿ .

ಮುಕ್ತಾವಲೀವ ಪತಿತಾ ಸಿತಸೈಕತೇ ಸಾ
ಚಕ್ಷುಷ್ಮತಾಂ ಪರಮನಿರ್ವೃತಿಮಾತನೋತಿ .. 35..

ಪಶ್ಚಾತ್ ತದಾ ಮಲಯಸಾನುಮತೋ ನಿಮಂತ್ರ -
ಣಾವಾಹಿ ಚಂದನಮರುತ್ ತಮುಪೈತಿ ಮಂದಂ .

ಭೂಯೋಽಪಿ ತತ್ಪರಿಸರಪ್ರಕೃತಿಪ್ರದತ್ತ -
ಸೌಂದರ್ಯಪೂರಿತಮನಾಃ ಸ ತು ಯಾತಿ ಪಾಂಥಃ .. 36..
ಹಾರೀತಕೈರ್ಡಯಿತಮೂಷಣವಲ್ಲರೀಷು
ಚೈಲಾಫಲಾಹಿತಸುಗಂಧತನುರ್ನಭಸ್ವಾನ್ .

ದೃಶ್ಯೌ ಪುರೋ ಮಲಯದರ್ದುರಪರ್ವತೌ ತಾ -

ವುರ್ವ್ಯಾಃ ಸ್ತನಾವಿವ ತಟಾರ್ದಿತಚಂದನೌ ಸ್ತಃ .. 37..
ಸಹ್ಯಾದ್ರಿಪಂಕ್ತಿರಥ ದೃಶ್ಯತ ಏವ ಭೂಮ್ಯಾಃ
ಸ್ರಸ್ತಾಂಶುಕೋದ್ಧುರನಿತಂಬಸಮಾನರಮ್ಯಾ .
ಬಾಲಾನಿಲೈಶ್ಚ ಮುರಚೀಸುಖಶೀತಳೋಪ -

ಚಾರಂ ಕರೋತಿ ನವಕೇತಕರೇಣುಗಂಧೈಃ .. 38..
ವೇಲಾಸಮೀರಣಸಮೀರಿತರಾಜತಾಳೀ -

ರಾಜಿಧ್ವನಿಂ ಸಕುತುಕಂ ಮುಹುರೇವ ಶೃಣ್ವನ್ .

ಸೌಂದರ್ಯಧಾಮನಿ ದಿಶಾಭುವಿ ದಕ್ಷಿಣಸ್ಯಾಂ
ತೀರ್ಥಾಟಕಃ ಕವಿವರಃ ಸ ಮುದಾ ಪ್ರಯಾತಿ .. 39..

ತಸ್ಯೋತ್ತರಾಯಣದಿನಾತ್ ಪಥಿಕಸ್ಯ ಪೂರ್ವಾ
ರಾತ್ರಿಸ್ತದೈಕವಿಪುಲೋಜ್ಜ್ವಲಸತ್ರಶಾಲಾ .

ಅಲ್ಪಪ್ರಕಾಶಕಶಿಲಾಮಯಭಿತ್ತಿದೀಪ -

ಜ್ವಾಲಾಪುರೋಭುವಿ ಸ ಜಾಗ್ರದವಸ್ಥಿತೋಽಸ್ತಿ .. 40..
ಅನ್ಯೇಷು ಸುಪ್ತಿಮುಪಯತ್ಸು ಸ ನೈಜಭಾಂಡ -

ಬಂಧಂ ವಿಮೋಚಯತಿ ಸನ್ನಿಹಿತೇಷು ತತ್ರ .
ಭೂರ್ಜತ್ವಚಾಂ ಶಕಲಿತೇಷು ವಿವೃತ್ಯ ಸಂಪ್ರ -
ತ್ಯೇಕೈಕಮಾಹಿತಮುದಂ ಚ ಪಠತ್ಯಥೋಚ್ಚೈಃ .. 41..
ಪತ್ನೀವಿಯೋಗಪರಿಖೇದವಿಲೋಲಚಿತ್ತ -
ಜನ್ಯಂ ಶ್ರುತಂ ತದಜದೀನವಿಲಾಪವಾಕ್ಯಂ .

ಕಿಂಚಿತ್ ಪರಂ ಮೃದುಲವಸ್ತು ನಿಹಂತುಮತ್ರ
ಕಾಲಃ ಸದಾ ವಿತನುತೇ ಮೃದುಮೇವ ವಸ್ತು .. 42..
ತಸ್ಯಾನುಬಂಧಿ ಕಥಿತಂ ಕವಿನಾ ತುಷಾರ -

ಸೇಕಾಹತಂ ಸರಸಿಜಂ ತ್ವಿತಿ ಗದ್ಗದೇನ .

ಸತ್ರಾಧಿವಾಸಿಷು ಗತೇಷು ಸಶಬ್ದನಿದ್ರಾಂ
ಶೇತೇ ಪರಂ ಕವಿರಪೀಹ ವಿನಿದ್ರ ಏವ .. 43..

ಕೋಕಸ್ಯ ದೀನರುದಿತೇನ ಸಮಾನಮೇತತ್ -

ಕಾವ್ಯಂ ಪುನಃ ಪ್ರವಹತಿ ಸ್ರಗಿಯಂಯದೀತ್ಥಂ .

ಜೀವಾಪಹಾ ಭವತಿ ಚೇತ್ ತದಹಂ ಕುತೋ ವಾ
ಜೀವಾಮಿಯೋಽಧೃತ ಹೃದಿ ಸ್ರಜಮೇವ ಚೈನಾಂ .. 44..

ಪಾಷಾಣಮಪ್ಯಮೃತತಾಂ ಭಜತೇ ಕದಾಚಿತ್
ಪಾಷಾಣತಾಂ ವ್ರಜತಿ ಚಾಮೃತಮನ್ಯದಾಪಿ .

ಏತತ್ತು ಸರ್ವಮಪಿ ನೈವ ಮನುಷ್ಯನಿಷ್ಠಂ
ಕಿಂತ್ವೀಶ್ವರೇಹಿತಮಿತಿ ಪ್ರಜಿಗಾಯ ಚೋಚ್ಚೈಃ .. 45..
ಸ್ನೇಹಾತುರಸ್ವರಲಯಾತ್ಮಕಗೀತಕೇಽಸ್ಮಿನ್
ಪಾಂಥಾತ್ಮದುಃಖಮಥವಾಜವಿಲಾಪ ಏವ .

ಭೂಷಾ ನಿರರ್ಥವಿಕಲಾ ಕಿಲ ಶೂನ್ಯಶಯ್ಯಾ
ಜಾತಾ ಮಮೇತಿ ಸಹಸಾವಸಿತೇ ತು ಗೀತೇ .. 46..

ಪಪ್ರಚ್ಛ ಕಶ್ಚಿದಥ ಮಿತ್ರ ವಿರಮ್ಯತೇ ಕಿಂ
ಕರ್ತಾಸ್ಯ ಕೋ ಭವತಿ ಕಿಂ ಸ ಹಿ ಕಾಳಿದಾಸಃ .
ಕೋಽಸಾವಿತೀಹ ಪುನರಪ್ಯಥ ಕಾವ್ಯಕಾರಃ
ಕಶ್ಚಿತ್ ತಥೋತ್ತರಯಿತುಂ ಪ್ರತಿಭಾತಿ ತಸ್ಯ .. 47..ಯುಗ್ಮಕಂ
ಭೂಯೋಽಪಿ ತೇನ ಕಥಿತಂ ನ ಹಿ ಕಾಳಿದಾಸಂ
ಜಾನೇ ನ ಕೇನಚಿದುದೀರಿತಪೂರ್ವ ಏಷಃ .

ಕಿಂತು ತ್ವದಾಲಪಿತತತ್ಕೃತಕಾವ್ಯಖಂಡ -

ಸಂಭಾವನೇನ ಮಮ ತೃಪ್ತಿರಹೋ ನ ಜಾತಾ .. 48..

ಕಾವ್ಯಂ ತದಾಶು ಲಿಖಿತುಂ ಪಠಿತುಂ ಮಮಾಶಾ
ಜಾಗರ್ತಿ ತತ್ ತ್ವಮತಿಥೀಭವ ಮೇಽದ್ಯ ರಾತ್ರೌ .
ಕ್ರೋಶದ್ವಯಂ ಚರತಿ ಚೇದ್ ಗೃಹಮಸ್ತಿ ಮೇ ತದ್
ಗೃಹ್ಣೀಷ್ವ ತೇ ಸಖಿನಿಮಂತ್ರಣಮೇತದೇವ .. 49..

ಏವಂ ಮನೋಹರಸುಸಂಸ್ಕೃತಭಾಷಣೇಷು
ಚಾತ್ಮಾವಬೋಧಜನಕೇಷ್ವಭಿನಂದಕೇಷು .
ವಿಜ್ಞೇನ ಕಾವ್ಯರಸಿಕೇನ ಕೃತೇಷು ತೇಷು
ಶ್ರೋತ್ರಂ ಗತೇಷು ಕವಿರಾತ್ಮನಿ ತುಷ್ಟಿಮಾಪ .. 50..

ಅನ್ಯೇದ್ಯುರಸ್ಯ ಸುಮನಸ್ಸುಹೃದೋ ನಿಕೇತೇ
ಪೀಯುಷವತ್ ಪ್ರವಹತಿ ಸ್ಮ ಸುಕಾವ್ಯಗೀತಿಃ .
ನೋಕ್ತಾ ತದಾಪಿ ನಿಜಸತ್ಯಕಥಾತಿಥೇಯಾ -

ಯಾಸ್ತಾಂ ಕವಿಃ ಕ ಇತಿ ಕಾವ್ಯಮಿದಂ ತು ಕಾರ್ಯಂ .. 51..

ವಾಚಃ ಸ ಭೂರ್ಜದಲತೋಽನುಲಿಖತ್ಯಥ ಸ್ವ -
ನಾರಾಚಕೇನ ಸುಹೃದುತ್ತಮತಾಲಪತ್ರೇ .

ಕಾವ್ಯಂ ಸ್ವಕೀಯಮಿಹ ತತ್ ಪ್ರಥಮಂ ಶೃಣೋತಿ
ಭಾವಾರ್ದ್ರಕಂ ಶ್ರುತಿಪವಿತ್ರಮಹೋಽನ್ಯಕಂಠಾತ್ .. 52..

ಆಮಂತ್ರ್ಯ ತಂ ತದನು ಮಿತ್ರವರಂ ಸ ಕಾವ್ಯ -
ಪಾಂಥಃ ಸಮಾರಭತ ನೈಜಸುದೀರ್ಘಯಾತ್ರಾಂ .

ಭೂಯೋಽಪಿ ಪರ್ವತತತಿಸ್ತಟಿನೀಕದಂಬಃ
ಕ್ಷೇತ್ರಾಣಿ ಮಿತ್ರನಿವಹಸ್ತತಸತ್ರಶಾಲಾಃ .. 53..
ವಕ್ತ್ರಾಬ್ಜಮದ್ಯಲಹರೀ ಯವನಾಂಗನಾನಾಂ
ಯತ್ರಾಧಿಕಂ ಹರತಿ ನೇತ್ರಮಯಂ ಪ್ರದೇಶಃ .
ದ್ರಾಕ್ಷಾಲತಾವಲಿನಿಕುಂಜವೃತಾಜಿನೇಷು
ಕಾದಂಬರೀರಸರತಾಃ ಸುಮಿಳಂತಿಯತ್ರ .. 54..
ತೇಷಾಂ ಮನೋಹರಸುಸೌಹೃದಸತ್ಕೃತೀಸ್ತಾಃ
ಸ್ವೀಕೃತ್ಯ ಚಾಪ್ರಕಟಿತಸ್ವಯಥಾರ್ಥಭಾವಃ .
ವೈರಾಗಿವತ್ ಸ ತು ಯುವಾ ಕವನಾನಿ ಕಾಳಿ -

ದಾಸಸ್ಯ ಕಸ್ಯಚಿದಿಹಾಲಪತಿ ಪ್ರಕಾಮಂ .. 55..ವಿಶೇಷಕಂ
ಏವಂ ಸಮಾನಹೃದಯೈರ್ಬಹುಭಿರ್ಮನುಷ್ಯೈ -

ರ್ನಾನಾವಿಧೈಃ ಪ್ರಚಲಿತಾ ಕಥನೈರಥೇಯಂ .

ವಾಗ್ವಲ್ಲರೀ ಬಹುಳಪಕ್ಷಶಶಾಂಕತುಲ್ಯಾ
ಸಂವರ್ಧಿತಾಸ್ಯ ಕವಿತಾಪಥಿಕಸ್ಯ ಕೀರ್ತಿಃ .. 56..
ರಾತ್ರ್ಯಾಗಮೇ ಭವತಿ ಚೋತ್ತರದಿಗ್ವಿಭಾಗೇ
ದೇವಾಲಯೇಽತ್ರ ಮಹಿತೋಜ್ಜ್ವಲಕೀರ್ತಿಯುಕ್ತೇ .

ದೀಪಾವಲೀ ವಿರಳಕಾಂತಿರನುಕ್ರಮೇಣ
ಜಾತಾಸ್ತಿ ನಿಶ್ಚಲತರಾ ಪ್ರಕೃತೀಶ್ವರೀ ಚ .. 57..

ಆರಾಧನೋಪಕೃತಮಂತ್ರತತಿಃ ಪವಿತ್ರ -
ಘಂಟೋದಿತಧ್ವನಿರಪಿ ಪ್ರಶಮತ್ವಮೇತಿ .

ಮಿಷ್ಟಾನ್ನಭೋಜನಸಮೇಧಿತಚಿತ್ತಹರ್ಷಾ
ವಿಪ್ರಾಸ್ತದಗ್ರವಸತಿಂ ಪರಿತೋ ನಿಷಣ್ಣಾಃ .. 58..
ತೇಷಾಂ ಸುನರ್ಮವಚನಾನ್ಯಲಸಂ ವಿಶೃಣ್ವ -
ನ್ನಾಸ್ತೇ ಕವಿಃ ಸ ನಿತರಾಂ ವಿಜನೇ ಯಥಾ ಸ್ಯಾತ್ .

ಸಂಭಾಷಣಸ್ಯ ವಿಷಯಸ್ತು ಕವೇಶ್ಚ ಕಾಳಿ -

ದಾಸಸ್ಯ ದೇಶಕವಿತಾಸವಿಶೇಷತಾದಿಃ .. 59..
ವಂಗಂ ಕಲಿಂಗಮಥ ಕುಂಕುಮದೇಶಮೇವ -

ಮಾಹುರ್ಜನಾ ಬಹುವಿಧಾಃ ಕವಿಜನ್ಮದೇಶಂ .

ಕೇಚಿದ್ ವದಂತಿ ಕವಿಜನ್ಮ ನ ಚೈವ ಸಪ್ತ -
ಸ್ವಾಜನ್ಮಪುಣ್ಯನಗರೀಷ್ವಿತಿ ನಿರ್ವಿಶಂಕಂ .. 60..

ಗೋಪೋಽಸ್ತಿ ನಿಸ್ಸ್ವಕುಲಜಃ ಕಿಲ ಮಾಳವಸ್ಯ
ಗ್ರಾಮಸ್ಯ ಸೂನುರಿತಿ ತದ್ರಸನೇ ಚ ಸಾಕ್ಷಾತ್ .

ಕಾಳ್ಯಾ ಕೃತಾಕ್ಷರವರಪ್ರವಿಲೇಖನೇನ
ಭೇಜೇ ಕವಿತ್ವಮಿತಿ ಚ ಪ್ರವದಂತಿ ಕೇಚಿತ್ .. 61..

ಪ್ರಾದುರ್ಬಭೂವುರಿಹ ತಸ್ಯ ಚ ಜಾತಿಜನ್ಮ -
ದೇಶಾನುಬಂಧಿತವಿಚಿತ್ರಕಥಾವಿವಾದಾಃ .
ವಾದೇನ ಕಿಂ ಫಲಮನೇನ ಜನಿಶ್ಚ ಯತ್ರ -
ಕುತ್ರಾಪಿ ವಾ ಭವತು ಸಾ ಕವಿತಾ ಸುಧಾ ನು .. 62..
ಸೂನಂ ತು ನ ಪ್ರಭವತಿ ಸ್ವಸುಗಂಧಗುಪ್ತ್ಯೈ
ಸೋಽಯಂ ಬಹಿರ್ಗಳತಿ ನಿಶ್ವಸಿತಚ್ಛಲೇನ .

ವಾಯುರ್ನ ತನ್ನಿಯಮನಾಯ ಚ ಶಕ್ತಿಭೂಃ ಸ್ಯಾದ್
ವ್ಯಾಪ್ನೋತ್ಯಯಂ ಪರಿಮಳೋಽಪಿ ಚ ವಾಯುಮಾರ್ಗೇ .. 63..

ಭೂಯೋಽಪಿ ಭೂರ್ಜತರುಚರ್ಮವಿಲೇಖನೇನ

ಚಾವರ್ತನೇನ ಹೃದುಪಸ್ಥಿತಿಕಾರಕೇಣ .

ಅನ್ಯೋನ್ಯಸಂವಿನಿಮಯೇನ ಚ ತಾನಿ ರಮ್ಯ -
ಕಾವ್ಯಾನಿ ಪಾತ್ರಮಭವನ್ ಕಿಲ ಕೀರ್ತಿರಾಶೇಃ .. 64..
ಆಸೀತ್ ಕ್ರಮೇಣ ನಿಜಭಾಂಡತಲೋಪಶಾಯಿ -

ಕಾವ್ಯಾಧ್ವಗಸ್ಯ ನಯನಂ ಸುಕೃತಾಶ್ರುಪೂರ್ಣಂ .

ಆಯಾತಿಯಂ ಭ್ರಮಣಕೌತುಕಿನಂ ವಿರಾಗಾದ್
ರಾಗಾಕುಲಾ ವರಣಮಾಲ್ಯಧೃತಾರ್ದ್ರಪಾಣಿಃ .. 65..
ಆರಾತ್ ಸ್ವಯಂವರವಧೂರಿವ ಕೀರ್ತಿಲಕ್ಷ್ಮೀ -

ರ್ಗೋಪಾಯತಿ ಸ್ವಯಮಥಾಪ್ಯಯಮಾತ್ಮನಾ ತು .
ಶಬ್ದಾಭಿಧೇಯಯುಗಳಂ ತದುಪಾಸಿತಂ ಚ
ನೃತ್ಯತ್ಯಥೋಜ್ಜ್ವಲಮುಮೇಶವದಾತ್ಮನೀಹ .. 66..ಯುಗ್ಮಕಂ
ಕಿಂಚಿತ್ ತಥಾಪಿ ವಿರಹೋದಿತಲೋಲದುಃಖ -

ಮುದ್ವೇಲಯತ್ಯಧಿಕಮೇವ ಮನಸ್ತದೀಯಂ .

ಕರ್ಣೀರಥಾತ್ ತದನು ದೂರಮಪಾಗತಾತ್ ತ -

ದ್ದೃಷ್ಟಿಸ್ತು ತಂ ಸಮುಪಗಚ್ಛತಿ ದೀನದೀನಂ .. 67..

ಪಂಚಮಃ ಸರ್ಗಃ
ದೇವತಾತ್ಮನೋಽಙ್ಕತಲೇ
ಪಾಂಥೋ ನ ಜಾನಾತಿ ಯಾನಮಿದಮವಿರಾಮ -

ಮಸ್ಯಾಂತರಾ ಸೂರ್ಯಯಾನಂ .

ಉಪರಿಗತಮಥ ಕಿಯದಿತೀತ್ಥಂ ?

ಪೂರ್ವದಿಶಿ ಪೂಣೇಂದುಮುಕುಟಂ ಸಮುಹ್ಯ ಕತಿ
ರಾಕಾನಿಶಾಃ ಸಮಾಯಾತಾಃ .. 1..
ಚರದಶ್ವನಿಕರತತಸೈಂಧವತಟಾನಾಂ
ಸ್ಫುಟಿತಕಶ್ಮೀರಜಕ್ಷೇತ್ರನಿಚಯಾನಾಂ
ಪರತಃ ಪ್ರದೃಶ್ಯತೇ ಪ್ರಾಲೇಯಶೈಲಃ .
ಉನ್ನಿದ್ರಮರ್ಮರಿತಹರಿತಪತ್ರೇಷು
ಪುನ್ನಾಗಪುಷ್ಪಸೌರಭ್ಯೋಜ್ಜ್ವಲೇಷು
ಪ್ರಸ್ತರೇಷ್ವತ್ರತ್ಯಮೃಗನಾಭಿಸಂಸ್ಪರ್ಶ -

ಗಂಧವದ್ಗಿರಿತಟಮುಪೇತ್ಯ ಸ ನಿಷಣ್ಣಃ .. 2..
ವಿಕಿರತಿ ಹಿಮಸ್ತುಂಗಶೃಂಗತೋ ಗಾಯತಿ ಚ

ಕೀಚಕೋ ಭ್ರಮರಕೃತರಂಧ್ರಃ .
ಗಂಧರ್ವವಲ್ಲಕೀತುಲ್ಯಾ ಹಿಮಾಪಗಾ
ಜಾಗರ್ತಿ ಗಾನೈಃ ಕುತಶ್ಚಿತ್ .

ಭೂರ್ಜತರುಪತ್ರಪುಟಪಾಳೀಷು ಧಾತುರಸ -

ರಕ್ತಾಭಲಿಪಿಷು ರಕ್ತಾಭಿಃ .
ವಿದ್ಯಾಧರಾಂಗನಾಭಿರ್ಲಿಖಿತಮನ್ಮಥಾ -

ಲೇಖಾಃ ಕಿಮೇತೇಽಬ್ದಶಕಲಾಃ .. 3..
ಪುನ್ನಾಗಮಂದಾರನವಪಾರಿಜಾತಕೈಃ
ಸಂಭೂಯ ಪುಷ್ಪಿತೇ ತಸ್ಮಿನ್ ಭೃಗೌ ಸದಾ -

ಪ್ಯುನ್ನಿದ್ರಮಾಸ್ತೇ ವಸಂತಃ .
ತಪ್ತಾತಪೋಗ್ರಶೃಂಗೇ ತತ್ರ ನಿಷ್ಠುರಂ
ಪ್ರಜ್ವಲತ್ಯೂಷ್ಮಾಗಮರ್ತುಃ .
ಉನ್ಮುಖಂ ಚಾತಕಂ ವಾತ್ಸಲ್ಯಬಿಂದುಭಿಸ್-

ತರ್ಪಯತ್ಸ್ವಬ್ದನಿಕರೇಷು .
ಅಂತರಾಳಸ್ಥಲಸ್ಯಾಂತರಾ ನರ್ತನಂ
ಧತ್ತೇ ಚ ವರ್ಷಾಮಯೂರಃ .
ಸುಂದರಪರಾಗಸುಮಸಂಕಾಶಹಿಮಧೂಳಿ -

ಸಂಕುಲೇಷ್ವಚಲಕಟಕೇಷು .
ಆಯಾತಿ ಕಃ ಶಿಶಿರಹೇಮಂತಶಾರದೇ -

ಷ್ವೇತೇ ಕಿಮಾಯಾಂತಿ ಸರ್ವೇ ?

ಸಮ್ಮಿಳತಿಯತ್ರ ಹಾ ಸರ್ವರ್ತುರಮ್ಯತಾ
ತತ್ರೈವ ಸಮುಪೈತಿ ಪಾಂಥಃ .
ಉತ್ತುಂಗಹೈಮವತಶೃಂಗಕೂಟಂ ಸಮಾ -

ರೂಢವಾನೇಕಾಂತಪಾಂಥಃ .. 4..
ಸ್ವರ್ಗಾಯತೇ ಭೂಮಿರತ್ರ ಶೇತೇ ಸುಖಂ
ಸ್ವರ್ಗಃ ಕ್ಷಮಾಂಕತಟಮೇತ್ಯ .
ಕ್ಷೋಣೀತಲೇಽಪಿ ವಿಹರದ್ದೇವಭೂಸ್ತುಹಿನ -

ಪೂರಿತೋಽಯಂ ಸಾನುದೇಶಃ .
ಶ್ರೂಯತೇ ಪರ್ಣೇಷು ನಾಗಭೂಮ್ಯೋಃ ಸುರತ -

ಸಲ್ಲಾಪಮರ್ಮರನಿನಾದಃ .
ಅತ್ರ ಹಿ ಸ್ವರ್ಗೀಯಹರ್ಷಃ .. 5..
ಧತ್ತೇ ತುಷಾರಕಣಿಕಾಂ ಶಂಭುಭಸ್ಮ ವಾ

ಹ್ಯತ್ರತ್ಯಪರ್ವತಬ್ಯೂಹಃ ?
ಅರುಣಪ್ರಭೋಜ್ಜ್ವಲಂ ಹರನಿಟಿಲಲೋಚನಂ
ಪ್ರೋನ್ಮೀಲತೀವ ಮಾರ್ತಂಡಃ .
ಹರಜಟಾಯಾಂ ಧವಳಗಿರಿಕೂಟಕೇಽಥವಾ
ಭಾಸತೇ ಸಿತಚಂದ್ರಲೇಖಾ ?

ಶೃಂಗೇಷು ಸಾಂದ್ರಂ ಸಮಾಧಿಸ್ಥಧೂರ್ಜಟೇಃ
ಶಾಂತಿಪೂರ್ಣಂ ಮಹಾಮೌನಂ .

ತಸ್ಮಿನ್ ವಿಲೀಯತೇ ಹೃದಯಂ ಪ್ರಶಾಂತಂ .. 6..

ಸಮುದೇತಿ ಕಸ್ಮಾತ್ ಕುತೋ ವಾನುಮಾತ್ರಂ ವಿ -

ವರ್ಧಮಾನೋ ಡಮರುತಾಳಃ ?
ಶ್ರೀರಂಗಕೇ ನಟನನಿರ್ಮಗ್ನನಟರಾಜ -

ಕರಗತಮಹಾಡಮರುತಾಳಃ .
ನಾಸೌ ದಿವಾಸ್ವಪ್ನಮಥವಾ ಮತಿಭ್ರಮೋ
ಹೃದಯನಯನೇಕ್ಷಿತಂ ಸತ್ಯಂ .

ಆಕಾಶಭೂಮ್ಯೌ ದಿವಾರಾತ್ರಕಾರಕಾ -

ವಾದಿತ್ಯಚಂದ್ರೌ ಚ ಸಕಲಭುವನಾನ್ಯಪಿ
ಸಂಪೂರಯನ್ಮಹಾಕಾಳನಟನಂ ತದಾ
ಜಾಗರ್ತಿ ಪಥಿಕಸ್ಯ ಪುರತಃ .
ನಯನನಳಿನಂ ಪರಮಹರ್ಷೇಣ ಪೂರಿತಂ .

ನವಸರ್ಗತಾಳಸುಸ್ಪಂದಿತಮಿದಾನೀಂ
ಡಮರುರಪರೋ ಭವತಿ ಹೃದಯಂ .. 7..

ಸಾಯಂತನೇ ರಮ್ಯಮಂದಾರಪತ್ರವ -

ನ್ನೇತ್ರೇ ನಿಮೀಲಿತೇ ಮಂದಂ .

ತಾರ್ತೀಯನೇತ್ರಂ ಸಮುನ್ಮೀಲಿತಂಯೇನ
ಪಶ್ಯತಿ ತ್ರಿಭುವನಂ ಪಾಂಥಃ .
ವೈರಾಗ್ಯಮೇತ್ಯ ಕಠಿನೇ ತಪಸಿ ಲೀನಂ
ಮಾರಾರಿಮಾತ್ಮನಾಥಂ ಲಬ್ಧುಮಾಗ್ರಹಾತ್ .

ತೀವ್ರಾನುರಾಗಾರ್ದ್ರಚಿತ್ತಾಂ ತಪಸ್ವಿನೀಂ
ಪಶ್ಯತ್ಯಪರ್ಣಾಂ ಸ ಪಾಂಥಃ .
ಗುಪ್ತಂ ನಿಬದ್ಧಸುಮಬಾಣಂ ಮಧುಪ್ರಿಯಂ
ಲುಪ್ತಧೈರ್ಯಂ ಹರಂ ತಾರ್ತೀಯನೇತ್ರಾಗ್ನಿ -
ತಪ್ತಂ ಮೃತಂ ಪತಿಂ ಸ್ಮೃತ್ವಾ ಕುರರೀವ

ಚಾಕ್ರಂದತೀಂ ರತಿಂ
ಪಶ್ಯತಿ ಮುಹುರ್ಮನಸಿ ಪಾಂಥಃ .. 8..
ಪರಿಣಾಮಸುಂದರಕಥಾಯಾಂ ಚ ತಸ್ಯಾಂ
ಶಿವಪಾರ್ವತೀವಿವಾಹಾರ್ಥಂ ಸಮಾಗತಂ .

ಆರ್ದ್ರಾಕ್ಷತೇನ ಪದ್ಮಾತಪತ್ರೇಣ ಮಾ-
ಙ್ಗಲ್ಯಸ್ತವೇನ ಚಾಹ್ಳಾದಾರ್ದ್ರಮಾನಸಂ
ಲಕ್ಷ್ಮೀಂ ಚ ವಾಣೀಂ ಚ ದೇವೀದ್ವಯಂಯಥಾ
ಪತ್ರೇ ಲಿಖತ್ಯಸೌ ಸ್ವಯಮೇವ ಪಾಂಥಃ .. 9..
ಗಂಗಾಕಳಿಂದಜೇಽಸೇವಿಷಾತಾಂ ಚಮರ -

ಯುಕ್ತೇ ಮಹೇಶಂ ಚ ಪಾರ್ಶ್ವದ್ವಯೇಽಪಿ .

ನಿಜಭೂತಗಣಸೇವಿತಾತೋದ್ಯಘೋಷಃ
ಸಮುದೇತಿ ಸರ್ವತೋಽತಂದ್ರಂ .

ಕಿಂಕಿಣೀಹಾಸರುತವೃಷಭಪೃಷ್ಠೇ ವ್ಯಾಘ್ರ -
ಚರ್ಮಾಸ್ತೃತೇಽರ್ಧನಾರೀಶಃ ಪುರೋಭುವಿ
ಆನಂದಮೂರ್ತಿರಾಯಾತಿ .

ನೇತುಂ ತಮೇವ ನಿಜಪತ್ತನಂ ಪರ್ವತಾ -

ಧೀಶೇ ಸಮಾಗತೇ ಶ್ರೂಯತೇ ಗೀರಿಯಂ :

ಭೂಮೇರ್ದಿವಶ್ಚ ಸಂರಕ್ಷಕಮಸೌ ಸುತಂ
ಜನಯಿಷ್ಯತಿ ಧ್ರುವಂ ಸ್ಕಂದಂ .. 10..

ಕಲ್ಪದ್ರುಕಾಮಧೇನ್ವಮೃತಾದಿ ಸರ್ವಂ
ಸ್ವರ್ಗ ತೇ ಸ್ವಾಧೀನಮೇವ .

ಯಸ್ಯ ಪರಿರಕ್ಷಾರ್ಥಮಾವಶ್ಯಕಂ ಭವತಿ
ಮರ್ತ್ಯಭುವಿ ಕಸ್ಯಚಿದ್ ಬಾಲಸ್ಯ ಜನ್ಮ .. 11..
ಸ್ವರ್ಗಶಪ್ತಾನಾಂ ಕಿಮೇಷಾ ಧರಿತ್ರೀ ?

ಮರ್ತ್ಯಸ್ಯ ಭೂನಿವಾಸಃ ಶಾಪ ಏವ ಕಿಂ ?

ಸುಸ್ಥಿರಸ್ನೇಹಬಂಧಾ ಜನ್ಮಜನ್ಮಸು
ಪುಷ್ಪಿತಾ ತಿಕ್ತಮಧುರಾಣಿ ಚ ಫಲಾನ್ಯತ್ರ
ಯಚ್ಛಂತಿ ಲೋಕಾಂತರಂ ಕಿಮೇತಾದೃಶಂ
ವರ್ತತೇಽಸ್ಮಿನ್ ಮಹಾಬ್ರಹ್ಮಾಂಡಭಾಂಡೇ ?

ಪೃಥಿವೀ ಹ್ಯುದಾರರಮಣೀಯಾ .. 12..

ತೀವ್ರಪ್ರಣಯೋಜ್ಜ್ವಲಾತ್ಮನಾಂ ಮೇಳನ -

ಸತ್ರಂ ಹಿ ಹೈಮವತಭೂಮಿಃ .

ujjayini.pdf 31



ಉಜ್ಜಯಿನೀ ಕಾವ್ಯಂ

ಹೇಮಕೂಟಾಚಲಶೃಂಗಾತ್ ಸಕೌತುಕ -

ಮಾಯಾಂತಿ ಭೂಮೌ ಸುರಾಸ್ತೇ .

ರಂಗೇ ತು ನಾಮಸ್ಖಲಿತಾಪರಾಧತೋ
ಗುರುಶಾಪಹೇತೋಃ ಕದಾಚಿತ್
ಉರ್ವಶೀ ಚಾಗಮತ್ ಸ್ವಪ್ನತುಲ್ಯಾ
ಅಸ್ವರ್ಗಜಾಂ ಸುಧಾಮಾಸ್ವಾದಯಚ್ಚ ಯಾ
ವಿಕ್ರಮನೃಪಾಲಹೃದಯಾನುರಾಗಃ .
ಅಪ್ಸರಾ ಅಪ್ಯನುಭುಂಕ್ತೇ ಸ್ಮ ಮರ್ತ್ಯಸ್ಯ
ಸೌಹಾರ್ದಶುದ್ಧದೌರ್ಬಲ್ಯಾನ್ಯಹೋ ತದಾ .. 13..

ಸಂಭ್ರಮನ್ಮೇಘಮಾಲಾ ಪುಣ್ಯವಾಹಿನೀ -

ಹೃದಯಾದ್ ಗೃಹೀತ್ವಾಂಬುಕಣತತಿಂ ಪುನರಥ
ಮಾರ್ಗಾಂತರೇಣ ಪ್ರಯಾತಿ .

ಏವಂ ಸ ಪಾಂಥೋಽಪಿ ಹೈಮವತಭೂಮೇಃ
ಸುರಭಿಲಶಿಲಾಶಕಲತುಲ್ಯಂ
ವಂಶನಾಳೀಪೂರ್ಣಮಧುಸಮಾನಂ
ಹೃದಯೇ ಚ ಮಧುರಾನುಭೂತೀಃ ಸಮಾಹೃತ್ಯ
ಸೋಪಾನತೋಽವತೀರ್ಣೋಽಸ್ತಿ .
ಪಥದರ್ಶಿಕೇಯಂ ವಿಭಾತತಾರಾ .. 14..

ಷಷ್ಠಃ ಸರ್ಗಃ
ಪುನರಪಿ ಮಾಳವೇ
ಜ್ವಲಂತಿ ಮಾರ್ಗೋಭಯಪಾರ್ಶ್ವಭಾಜಃ
ಪಲಾಶಪುಷ್ಪಾಗ್ನಿಕಣಾಃ ಪ್ರಕಾಮಂ .

ಯದ್ದರ್ಶನಾತ್ ಸೋಽಭಿಲಲಾಷ ಪಾಂಥಃ
ಪ್ರಾಪ್ತುಂ ನಿಜಗ್ರಾಮಮಪೂರ್ವರಮ್ಯಂ .. 1..

ಪರಂತು ತತ್ರಾಸ್ತಿ ನಿಜಂ ಕಿಮೇತ -

ಚ್ಚಿಂತಾಂತರಾ ತಂ ವಿಮನೀಕರೋತಿ .

ತತಃ ಸ ಗೂಢಾತ್ಮಕಹೃತ್ಕ್ಷತಾನಾಂ
ರಕ್ತಾರ್ದ್ರಬಿಂದೂನ್ ಪರಿಮಾರ್ಷ್ಟಿ ಮಂದಂ .. 2..

ತುಷಾರವಕ್ತ್ರಾಂಶುಕಶಾರದರ್ತು -

ಸಂಧ್ಯಾನಿಭಾ ಕೇಯಮುದೇತಿ ತತ್ರ .

ನ ಕಿಂಚಿದುಕ್ತ್ವಾಪಿ ಯದೀಯನೇತ್ರಂ
ಸರ್ವಂ ವದತ್ಯೇವ ಸದಾ ಸಮಾರ್ದ್ರಂ .. 3..

ಶನೈಃ ಶನೈರೇವ ತದೀಯರೂಪಂ
ತಿರೋಭವತ್ಯಕ್ಷಿಪಥಾತ್ ಕವೇಃ ಕಿಂ .

ಅವ್ಯಕ್ತಹೇತೋಃ ಸ ಚ ತತ್ಕುಮಾರ್ಯಾ
ನಾಮಾಕರೋನ್ಮಾಳವಿಕೇತಿ ಹೃದ್ಯಂ .. 4..

ಅಸ್ತ್ಯಗ್ನಿಮಿತ್ರೋ ವಿದಿಶಾಧಿಪೋ ಯಃ
ಸೋಲ್ಲಾಸಮಾಸ್ತೇ ನಿಜವಲ್ಲಭಾಭಿಃ .
ಯೋಽಭೂತ್ ಪರಂ ಚಿತ್ರಪಟಸ್ಥಕನ್ಯಾ -
ಲಾವಣ್ಯಮಾಧ್ವೀಸ್ವದನೇಽತಿಸಕ್ತಃ .. 5..
ತತ್ಪ್ರಾಪ್ತಿಸಿದ್ಧೌ ಕಲಿತಾಕ್ಷತಂತ್ರೈ -

ರ್ವಿದೂಷಕೋಪಾಯಶತೈಶ್ಚ ರಾಜ್ಞಾ .

ಜಯಾರ್ಥಮಾತ್ತೈಶ್ಚ ಲಘೂಪಜಾಪೈ -
ರಾಸೂತ್ರಿತೈರ್ನಾಟ್ಯಗುರೂತ್ಥಯುದ್ಧೈಃ .. 6..
ಅಂತಃಪುರಸ್ಥಪ್ರಮದಾಮದೈಶ್ಚ
ಯುಕ್ತಂ ವಿಭಕ್ತಾಂಗಕಮಂತರಂಗೇ .

ಪ್ರಯುಜ್ಯತೇ ನಾಟಕಮತ್ರ ಸಂಕ -

ಲ್ಪಾಕಲ್ಪಿತಾ ಮಾಳವಿಕೈವ ಭಾತಿ .. 7..ಯುಗ್ಮಕಂ
ಪಾದಾಂಬುಜಂ ಮಾಳವಕನ್ಯಕಾಯಾಃ
ಸಖೀ ನ ವಾ ತೇ ಹೃದಯಾಭಿವಾಂಛಾ .

ಅಲಕ್ತರಕ್ತಂ ಮಣಿನೂಪುರಾಲ -

ಙ್ಕೃತಂ ಚ ರಮ್ಯಂ ಚ ತನೋತಿ ಪಾಂಥ .. 8..

ಅಪುಷ್ಪಿತಸ್ಯ ಪ್ರಮದಾವನಸ್ಥಾ -
ಶೋಕಸ್ಯ ತಾಂ ದೋಹದಕೇ ನಿಯುಂಕ್ತೇ .

ದೇವೀ ದಯಾಧಾಮ ಚ ಧಾರಿಣೀ ಕಿಂ
ಪಾಂಥಾಥವಾ ತೇ ಹೃದಯಾಭಿವಾಂಛಾ .. 9..

ಸಕುಡ್ಮಳಃ ಪಂಚದಿನಾಂತರೇಽಭೂ -

ದಶೋಕವೃಕ್ಷೋಽಪಿ ನಿತಾಂತಶೋಭಃ .
ಭೂರ್ಜತ್ವಚೀತ್ಥಂ ಲಿಖತಸ್ತವಾತ್ರ
ಹರ್ಷಾಶ್ರುಧಾರಾ ಪತಿತಾ ಮುಹುಃ ಕಿಂ .. 10..

ದೇವೀಪದಾರ್ಹಾಂ ಸುಕುಮಾರಲೋಲಾ -

ಮೇತಾಂ ಸುಕನ್ಯಾಂ ಪರಿಚಾರವೃತ್ತೌ .

ನಿಯುಂಜತೇ ಯೇ ಸ್ಮ ಪುನಸ್ತ ಏವ
ಲಜ್ಜಾವನಮ್ರಾ ನನು ಸಂಬಭೂವುಃ .. 11..
ಮನೋಹರೋಽಯಂ ಕಿಲ ವಿಗ್ರಹಃ ಕಿಂ
ಸಿತೇನ ನೀಪೇನ ವಿಧೀಯತೇ ಸ್ಮ .
ಸಂಕಲ್ಪಚಿತ್ರಾದಥವಾ ಸಜೀವ -

ಸ್ವರೂಪಮಾಧಾಯ ಸಮುತ್ಥಿತೋಽಭೂತ್ .. 12..

ಯಥಾ ವಿಲೋಲೇಷು ದಲೇಷು ಮಂದ -

ಸಮೀರಣಸ್ಪರ್ಶವಿಧೌ ತಥಾಸ್ಯಾಃ .
ಕರಾಂಗುಲೀಸ್ಪಂದಮೃದುಪ್ರಕಂಪೋ
ವ್ಯಾಪ್ನೋತಿ ಪಕ್ಷ್ಮಾವೃತನೀಲನೇತ್ರೇ .. 13..

ನೃತ್ಯತ್ಪದೇ ತೇ ಮಣಿನೂಪುರಾಭ್ಯಾ -
ಮಭಂಗುರಂ ತಾಳತರಂಗಿತೇ ಸ್ತಃ .
ಕದಾ ನು ಪಶ್ಯಾಮ್ಯಹಮಸ್ವತಂತ್ರೇ -

ತ್ಯುಕ್ತಂ ತಯಾ ಕಿಂ ಕವಿಮೇವ ಗೀತಂ .. 14..

ವಿತೀರ್ಯ ಭೂಯಶ್ಛಲಿತಾಖ್ಯಲಾಸ್ಯ -
ಮಾಧುರ್ಯಕಂ ಮಾಳವಿಕೇ ತಿರೋಽಭೂಃ .
ತಿಷ್ಠಸ್ಯಹೋ ಕಿಂ ವಿದಿಶಾಧಿಪಸ್ಯೋ -

ಜ್ಜಯಿನ್ಯಧೀಶಸ್ಯ ಪುರೋಽಥವಾ ತ್ವಂ .. 15..

ಹರಿತ್ತೃಣೋಽಯಂ ಸ್ಮರತೀಹ ಭೂಮೌ
ನೀಲಂ ನಭೋ ವೀಕ್ಷ್ಯ ಶಯಾನ ಏವ .

ಖಗೋ ಯದಿ ಸ್ಯಾಂ ಶರವೇಧಿಲುಬ್ಧಃ
ಕುತಶ್ಚಿದಸ್ತೀತ್ಯವಬೋಧಹೀನಃ .. 16..
ಉಪರ್ಯುಪರ್ಯುಡ್ಡಯನೇ ಪತಿಷ್ಯಾ -
ಮ್ಯೇಕೇನ ರೋದೇನ ಚ ಮೃತ್ಯುಮೇಮಿ .

ಅಸಂಖ್ಯಬಾಣಕ್ಷತಜಾಕ್ತದೇಹೋ -

ಪ್ಯಾಯುರ್ವಿವೃಧ್ಯೈ ಹ್ಯಭಿಲಾಷುಕೋಽಸ್ತಿ .. 17..ಯುಗ್ಮಕಂ
ಪೃಷತ್ಕಮಂಚೇ ಶಯಿತೋಽಪಿ ಕಶ್ಚಿತ್
ಪ್ರತೀಕ್ಷಿತುಂ ಜೀವಿತಮೀಹತೇ ಹಾ .

ಏಕಾಭಿಲಾಷಸ್ತು ಕವೇರಿಹಾಸ್ತಿ
ತದ್ದರ್ಶನಂ ಸ್ನಿಗ್ಧಪವಿತ್ರಹೃದ್ಯಂ .. 18..

ಪ್ರತೀಕ್ಷಯಾ ಶ್ಯಾಮಜಡೀಕೃತಾಯಾಂ
ರಾತ್ರೌ ಚ ದೀರ್ಘಪ್ರಹರಾಕುಲಾಭಾಂ .

ಸರ್ವಂ ವೃಥೈವೇತಿ ಹೃದಂತರಾಳೇ
ಮಂತ್ರೇ ಶ್ರುತೇಽಪಿ ಧ್ವನತೀವ ಕರ್ಣೇ .. 19..

ಅಶಬ್ದಮಪ್ಯತ್ಯಧಿಕಂ ಸುಶಕ್ತ -
ಮಾಹ್ವಾನಮಾಪ್ತಂ ತ್ವಿಹ ಶೂನ್ಯತಾಯಾಃ .
ಗೃಹಾತುರೋಽಯಂ ಪಥಿಕಃ ಪ್ರಯಾತಿ
ತಂ ದಕ್ಷಿಣಾಶಾಪಥಮೇವ ಪಶ್ಯನ್ .. 20..ಯುಗ್ಮಕಂ
ಕಚ್ಚಿತ್ ತತಃ ಪೃಚ್ಛತಿ ನಿಮ್ನಗಾಯಾ
ವೀಚೀ -ಸ ಕುತ್ರಾಸ್ತಿ ಸುಹೃದ್ವರೋ ನಃ .
ಕಚ್ಚಿತ್ ಪ್ರತೀಕ್ಷಾಭರಿತಃ ಸ ಪಾಂಥ -

ಮಶ್ವತ್ಥವೃಕ್ಷೋಽಙ್ಗುಲಿಭಿಶ್ಚ ತತ್ರ .. 21..
ಆಸ್ತೇ ನಿಮೇಷಾಕಲನೇನ ಕಚ್ಚಿತ್
ಪ್ರತ್ಯುದ್ಗಮಾರ್ಥಂ ಚ ಪಲಾಶವೃಕ್ಷಾಃ .
ತಿಷ್ಠಂತಿ ತತ್ರಾತಿಮನೋಹರಾಭಾನ್
ಧೃತ್ವಾ ಪ್ರಸೂನೋಜ್ಜ್ವಲಸುಪ್ರದೀಪಾನ್ .. 22..ಯುಗ್ಮಕಂ
ವೃಷ್ಟಿರ್ನ ವಾ ಪರ್ಯವಸಾನಮಾಪೇ -

ತ್ಯಾಹಾತ್ರ ಮೃತ್ಸಾಮೃದುಲೋಷ್ಣಗಂಧಃ .
ಪ್ರಹಸ್ಯ ಯಕ್ಷೀವ ವಿಮುಕ್ತಕೇಶಾ
ಸ್ಥಿತಃ ಪ್ರಸೂನೈಃ ಕುಟಜದ್ರುಮೋಽಸೌ .. 23..

ಪರೋಕ್ಷತಸ್ತಿಷ್ಠತಿ ಕೇತಕೀಯಂ
ಲಜ್ಜಾನತಾ ಪುಷ್ಪವತೀ ಮನೋಜ್ಞಾ .

ವೇಶ್ಯಾಕುಮಾರೀನಿಭಹೇಮಪುಷ್ಪಃ
ಕಿರಾತಿಕಾಭೋ ಬಕುಳದ್ರುಮೋಽಪಿ .. 24..

ವಿರಾಜಮಾನೌ ಕುಸುಮಾಂಬರಾಣಿ
ಧೃತ್ವಾ ಮನೋಮೋಹನವಾಟಿಕಾಯಾಂ .

ಲೋಧ್ರದ್ರುಮೋ ಮಾದ್ಯತಿ ಪುಷ್ಪವೃದ್ಧಿ -
ಹರ್ಷಾಕುಲೋಽಸೌ ತಿಲಕಸ್ತಥೈವ .. 25..ಯುಗ್ಮಕಂ
ನಭಸ್ವತೋಽಸಾವಭಿಲಾವಕಾಲ -

ಶ್ಚಿನೋತ್ಯಯಂ ಮಾಳವಗಂಧರಾಜಿಂ .

ಪ್ರತ್ಯುದ್ವ್ರಜಾಭ್ಯಾಗತಮತ್ರ ಸಮ್ಯಕ್
ಸದಾಗತೇ ವೇತ್ಸಿ ಜನಂ ಕಿಮೇನಂ .. 26..

ಯಃ ಪೂರಿತೋದಾತ್ತಸುಖೋಗ್ರತಾಪ -

ಚೇತಾಶ್ಚಯೋಽದಗ್ಧವಪುರ್ನಿದಾಘೇ .

ujjayini.pdf 35



ಉಜ್ಜಯಿನೀ ಕಾವ್ಯಂ

ಗ್ರಸ್ತೋಽಪಿ ಶೀತೈರ್ನ ಜಡೀಕೃತೋ ಯಃ
ಸಂವತ್ಸರಾನ್ಯೋ ಬಹು ಸಂಚಚಾರ .. 27..

ಸರ್ಗಸ್ಥಿತೋಯೋ ನಿಜಚಿತ್ತಭಾರಾನ್
ಭೂರ್ಜತ್ವಚೇಷ್ವನ್ವವತಾರಯಚ್ಚ .
ದೀರ್ಘಪ್ರವಾಸಾತ್ಪರಮಿಷ್ಟತೀರ್ಥಂ
ಪ್ರಾಪ್ಯೇವಯೋ ನಿಃಶ್ವಸಿತಂ ಕರೋತಿ .. 28..

ಮೃತ್ತ್ವಂ ಚ ತನ್ಮಾಳವದೇಶಕೋಣೇ
ಭಾಗ್ಯಾಯತಿಂಯೋಮನುತೇ ಸ್ವಕೀಯಾಂ .

ಸೋಽಯಂ ಸ್ವಭಾಂಡಂ ವಟವೃಕ್ಷಮೂಲೇ
ನಿಕ್ಷಿಪ್ಯ ತತ್ರೈವ ಸುಖಂ ಚ ಶಿಶ್ಯೇ .. 29..ವಿಶೇಷಕಂ
ವಟದ್ರುಪತ್ರಾಳ್ಯವಕಾಶತೋಽಧೋ
ದ್ರವಂತಿ ಕಿಂ ಪುಷ್ಕರನೀಲಿಮಾನಿ .

ಅನೇನ ಚೋತ್ತಾನಶಯೇನ ದೃಷ್ಟಂ
ನಭೋ ಲಸತ್ಯೇವ ಕಿಮಪ್ಯಪೂರ್ವಂ .. 30..

ಬಾಲ್ಹೀಕಪುಷ್ಪಾಸ್ತೃತಕೋಮಳಾಭಂ
ಕಾಶ್ಮೀರದೇಶಂ ಸುರಸಿದ್ಧಸೇವ್ಯಂ .

ಗಂಗಾಪ್ರಪಾತಾರ್ದ್ರಹಿಮಾದ್ರಿತುಂಗ -

ಶೃಂಗಂ ಚ ದೃಷ್ಟ್ವಾ ವಿನಿವರ್ತಮಾನಃ .. 31..
ಪಾಂಥೋಽಯಮೇತಸ್ಯ ಮುಖಾವಲೋಕಾದ್
ಗ್ರಾಮಸ್ಯ ಕಿಂ ಜಾಯತ ಏವ ಬಾಢಂ .

ಆರ್ದ್ರಾಂಚಿತಾಕ್ಷಶ್ಚ ಸಮುತ್ಸುಕಶ್ಚಾ -
ಪ್ಯಾನಂದತಾಳದ್ರುತಮಾನಸಶ್ಚ .. 32..ಯುಗ್ಮಕಂ
ಪಂಚೇಂದ್ರಿಯೈರಪ್ಯನುಭೂಯತೇ ಸ್ಮ
ಚಾದ್ಯಾನ್ನಲಾವಣ್ಯರಸೋಽತ್ರ ನೂನಂ .

ಅತ್ರೈವ ದೃಷ್ಟಾ ಹ್ಯೃತುಪರ್ಯಯಾಣಾಂ
ಶೋಭಾದ್ಭುತೈರಾದ್ಯಮಥಾದರೈಶ್ಚ .. 33..
ವರ್ಷೈರನೇಕೈಸ್ತಮದೃಷ್ಟಪೂರ್ವಾ
ದಿದೃಕ್ಷವಶ್ಚಾತ್ರ ಹಿ ವಿಸ್ಮಯಂತೇ .

ಸಮಾವೃತೈರಾಗತ ಏವ ಕಾಳಿ -

ದಾಸೋಽಯಮಿತ್ಯಾತ್ಮಗತಂ ತದುಕ್ತಂ .. 34..

ಕ್ವ ವಾ ಭವಾನ್ ಕಾಲಮಿಯಂತಮಾಸೀ -

ದಸ್ಮಾನ್ ನ ಕಿಂ ವಿಸ್ಮೃತವಾನಸೀತಿ .

ಕ್ಷೇಮೋಕ್ತಯಃ ಸ್ನೇಹಭರಾದ್ಭುತಾರ್ದ್ರಾಃ
ಶ್ರುತಾಃ ಪರಂ ತೇನ ಗೃಹಾತುರೇಣ .. 35..

ಯಾತ್ರಾಸು ಮಧ್ಯೇಽತ್ರ ವಿಶಶ್ರಮುರ್ಯೇ
ವಿದ್ವದ್ವರೈಸ್ತೈರ್ವಿಷಯೀಕೃತೋಽಭೂತ್ .

ಕವೀಂದ್ರಮುಕ್ತಾಮಣಿಕಾಳಿದಾಸ -

ಸ್ತದೀಯಕಾವ್ಯಾನಿ ಚ ತತ್ಪ್ರಶಂಸಾ .. 36..

ಕವಿಃ ಸ ಕಿಂದೇಶ್ಯ ಇತಿ ಪ್ರಕಾಮಂ
ಶ್ರುತೋಽತ್ರ ವಾದಪ್ರತಿವಾದಘೋಷಃ .
ಅತ್ರತ್ಯ ಏವಾಸ್ತಿ ಸ ಕಾವ್ಯಕಾರ
ಇತ್ಯಾತ್ಮತುಷ್ಟಿಪ್ರಭವಶ್ಚ ಶಬ್ದಃ .. 37..
ತತ್ಕಾವ್ಯಖಂಡಾಃ ಪ್ರಥಿತಾಃ ಕಿಲಾಸನ್
ಕರ್ಣಾನುಕರ್ಣಶ್ರವಣೇನ ಚೋಕ್ತ್ಯಾ .
ನಾಸೌ ತದವ್ಯಾಜಮುಖಾನಿ ಪಶ್ಯನ್
ಸ್ವಾಪಹ್ನವೇನ ಪ್ರಭುರತ್ರ ವಕ್ತುಂ .. 38..

ತಸ್ಥೌ ವಿನಮ್ರಃ ಸ ಯಥಾಪರಾಧಂ
ಕೃತ್ವಾ ಪುನಸ್ತಪ್ತಮನಾಶ್ಚ ಜಾತಃ .
ಗ್ರಾಮೀಣವೃದ್ಧೋದಿತವತ್ಸಲತ್ವ -
ಮಾಹ್ಳಾದಮಾಲಾ ಹಿ ಬಭೂವ ತಸ್ಮಿನ್ .. 39..

ಗ್ರಾಮೇ ಕಿಮತ್ರಾಸ್ತಿ ಮದೀಯಮೇತ -

ಚ್ಚಿಂತಾ ತಿರೋಽಭೂನ್ನಿಜಬಂಧವೋ ಹಿ .

ಪರಿಸ್ಥಿತಾಃ ಸ್ವಸ್ಯ ಕೃತೇಽಭಿಮಾನ -

ಭಾಜಾಸ್ತ್ವಿಮೇ ಗ್ರಾಮಜನಾ ವರಾಕಾಃ .. 40..
ಕಿಂ ನೋ ವಿಹಾಯ ತ್ವಮಿತೋ ಗಮಿಷ್ಯ -
ಸ್ಯೇವಂ ಹಿ ಪೃಚ್ಛತ್ಯಥ ಮಿತ್ರಮೇಕಂ .

ನ ನೇತ್ಯುವಾಚಾಪಿ ತು ಚಂದ್ರಕಾಂತ -

ತುಲ್ಯಂ ತದಾತ್ಮಾ ದ್ರವತೀವ ಭಾತಿ .. 41..

ಪಾದೇ ಚಲತ್ಯರ್ಧವಿಬೋಧವತ್ತದ್ -

ಗ್ರಾಮೇ ಪುರಾ ವೃದ್ಧಕುಟೀಂ ನಿಶಾಮ್ಯ .
ಅಂತರ್ನ ಕೋಽಪೀತ್ಯನುಯೋಗಿ ನೇತ್ರಂ
ಶ್ರುತಂ ಚ ವೃದ್ಧಃ ಸ ಮೃತೋ ಬಭೂವ .. 42..

ನಿಜೈಕಪುತ್ರೀವಿರಹಾಕುಲೋಽಸೌ

ನ ಕಂಚಿದೂಚೇ ಕತಿಚಿದ್ದಿನೇಷು .
ಅಥೈಕದಾ ಚೋಡ್ಡಯತೇ ಸ್ಮ ಪಕ್ಷೀ
ಶೂನ್ಯಂ ತ್ವಭೂತ್ ಪಂಜರಮೇಷ ಗೇಹಃ .. 43..
ಪುರಾತನಪ್ರೇಮಕಥಾಶ್ಚ ಕಾಶ್ಚಿ -
ನ್ನೀಡಾದಿತಃ ಶ್ರೋತ್ರಪಥಂ ಪ್ರವಿಷ್ಟಾಃ .
ಕಿಂ ತತ್ ಸ್ಮರಂತ್ಯುಜ್ಜಯಿನೀಸುವರ್ಣ -

ನೀಡೋಪಬದ್ಧಾಸ್ತಿ ವಿಹಂಗಬಾಲಾ .. 44..

ನ ಸಂತಿ ಪಾಪಾನಿ ವಿಮುಕ್ತಿಸಿಧ್ಯೈ
ಕಿಂ ತಾಪಶಾಂತ್ಯೈ ಪ್ರಭವೇನ್ನದೀಯಂ .

ಗ್ರಾಮೀಣಸಂಸ್ಕಾರವದೇತದಾಪಃ
ಸ್ವಚ್ಛಪ್ರಶಾಂತಸ್ಫಟಿಕಾವದಾತಾಃ .. 45..
ಆಕಂಠಮಸ್ಯಾಂ ವಿನಿಮಜ್ಯ ನದ್ಯಾ -
ಮಾಲಾಪಯಾಮಾಸ ಪರಸ್ಸಹಸ್ರಂ .

ಗಾಯತ್ರಿಕಾಂ ಮೃತ್ಸಘಟಸ್ಯ ಚಾಂತ -

ರಾಕಾಶಮಸ್ಯಾನಿಶಮರ್ಕದೀಪ್ತಂ .. 46..

ತೇನ ಪ್ರಕಾಶೇನ ತು ನೀಯಮಾನ -

ಮಾತ್ಮಾನಮಾಶಂಸ್ಯ ವಿನೀತಿಪೂರ್ವಂ .

ಸ್ಥಿತೇಽಪಿ ಕುತ್ರಾಪ್ಯಭಿಯಂತಿ ನೈಕೇ
ಪೂರ್ವೇ ಸತೀರ್ಥ್ಯಾಃ ಸಮಮೇವ ಭೂಯಃ .. 47..
ತೇಷಾಂ ಕವೇಃ ಸರ್ಗತಪಃಫಲಾನಾ -

ಮಾಸ್ವಾದಕಾಸ್ತೇ ಮಿಳಿತಾ ವದಂತಿ .

ನ ಕೇವಲಂ ಸೋಜ್ಜಯಿನೀ ತ್ವದುಕ್ತಿಂ
ಪ್ರತ್ಯುದ್ವ್ರಜಿಷ್ಯಂತ್ಯಪಿ ತು ತ್ರಿಲೋಕೀ .. 48..

ಅಶ್ವತ್ಥವೃಕ್ಷೇ ಹೃದಯಾಕೃತಿಂ ಚ
ಸಹಸ್ರಶಃ ಶ್ಯಾಮಳಪರ್ಣರಾಜಿಂ .

ನಿಸ್ತಂದ್ರಮಾಸ್ಪಂದಚಲಾಂ ವಿಲೋಕ್ಯ
ನಿಶ್ಶಬ್ದಮೇವೇಹ ಕಮಾಹ ಸೋಽಯಂ .. 49..

ಅಸ್ವಸ್ಥಮೇತದ್ಧೃದಯಂ ಕಿಲೈಕಂ
ಮರ್ತ್ಯಸ್ಯ ಹಾ ದುಸ್ಸಹಮೇವ ವೃಕ್ಷ .

ಏತಾನ್ಯಹೋ ತೇ ಹೃದಯಾನ್ಯಸಂಖ್ಯಾ -
ನ್ಯಸ್ವಸ್ಥಿತಾನ್ಯತ್ರ ಸದಾ ಭವಂತಿ .. 50..

ಸಮೀರಣೈರಾಳುಲಿತಾನಿ ತಾನಿ

ಸರ್ವಾಣಿ ಸರ್ವರ್ತುಷು ತುಲ್ಯಮೇವ .

ದೃಷ್ಟ್ವಾ ನಿಷೀದಾಮ್ಯಖಿಲಂ ತವೈತ -

ಚ್ಛಾಯಾತಟೇ ವಿಸ್ಮಿತಮಾನಸೋಽಹಂ .. 51..

ಅಸ್ವಾಸ್ಥ್ಯಮೇತನ್ಮಹದಸ್ತು ತೇಽಹ -

ಮಿಚ್ಛಾಮಿ ಶಾಂತಿಂ ತ್ವದನಾತಪೇಽಸ್ಮಿನ್ .

ಸರ್ಗಾತ್ಮಕಾವಿಷ್ಕರಣಾಕುಲಸ್ಯ
ಶಾಂತಿಸ್ತು ಲಭ್ಯಾ ಮರಣೇಽಥವಾ ಸ್ಯಾತ್ .. 52..

ಗ್ರೀಷ್ಮೋ ಗತಶ್ಚಾತಕಶಾಬಕೇನ
ಕೇಕಾರವೇಣೈತಿ ಸ ವರ್ಷಕಾಲಃ .
ಪುನಸ್ಸಮಾಯಾತಿ ವಸಂತಮಾಸೋ
ವನಪ್ರಿಯಾಣಾಂ ಮಧುರಸ್ವರೇಣ .. 53..

ಯದಾ ವಿಕಂಪ್ರಪ್ರವಿಲೋಲಚಂಚೂ -

ಪುಟೇನ ಮಂದಂ ಚಟಕಾ ವಿರೌತಿ .

ತದಾ ಸಮಾಗಚ್ಛತಿ ನಗ್ನಪಾದಃ
ಸವೇಪಥುಶ್ಚಾಪಿ ತುಷಾರಕಾಲಃ .. 54..
ಭಜಂತಿ ಸಾಕ್ಷ್ಯಂ ಹ್ಯೃತುಭೇದಭಾವೇ
ಖಗಾ ಇಮೇಽಶ್ವತ್ಥತರುಃ ಕವಿಶ್ಚ .
ಕವೇರ್ಮನಸ್ಯಾರ್ತವಸಂಕ್ರಮಾಂಸ್ತಾನ್
ಜಾನಂತಿ ನೇಮೇ ತರುಪಕ್ಷಿವರ್ಗಾಃ .. 55..
ಸ್ವಕೀಯಭಾಂಡಸ್ಥಿತಪತ್ರಖಂಡಾ
ವಹಂತಿ ತೇಷಾಂ ಕರಲಾಂಛನಾನಿ .

ಇದಂ ಕಿಲೈತಿಹ್ಯಮಹೋ ಕವಿಂ ತತ್ -

ಪಶ್ಚಾತ್ಸ್ಥಿತಂ ಪಶ್ಯತಿ ಕಸ್ಸಚೇತಾಃ .. 56..
ಮೂರ್ತೀಭವತ್ಪ್ರಾಕ್ತನನೈಜಪುಣ್ಯಾಂ
ಲಜ್ಜಾವನಮ್ರಂ ಸಮುಪಸ್ಥಿತಾಂ ತಾಂ .

ಸ್ವಪ್ನೇಷು ಜಾಗ್ರತ್ಸ್ವಪಿ ಚಾರ್ಧಬೋಧೇ -

ಷ್ವಯಂ ಸದಾ ಪಶ್ಯತಿ ಚತ್ವರಸ್ಥಃ .. 57..
ಪ್ರಶ್ನಃ ಸ ತಸ್ಯಾಃ ಪ್ರಥಮಃ ಸ್ಮಿತಂ ತ -

ದನುತ್ತರಂ ಹಾ ಪುಳಕಪ್ರದಾಯಿ .

ನಿವೃತ್ಯ ಸಾ ಚ ಸ್ಥಿತಿರಪ್ಯಪಾಂಗ -

ದೃಷ್ಟಿರ್ವಿಲಜ್ಜಾಂಚಿತತೀಕ್ಷ್ಣಪಾತಾ .. 58..

ಆಮಂತ್ರಣಂ ದೂರವಿನೀತದೋಳಾ -

ಗವಾಕ್ಷತೋಽಕ್ಷಿಪ್ರಹಿತಂ ಚ ಮೂಕಂ .

ಧಾವದ್ರಥಾಶ್ವೋತ್ಥಖುರಾರವಸ್ಸೋ -

ಪ್ಯನಾರತಂ ಸಂತ್ಯನುವರ್ತಮಾನಾಃ .. 59..ಯುಗ್ಮಕಂ
ಸಂಶ್ರೂಯತೇ ಕಿಂ ಸ ಖುರಾರವೋಽದ್ಯಾ -
ಪ್ಯೇತನ್ನು ಕಿಂ ಸತ್ಯಮುತ ಸ್ಮೃತಿರ್ವಾ .

ಭೂಯೋಽತ್ರ ತೇಽಪ್ಯುಜ್ಜಯಿನೀಮಹೀಂದ್ರ -
ದೂತಾಸ್ಸಮಾಯಾಂತಿ ಹಯಾಧಿರೂಢಾಃ .. 60..
ತೇಷಾಂ ಕುತೋ ವಾ ವಿಜನಾಂಕಣೇಽಸ್ಮಿನ್
ಪಕ್ಷೀಂದ್ರಚಕ್ಷೂಂಷಿ ಪರಿಭ್ರಮಂತಿ .

ಅತ್ರೈಕ ಏವಾಸ್ತಿ ವಟದ್ರುಮೂಲೇ
ಸಮಾಗತಾಸ್ತೇ ಕಿಮಿಹೈವ ದೇಶೇ .. 61..

ಯಥಾಗತಂ ತೇ ಪ್ರತಿಯಾಂತು ವೇಗಾ -

ದಿತ್ಯಾನತಾಸ್ಯೋಽಯಮಿಹೈವ ತಸ್ಥೌ .
ನಿಮೀಲಿತಾಕ್ಷಶ್ಚ ವಟದ್ರುವೃದ್ಧೇ
ಸಮರ್ಪಿತಾಂಗೋಽರ್ಧಸುಷುಪ್ತಿಮಾಪ .. 62..

ಆಹತ್ಯ ಭೂಮೌ ಸ್ವಭುಜೋಗ್ರದಂಡೇ -

ನೈತೇ ದೃಢಂ ತಸ್ಯ ಪುರೋಽವತಸ್ಥುಃ .
ಅಲಂ ಸುಷುಪ್ತ್ಯಾ ಕಿಮು ಮೂಢ ಕಾಳಿ -

ದಾಸಃ ಕವಿಃ ಕಶ್ಚಿದಿಹಾಸ್ತಿ ದೃಷ್ಟಃ .. 63..
ದೃಷ್ಟ್ವಾಪ್ಯಸೌ ಭೂಪತಿದೂತಚಿಹ್ನಾ -
ನ್ಯಾಚಾರಪೂರ್ವಂ ನ ಚ ತಾನ್ ಸಿಷೇವೇ .

ಅಯಂ ತು ನಿಶ್ಶೇಷನಿವೀತಭೀತ್ಯಾ -
ದರಾಕ್ಷ ಇತ್ಯದ್ಭುತಮಾಪ್ನುವಂಸ್ತೇ .. 64..

ಕೋಽಯಂ ವಿಮೂಢೋ ಬಧಿರೋಽಥ ಮೂಕಃ
ಪ್ರಷ್ಟುಂ ಚ ತೇಽನ್ಯತ್ರ ಜವೇನ ಜಗ್ಮುಃ .
ಪ್ರತ್ಯಾಗಮಿಷ್ಯಂತಿ ಕಿಮೇತ ಏವ
ದೂತಾ ಮುದಾ ಗ್ರಾಮಜನೋಪನೀತಾಃ .. 65..
ತಂ ತೇ ಕ್ಷಮಸ್ವೇತ್ಯಭಿವಂದ್ಯ ಭೂಪ -

ಸಂದೇಶಮಿತ್ಥಂ ಕಥಯಾಂಬಭೂವುಃ .
ಉತ್ತಿಷ್ಠಮಾನ ಪ್ರಿಯಸತ್ಕವೇ ತ್ವಾ -
ಮಿಹೋಜ್ಜಯಿನ್ಯಾಂ ವಿನಿಮಂತ್ರಯಾಮಃ .. 66..

ಆಚಾರ್ಯವಾಕ್ಯಂ ಧ್ವನತಿ ಸ್ಮ ಭೂಯೋ -

ಪ್ಯೇತತ್ಸ್ಮೃತೌ ಮಂದ್ರಗಭೀರರಮ್ಯಂ .

ಅಬೋಧತಃ ಸಾಂಜಲಿರಂತರಾಸೌ
ಗುರುಸ್ಮೃತೌ ಪುಣ್ಯಜಲೇ ನಿಮಗ್ನಃ .. 67..
ನ ಕಾಂಚಿದೂಚೇ ಪ್ರತಿವಾಚಮೇಷ
ಸ್ವಕೀಯರತ್ನಂ ತು ಜಹಾರ ಪೂರ್ವಂ .

ಅವಂತ್ಯುದಾರಾ ಚ ಕಿಮರ್ಥಮೇತ -

ಚ್ಚಿಂತೋತ್ತರಂಗಂ ಹೃದಯಂ ಬಭೂವ .. 68..

ನೈವಾಗಮಿಷ್ಯಾಮ್ಯಹಮೇವಮೇವ
ವದೇತಿ ವಕ್ತ್ಯಾಂತರಧರ್ಮರೋಷಃ .
ನಿಮಂತ್ರಣಂ ವಿಕ್ರಮಭೂಪದತ್ತಂ
ನ ತ್ಯಾಜ್ಯಮತ್ರೈವ ಶೃಣೋತಿ ಚೇತ್ಥಂ .. 69..

ಜಾಜ್ಜ್ವಲ್ಯಮಾನಜ್ವಲನದ್ವಿಪಾರ್ಶ್ವೋ
ಯಥಾ ಮಹಾಘೋರವನೇ ತಥಾಯಂ .

ತಸ್ಥೌ ಕವಿಸ್ತದ್ ಘನಮೌನಜನ್ಯ -
ಪ್ರತ್ಯುತ್ತರಾಶಂಕಿತಮಾನಸೇಷು .. 70..
ಅಸ್ವಸ್ಥಿತೇಷು ಕ್ಷಿತಿಪೇಂದ್ರದೂತೇ -

ಷ್ವೇವಂ ನಿಜಗ್ರಾಮಸುಹೃತ್ಸು ಚಾತ್ರ .
ತಿಷ್ಠತ್ಸು ಮಾ ಗಚ್ಛ ವಿಹಾಯ ಚಾಸ್ಮಾ -
ನಿತ್ಯುಕ್ತಪೂರ್ವಶ್ಚ ಸುಹೃದ್ವರೋ ಯಃ .. 71..
ಸ ಏವ ಚಾಗತ್ಯ ಪುರೋಽದ್ಯ ವಾಚ -

ಮೂಚೇ ಕವಿಂ ತಂ ವಿನಿರುದ್ಧಕಂಠಃ .
ಗಂತಾಸಿ ಚೇನ್ನಸ್ತ್ವಭಿಮಾನ ಏವ
ಗ್ರಾಮೀಣಶೈಲೀಯಮಹೋ ವಿಶುದ್ಧಾ .. 72..ವಿಶೇಷಕಂ
ಪುಷ್ಪ್ಯತ್ಯಶೋಕಃ ಕಿಲ ದೋಹದೇನ
ತಥಾ ಕವೇರಂಕುರಿತಾ ಪ್ರತೀಕ್ಷಾ .

ದ್ರಷ್ಟುಂ ಮುಖಂ ತತ್ ಸಕೃದಪ್ಯಹಂ ಕಿಂ
ಶಕ್ನೋಮಿಯದ್ಯುಜ್ಜಯಿನೀಂ ಗತಶ್ಚೇತ್ .. 73..

ಅಥಾಹ ನೈಜೋಜ್ಜಯಿನೀಪ್ರಯಾಣ -

ವಾಂಛಾಂ ಕವಿಃ ಸ್ವಲ್ಪವಚೋಭಿರೇವ .

ತದಾ ಚ ತದ್ಗ್ರಾಮಮನೋಽಭಿಮಾನ -

ಹರ್ಷೈಸ್ತರಂಗಾಯಿತಮೇವ ಬಾಢಂ .. 74..

ಸ್ನೇಹಾತಿವರ್ಷೇಣ ಸಮಾರ್ದ್ರಚಿತ್ತೋ -

ಸ್ತ್ಯೇಷಾಂ ಚ ನಿರ್ವ್ಯಾಜಹೃದಾಂ ತಥಾಪಿ .

ಶಂಕಾವಶಿಷ್ಟಾ ಭವತೀಹ ಪಾರಂ
ಪರಾಜಿತೋಽಸ್ಮೀತಿ ನಿತಾಂತಶಲ್ಯಾ .. 75..
ಪರಾಜಯಂ ಚಾಪ್ಯಸಕೃದ್ ವರಿಷ್ಯೇ
ಯದೀಹಜನ್ಮನ್ಯತುಲಪ್ರಿಯಾರ್ದ್ರಂ .

ಪ್ರಿಯಾಮುಖಾಬ್ಜಂ ಸಕೃದಪ್ಯಹೋ ತದ್
ಭವೇನ್ಮುಹುರ್ಮೇ ನಯನಸ್ಯ ಪಾತ್ರಂ .. 76..

ಗತ್ವೋಚ್ಯತಾಂ ದೋಳಕಸೇವಕಾದಿ -

ವೃಂದಂ ವಿನಾ ಯಾಸ್ಯತಿ ಕಾಳಿದಾಸಃ .
ಪ್ರಶಾಂತಿಮಾಪ್ನೋತ್ಯಪರಾಹ್ನಸೂರ್ಯಾ -

ತಪೋಽನಿಲಃ ಸಾಂತ್ವಯತೀವ ಮಂದಂ .. 77..

ಸಪ್ತಮಃ ಸರ್ಗಃ
ಉಜ್ಜಯಿನೀಂ ಪ್ರತಿ
ಕಿಮಾದ್ಯದೃಷ್ಟಿಪ್ರಣಯೋಽತ್ರ ಶಿಪ್ರಾ -
ಪುರೋಽವತಸ್ಥೌ ಕವಿರಾರ್ದ್ರಚಿತ್ತಃ .
ಶೀತಾನಿಲಸ್ಯಾಥ ನಿಮಂತ್ರಣೇನ
ಸ್ನೇಹೋದಯೇ ತತ್ರ ಚ ಗಾಹತೇ ಸ್ಮ .. 1..
ಕ್ಳಮಃ ಕ್ರಮಾಲ್ಲೀಯತ ಏವ ಶೈತ್ಯೇ
ಸ್ನಾತ್ವೋಪವಿಷ್ಟೋಽಸ್ತಿ ಶಿಲಾತಲೇಽಸ್ಮಿನ್ .

ಶೀತೋಪಚಾರಂ ಕುರುತೇ ಸ ಶಿಪ್ರಾ -
ವಾತೋಽಬ್ಜಗಂಧಾಕಲಿತಾಂಬುಬಿಂದುಃ .. 2..
ಅಜ್ಞಾತಮೇತಂ ಪಥಿಕಂ ಚ ಕಸ್ಮಾ -
ಜ್ಜನ್ಮಾಂತರಸ್ಥಾಪಿತಗಾಢಬಂಧಾತ್ .

ಸ್ವಪ್ರತ್ಯಭಿಜ್ಞಾವಿಷಯೀಕರೋಷಿ
ತ್ವಮುಜ್ಜಯಿನ್ಯುಜ್ಜ್ವಲರಮ್ಯಹರ್ಮ್ಯೇ .. 3..

ದೀರ್ಘಾಯತೇ ಪತ್ತನರಾಜವೀಥೀ
ಪಾರ್ಶ್ವಸ್ಥಸೌಧೇಷು ಸಮುತ್ಪತಂತಿ .

ಸಂಗೀತವಾದ್ಯಧ್ವನಿಭಿಶ್ಚ ಸಾರ್ಧಂ

ನೃತ್ತಾಂತರೇ ನೂಪುರಶಿಂಜಿತಾನಿ .. 4..

ಧೂಪೇನ ಕಾಲಾಗರುಚಂದನಾಭ್ಯಾಂ
ಸುಸಂಸ್ಕೃತೇನೋಷ್ಮಳಚುಂಬನೌಘೈಃ .
ಸಂವೃಣ್ವತಾ ಕಾಮಪಿ ಕೇಶಿನೀಂ ತೈ -
ರ್ಗವಾಕ್ಷರಂಧ್ರೈರ್ನಿಭೃತಂ ಗತೇ ತು .. 5..
ವ್ಯಾಪ್ನೋತಿ ಕೋ ಮಾದಕಗಂಧಪೂರಃ
ಸಂಕ್ರೀಡಯಂತೀ ಗೃಹಶಾರಿಕಾ ಕಾ .

ಉದೇತಿ ದೇವೇಂದ್ರಧನುರ್ವಳಭ್ಯಾಂ
ಮಯೂರಪಿಂಛಾಚಲನೈರ್ಮನೋಜ್ಞಂ .. 6..ಯುಗ್ಮಕಂ
ಭೂಮಾವಯಂ ಗಚ್ಛತಿ ಪಾದಚಾರೀ
ಸ್ವರ್ಗಸ್ಯ ವಕ್ತ್ರಂ ಪುರತೋ ವಿಭಾತಿ .

ಸ್ವರ್ಗೋಽತ್ರ ಸಕ್ತ್ಯಾ ಸಮುದೇತಿ ತತ್ರ
ವೈರಾಗ್ಯಚಂದ್ರೋದಯ ಏವ ಭಾತಿ .. 7..

ದಯೈವ ಗಂಗಾ ಮದಭಂಗರೂಪೋ
ವಹ್ನಿಶ್ಚ ನಿತ್ಯಂ ಶರಣಂ ಪ್ರಯಾತಃ .
ಯನ್ಮಸ್ತಕಂ ಯಸ್ಯ ಚ ವೀರ್ಯಬಿಂದೌ
ಶೇತೇ ವಿಶಾಲಂ ಗಗನಂ ಸುಖೇನ .. 8..

ಸುಧಾಯತೇಯಸ್ಯ ಗಳೇ ವಿಷಂ ಚ
ತಸ್ಯಾಲಯೇ ಚಂಡಮಹೇಶ್ವರಸ್ಯ .
ಪ್ರಭಾತಪೂಜಾಸು ಚ ಘಂಟಿಕಾಯಾಃ
ಶ್ರೋತ್ರಂ ಗತೋ ಮಂದ್ರಗಭೀರನಾದಃ .. 9..ಯುಗ್ಮಕಂ
ವಿನ್ಯಸ್ಯ ಪಾದಂ ಶಿಶುವತ್ ಸಲೀಲಂ
ಸೋಪಾನಮಾರುಹ್ಯ ಯಥಾಕ್ರಮೇಣ .

ಜಗತ್ಪಿತುಸ್ತಸ್ಯ ಪುರಃ ಸ್ಥಿತೋಽಸೌ
ಕೃತಾಂಜಲಿರ್ಮೀಲಿತಲೋಚನೋಽಭೂತ್ .. 10..

ಮುಖೇ ಚಯಾ ಸೃಷ್ಟಿರುದೇತಿ ಮಂದ್ರ -
ಸ್ಥಾಯ್ಯಾಂ ಶುಭಾಶೀರ್ವಿಶದಾಕ್ಷರಾ ಸಾ .

ಪುನಃ ಸ ಸಾಕ್ಷಾತ್ಕುರುತೇ ತ್ರಿಲೋಕೀ -

ಸಮ್ರಾಜಮಾಕಾಶಮಹಾಧಿಪಂ ತಂ .. 11..

ಗಂತುಂ ತತೋ ವಿಕ್ರಮರಾಜಧಾನೀ -

ಮೈಚ್ಛತ್ ಕವಿಸ್ತಂ ಪ್ರತಿಪಾಲಯಂತೀಂ .

ಸೂಕ್ತಿಃ ಪುರೈವೋಜ್ಜಯಿನೀಂ ಗತಾ ತಾ -

ಮನ್ವೇತಿ ಕರ್ತಾದ್ಯ ಯಥಾಗುರೂಕ್ತಿ .. 12..
ಪುಷ್ಪಾಂಕಣಂ ಪ್ರಾಪ್ಯ ಸ ಗೋಪುರೇಣ
ಮುಖ್ಯಸ್ಯ ಸೌಧಸ್ಯ ಪುರೋ ಜಗಾಮ .

ದ್ವಾಃಸ್ಥಸ್ತದಾ ತತ್ಪದಚಾರಿಪಾಂಥ -

ಕ್ಷೀಣಾರ್ತಭಾವಂ ತು ನಿರೀಕ್ಷತೇ ಸ್ಮ .. 13..
ಸ್ನಾನೇನ ಶುದ್ಧೋಽಪಿ ಕುಚೇಲಕೋಽಯಂ
ಕೋ ವಾ ಭವೇದಂಸವಿಲಂಬಿಭಾಂಡಃ .
ಅಥಾಗತಶ್ಚಾಹ ನೃಪಾಯ ಕಾಳಿ -

ದಾಸಂ ಪುರದ್ವಾರಿ ವದ ಸ್ಥಿತಂ ಮಾಂ .. 14..

ಕಿಂ ಕಾಳಿದಾಸಃ ಶ್ರುತಪೂರ್ವಮೇವ
ತನ್ನಾಮ ನಾಮೈವ ತತೋಽಧಿಕಂ ನ .

ಅಥಾಂತರಾನೀತಕವಿಃ ಸ ರಾಜ -

ದೂತಾನುಯಾತಶ್ಚರತೀಹ ಮಂದಂ .. 15..

ಗಚ್ಛತ್ಯಸೌ ಪಕ್ಷಿಮೃಗಾದಿಶಿಲ್ಪ -
ಹೃದ್ಯೋನ್ನತಸ್ತೂಪಶತಾನಿ ತಾನಿ .

ಪುಸ್ತಾನಿ ಚಿತ್ರಾಂಚಿತಪಾರ್ಶ್ವಭಿತ್ತೀಃ
ಪಶ್ಯನ್ ಸುವೃತ್ತಾಂತರರಮ್ಯವೀಥ್ಯಾ .. 16..
ಸಂಪೂರ್ಯತೇ ವೇಣುಮೃದಂಗವೀಣಾ -

ನಾದೈಃ ಶ್ರುತಿಃ ಸಿಕ್ತಮಥಾಕ್ಷಿ ವರ್ಣೈಃ .
ದೃಷ್ಟಂ ಚ ಸರ್ವಂ ರಮಣೀಯಮೇವ
ಶ್ರುತಾಶ್ಚ ಸರ್ವೇ ಮಧುರಾರ್ದ್ರಶಬ್ದಾಃ .. 17..
ಗ್ರಾಮಪ್ರಿಯೋಽಯಂ ತು ತಥಾಪಿ ರಾಜ -

ಹರ್ಮ್ಯಂ ಜನಾಕೀರ್ಣಮಿದಂ ಗಭೀರಂ .

ಘೋರಾನಲೇನಾವೃತವಾಸಗೇಹ -

ಸಮಾನಮೇವೇತಿ ವಿಮನ್ಯತೇ ಸ್ಮ .. 18..
ಜಾಲಂ ಕಿಲೇದಂ ಪರಪುಷ್ಟನಾಮ್ನೋ -

ಪ್ಯತಂತ್ರಸಂಚಾರಿವಿಹಂಗಮಸ್ಯ .
ತಥಾಪಿ ನಾಕಾನುಕೃತಿಃ ಪೃಥಿವ್ಯಾಂ
ಮನುಷ್ಯಸೃಷ್ಟೇಯಮನನ್ಯರಮ್ಯಾ .. 19..
ಸುದೀರ್ಘಮಾರ್ಗಕ್ಳಮತಪ್ತಪಾದಃ
ಸ ವೇತ್ರವತ್ಯಾಽಽದರತೋಽನುಯಾತಃ .
ಉಪೈತಿ ಸೋಪಾನಮಶೇಷವಿದ್ವ -

ದಭ್ಯರ್ಚಿತಂ ಮಂಡಪಸನ್ನಿಧಿಸ್ಥಂ .. 20..

ತಿಷ್ಠತ್ಯಸೌ ವಿಸ್ಮಿತನೇತ್ರಯುಗ್ಮಃ
ಕವಿಃ ಪರಂ ವಿಕ್ರಮಚಕ್ರವರ್ತೀ .

ಸಿಂಹಾಸನಸ್ಯೋಪರಿ ಸನ್ನಿವಿಷ್ಟೋ
ವಿರಾಜತೇ ಸೂರ್ಯಸಮಾನತೇಜಾಃ .. 21..
ಸ್ವರ್ಣಚ್ಛದೈಃ ಕೇಸರಿಭಿಶ್ಚತುರ್ಭಿ -

ರ್ಧೃತಂ ಹಿ ಸಿಂಹಾಸನಮಸ್ಯ ಪಶ್ಚಾತ್ .

ಶುಕ್ಳಾಭ್ರಶುಭ್ರಾಭಸುವರ್ಣದಂಡ -

ಚ್ಛತ್ರಂ ಚ ಶೈತ್ಯಪ್ರದಚಾಮರೇ ಚ .. 22..

ಸುಚಿತ್ರಿತಂ ಯೇನ ರಸಾರ್ದ್ರವಾಚಾ
ರಘೂತ್ತಮಾನಾಂ ಚರಿತಂ ಸುಧೀರಂ .

ಕವಿಃ ಸ ಪಶ್ಯತ್ಯಧುನೈವ ಕಂಚಿ -

ನ್ಮಹೀಪತಿಂ ಹ್ಯೇಷ ತು ವಿಕ್ರಮಾರ್ಕಃ .. 23..
ಶಕಾರಿಮೇತತ್ಸದೃಶಂ ವ್ಯಚಿಂತಿ
ಪೂರ್ವಂ ತಥಾ ನೇತ್ಯವಧಾರ್ಯತೇಽದ್ಯ .
ಅಯಂ ನ ತೀಕ್ಷ್ಣವ್ರತವಾನ್ ದಿಲೀಪೋ
ರಘುರ್ನಯೋ ದಿಗ್ವಿಜಯೀಯಶಸ್ವೀ .. 24..

ಅಜೋಽಪಿ ನಾರ್ದ್ರಾಕುಲಮಾನಸಸ್ತತ್ -

ಪುತ್ರೋಽಪಿ ನೋ ಯಃ ಪ್ರಿಯವಲ್ಲಭಾಯೈ .
ಗೃಹೀತಮೃತ್ಯುರ್ಭವತಿ ಸ್ಮ ನೈವ
ತ್ಯಾಗೈಕಶೀಲಃ ಸ ಚ ರಾಮಚಂದ್ರಃ .. 25..
ಅನನ್ವಯೋ ವಿಕ್ರಮಭೂಮಿಪಾಲ -

ಸ್ತಥಾಪಿ ಕಾಮಪ್ಯಕಳಂಕಕನ್ಯಾಂ .

ಸ್ವೀಯಾಂ ವ್ಯಧಾದ್ಯೋ ವಿನಿಗೂಢತಂತ್ರೈ -

ಸ್ಸ ಚಾಗ್ನಿಮಿತ್ರಃ ಸ್ಮರಣೇ ಪ್ರವಿಷ್ಟಃ .. 26.. ಕಲಾಪಕಂ
ಏಷಾ ಕಥಾ ಯದ್ಯಪಿ ವಿಕ್ರಮಾರ್ಕ -

ಕೀರ್ತೀಂದುಮಧ್ಯೇಽಸ್ತಿ ಕಳಂಕರೇಖಾ .

ತಥಾಪಿ ಹಸ್ತಾಹಿತಚಾಮರಾಭಿ -

ಸ್ತನ್ವೀಭಿರುತ್ಪಕ್ಷ್ಮಳತೂಲಿಕಾಭಿಃ .. 27..
ಅದೃಶ್ಯಪತ್ರೇಷು ಶಕೋಗ್ರಯುದ್ಧೇ
ವಿಜೇತುರೇತನ್ನೃಪವಿಕ್ರಮಸ್ಯ .
ಪ್ರತಾಪಶೌರ್ಯಾದಿಕಥಾವಿಶೇಷೋ

ವಿಲಿಖ್ಯತೇಽದ್ಯಾಪಿ ನಿರಂತರಾಳಂ .. 28..

ನಕ್ಷತ್ರಮಾಲಾಧವಳಾಂತರೀಕ್ಷ -

ಮಧ್ಯೇ ಯಥಾ ಪೂರ್ಣಶಶಾಂಕಬಿಂಬಂ .

ವಿಭಾತಿ ತದ್ವತ್ ಖಲು ವಿಕ್ರಮಾರ್ಕ -

ರಾಜಾಧಿರಾಜಃ ಸ ಹಿ ಭೀಮಕಾಂತಃ .. 29..
ಜಾನಾತಿ ನಾಚಾರಮಸೌ ತಥಾಪಿ
ರಾಜ್ಞೇ ಜಯಾಶೀರ್ವಚನಾನಿ ದತ್ವಾ .
ಆನಮ್ರಶೀರ್ಷಃ ಕವಿರತ್ರ ತಸ್ಥೌ
ಶುಭಾಯ ವಾ ಪ್ರಾರ್ಥಿತವಾನ್ಮಹೇಶಂ .. 30..

ಜಯಾಲುರಾದ್ಯೋಜ್ಜಯಿನೀಪುರೀಯಂ
ಯಸ್ಯಾಃ ಶಿರೋ ವಾ ಮನ ಏವ ರಾಜಾ .

ಸ್ಮಶ್ರುಪ್ರವೃದ್ಧೇ ಕ್ಷಿತಿಪಾಲವಕ್ತ್ರೇ
ಸ್ಮಿತಂ ತು ಕಿಂಚಿತ್ ಸಮುದೇತಿ ಮಂದಂ .. 31..

ಯಥಾಂಬರೇ ಶ್ರಾವಣಮೇಘಪುರ್ಣೇ
ಮನೋಹರಾ ಚಂದ್ರಕಲಾವತೀರ್ಣಾ .

ದೃಷ್ಟ್ವೈತದಸ್ಮಿನ್ ಕವಿಮಾನಸೇಽಪಿ
ವಿಶ್ವಾಸಲೇಶಃ ಸ್ಫುಟಿತಃ ಕ್ರಮೇಣ .. 32..

ರಜಃಪ್ರಭಾವೋಡುವಿಲೋಚನೇ ತೇ
ನವಾಗತಂ ತಂ ಸ್ಪೃಶತಃ ಸುಖೇನ .

ಆರೋಢುಮತ್ರೋನ್ನತಪೀಠಮೇನಂ
ನಿಮಂತ್ರಯತ್ಯಾಂಗ್ಯವಶಾತ್ ಸಭಾಯಾಂ .. 33..

ಕ್ಷೀಣಃ ಕವಿರ್ನಮ್ರಶಿರಾಃ ಸ ನಂದ್ಯಾ
ಸಮಗ್ರಹೀದಾಸನಮಾದರೇಣ .

ಶರೀರಮೇತದ್ದಯನೀಯಮಸ್ಯ
ವೇಷಶ್ಚ ಭೂಷಾಪ್ಯಪರಿಷ್ಕೃತಾ ಚ .. 34..

ಸುಸಂಸ್ಕೃತಃ ಕಿಂ ಪರಮಾತ್ಮದೀಪಃ
ಪ್ರಕಾಶತೇ ವಾ ಲಘುಮೃದ್ಘಟೇಽಸ್ಮಿನ್ .

ದತ್ತೋ ವರೋಽಯಂ ಕವಿಕೀರ್ತಿರೂಪಃ
ಕೇನೋನ್ಮಿಷದ್ಯೌವನಧಾರಿಣೇಽಸ್ಮೈ .. 35..

ಜಾನೀಮಹೇಽತ್ರಾದ್ಯ ಚರನ್ ಸುದೂರಂ
ಸಮಾಗತೋ ಮಾಳವದೇಶತಸ್ತ್ವಂ .

ತದ್ ಗಚ್ಛ ವಿಶ್ರಾಮಯ ಚಾವಿಳಂಬಂ
ಸ್ವಚ್ಛಂದಮಿತ್ಯಾಹ ನೃಪಃ ಪುನಶ್ಚ .. 36..
ನೈವಾತಿಥಿಸ್ತ್ವಂ ಮಮ ರಾಜಧಾನ್ಯಾಂ
ಮದಾತ್ಮಮಿತ್ರಂ ಭವಸೀತಿ ವಿದ್ಧಿ .
ಮೈತ್ರೀ ಕಥಂ ನಿಸ್ಸಮಚಿತ್ತಯೋರಿ -

ತ್ಯಂತಃ ಕವೇಶ್ಚಿಂತಿತಮಸ್ತಿ ಕಸ್ಮಾತ್ .. 37..ಯುಗ್ಮಕಂ
ಕ್ವ ಚಾತಪತ್ರಸ್ಯ ಚ ಚಾಮರಸ್ಯ
ಛಾಯಾಂ ಗತೋಽಧೀಶಪದಾಧಿಕಾರಾತ್ .

ಉನ್ಮತ್ತಚಿತ್ತೋ ನೃಪತಿಃ ಕ್ವ ಚಾಯಂ
ಕವಿಃ ಕಲಾಲೋಲಮನಾಶ್ಚ ನಿಸ್ಸ್ವಃ .. 38..
ಶಾಂತಿಂ ನ ಕಾಂಚಿಲ್ಲಭತೇ ಚ ಚಿತ್ತ -
ಮಸ್ಮಿನ್ ನಿಕೇತೇಽಧಿಕಶಾಂತಿಲಕ್ಷ್ಯೇ .

ಕ್ಷೌಮಾಸ್ತೃತೇಯಂ ಮೃದುರಮ್ಯಶಯ್ಯಾ
ವಿಚಿತ್ರಪರ್ಣಾನ್ಯುಪಬರ್ಹಣಾನಿ .. 39..

ವಿತಾನಕಾಲಂಕೃತಮಂಜುಮಂಚಃ
ಪೀಠಾನಿ ರೂಪ್ಯಾವಪನೇಷು ತತ್ರ .
ಮಾಧುರ್ಯಧುರ್ಯಾಣಿ ಫಲಾನಿ ನೈಕ -

ಮದ್ಯಾನಿ ಚ ಸ್ಫಾಟಿಕಭಾಜನೇಷು .. 40..
ಕವಿಂ ಶುಭಾಶಂಸನಯಾ ಚ ಸಾಕಂ
ಪ್ರಲೋಭಕಾನಿ ಪ್ರತಿಪಾಲಯಂತಿ .

ಕಿಂತ್ವತ್ರ ಚೇತೋ ವಿಜನೇಽತ್ಯಗಾಧ -

ದುಃಖಹ್ರದೇ ಹಾ ಪತತೀವ ಭಾತಿ .. 41..ವಿಶೇಷಕಂ
ಸತ್ರೇ ನಿಶಾಯಾಂ ಚ ವಟದ್ರುಮೂಲೇ -

ಪ್ಯಬಾಧನಿದ್ರಾಸುಖಮಾರ್ಜಿತಂ ಕಿಂ .

ಭದ್ರೇಽತ್ರ ಕೋಷ್ಠೇ ಮೃದುಮಂಚಕೇಽಸ್ಮಿನ್
ನಿಶ್ಶಬ್ದರಾತ್ರೇಽಪ್ಯಮಲಪ್ರಶಾಂತೇ .. 42..

ನಿದ್ರಾಂ ವಿದೂರೀಕುರುತೇ ಚ ಕೋ ವಾ
ನಿಸ್ತಂದ್ರಮಸ್ವಾಸ್ಥ್ಯಮಿಹಾಂತರಾ ಕಿಂ .

ಅಶಾಂತಚಿತ್ತಸ್ಯ ಕುತಃ ಸುಖಂ ಕಿಂ
ಮಥ್ನಾತಿ ಚಾಸ್ವಸ್ಥಮನೋಽವಶಂ ವಾ .. 43..ಯುಗ್ಮಕಂ
ಕವೇರ್ಮನೋಯೋಽತ್ರ ಸಮಾಚಕರ್ಷ
ನಿಶ್ಶಬ್ದಮೋಹೋ ವಿಫಲಃ ಸ ಕಿಂ ಸ್ಯಾತ್ .

ಕರೋಷಿ ಕಿಂ ಗ್ರಾಮಸುತೇ ಮನೋಜ್ಞೇ
ಹ್ಯಂತಃಪುರೇಽಸ್ಮಿನ್ ಕುಹಚಿದ್ ವಸಂತೀ .. 44..

ಕ್ವ ವಾಧುನಾ ತ್ವಂ ಸುಮವಾಟಿಕಾಯಾಂ
ಲೀಲಾಗೃಹೇ ವಾ ಪ್ರಮದಾವನೇ ವಾ .

ಕಿಂ ತೇ ಸ್ಮೃತೌ ತಾಃ ಕನಕಾಭಸಂಧ್ಯಾಃ
ಗ್ರಾಮಾಪಗಾಸೈಕತಶೀತವಾತಾಃ .. 45..
ಅಪಿ ಸ್ಮರಸ್ಯೇಕವಟದ್ರುಮಂ ತ -

ಚ್ಛಾಯಾಗತಂ ತಂ ಕತಿಚಿಲ್ಲಿಖಂತಂ .

ದಿದೃಕ್ಷಸಿ ತ್ವಂ ಸಕೃದಪ್ಯಹೋ ತ -

ನ್ಮುಖಂ ತವೇಕ್ಷಾವಿಹಿತಾನುಯಾತ್ರಂ .. 46..

ಚಿತ್ತಂ ಕವೇರಾತ್ಮಗತೇಷ್ವಶಾಂತೇ -

ಷ್ವಾಮಗ್ನಮದ್ಧಾ ಪುನರುತ್ಥಿತಂ ತತ್ .

ಸ್ಪೃಷ್ಟಾರರಃ ಕಶ್ಚಿದಿಹಾರ್ಧಬೋಧೇ -

ನಾಂತಃಪ್ರವೇಶಾಯ ಕೃತಾನುವಾದಃ .. 47..
ದ್ವಾರಂ ವಿವೃತ್ಯ ಪ್ರವಿವೇಶ ಸೌಮ್ಯೋ -

ದಾರಸ್ಮಿತಃ ಸಾಂಜಲಿರಂತರಾಸೌ .

ಶುಶ್ರೂಷಣಾರ್ಥಂ ಚ ಕವೇರ್ನಿಯುಕ್ತೋ
ನೃಪೇಣಯೋಽಗ್ರ್ಯೋ ವಯಸಾ ದಯಾವಾನ್ .. 48..

ಸ್ನೇಹಾರ್ದ್ರವಾಗ್ದರ್ಶನಸೇವನಾದ್ಯೌ -
ತ್ಸುಕ್ಯಂ ಕವಿಂ ತೋಷಯತಿ ಸ್ಮ ಯಸ್ಯ .
ಸಪ್ರಶ್ರಯಂ ಪಲ್ಲವನಾಮಕೋಽಹ -

ಮಿತ್ಯಬ್ರವೀದ್ಯೋಽಥ ತಮನ್ವಿಯೇಷ .. 49..

ಅಭೀಷ್ಟಭೋಜ್ಯಾನಿ ಚ ನಿತ್ಯನೈಮಿ -

ತ್ತಿಕಾನಿ ಕರ್ಮಾಚರಣಾನಿ ತಸ್ಯ .
ಸ್ಮಿತೇನ ಮೌನಂ ಸ ಸಮಾಚರಂಸ್ತ -
ದನಂತರಂ ಗೌರವಯುಕ್ತಮಾಹ .. 50..

ನ ತಾನಿ ವಕ್ತುಂ ಪ್ರಭವಾಮ್ಯಹಂ ತು
ಗ್ರಾಮೀಣ ಏವಾತ್ರ ಚ ಪಾರ್ಥಿವಾನಿ .

ಧಾನ್ಯಾನಿ ಮೂಲಾನಿ ಫಲಾನಿ ಸರ್ವಾ -

ಣೀಷ್ಟಾನಿ ಮೇಽನ್ಯತ್ ಕಿಮಿತಿ ಬ್ರವೀಮಿ .. 51..ವಿಶೇಷಕಂ
ಕ್ಷಣಂ ವಿಚಿಂತ್ಯಾಹ ಕವಿಃ ಸದಾಪಿ
ದ್ರಷ್ಟುಂ ಚ ಮಾಮರ್ಹಸಿ ಪಲ್ಲವ ತ್ವಂ .

ತಸ್ಯೇಷ್ಟಕಾರ್ಯಾಣಿ ಸದಾನುತಿಷ್ಠನ್
ಸ ಪಲ್ಲವೋಽಭೂತ್ ಕವಿಮಿತ್ರಮಾಪ್ತಂ .. 52..

ಅನ್ಯತ್ವಬುಧ್ಯಾ ಪ್ರತಿಭಾಂತಮೇತಂ
ರಾಜಾಲಯಂಮಾಮಿಹ ಪಲ್ಲವೋಽಯಂ .

ಬಧ್ನಾತಿ ಯಸ್ತಂ ನಿಜಸನ್ನಿಧಾನಂ
ನೇತುಂ ನೃಪಾಜ್ಞಾಂ ವಿನಿವೇದ್ಯ ತಸ್ಥೌ .. 53..
ಪ್ರಣಮ್ಯ ಭೂಪಂ ಕವಿರಾಸ್ತ ನಾನಾ -

ರತ್ನಾಂಚಿತೇಽನ್ಯತ್ ಸದಸೀವ ರತ್ನಂ .

ನಾಂದೀಂ ಮಹಾಕಾಳಪರಾಂ ಜಿಗಾಯ
ಕೋಽನ್ಯಃ ಕವೇರಸ್ತಿ ಚ ವಂದನೀಯಃ .. 54..
ಅತ್ಯುನ್ನತೈಶ್ವರ್ಯಧರೋಽಪಿ ಸರ್ವಂ
ದತ್ತ್ವಾಶ್ರಿತೇಭ್ಯೋ ಧೃತಕೃತ್ತಿವಾಸಾಃ .
ಕಾಂತಾರ್ಧದೇಹೋಽಪಿ ವಿರಕ್ತಚಿತ್ತೋ
ಯತೀಶ್ವರೋಽಷ್ಟಾಂಗಕಳೇಬರೇಣ .. 55..

ಬಿಭ್ರತ್ಪ್ರಪಂಚೋಽಪ್ಯಭಿಮಾನಹೀನೋ
ಮಹೇಶ್ವರೋ ಮಂಗಲಸತ್ಪಥೇಷು .
ನಿರುಧ್ಯ ವೃತ್ತಿಂ ಚ ತಮೋಮಯೀಂ ವೋ
ನಯತ್ವಿತಿ ಪ್ರೋಚ್ಯ ಸಮಾಪಯತ್ ಸಃ .. 56..ಯುಗ್ಮಕಂ
ಈಶಸ್ತವೇಽಪ್ಯತ್ರ ಕಿಮಾಂತರಾರ್ಥಃ
ಕಟಾಕ್ಷ್ಯತೇಽಚಿಂತಿ ನ ಕೈಶ್ಚಿದೇವಂ .

ನೃಪೋಽಪಿ ಧನ್ಯೋಽದ್ಯ ತು ಕಾಳಿದಾಸ -

ಸೂಕ್ತ್ಯಾ ಸಭಾ ಮೇ ಸಮಲಂಕೃತೇತಿ .. 57..

ದ್ವೇಧಾ ಸಭಾಂ ಮೇ ನವರತ್ನಭೂತಾ -

ಮಲಂಕುರು ತ್ವಂ ವಿದುಷಾಂ ಮನೋಜ್ಞಾಂ .

ಏವಂ ನೃಪೇ ವಕ್ತರಿ ಸಾಧುವಾದೈಃ
ಸಭಾತಲಂ ಹರ್ಷಸಮೃದ್ಧಮಾಸೀತ್ .. 58..

ಅಸೌ ತು ಭಾಗ್ಯಪ್ರಣಯೈಕಪಾತ್ರಂ
ವಾಣೀಪ್ರಸಾದಂ ಕಥಮೇಷ ಲೇಭೇ .

ವಾಗಸ್ಯ ಮಾಯಾಶಿಖಿಬರ್ಹ ಏವೇ -

ತ್ಯಾಸೀತ್ ಸಭಾ ಮಿಶ್ರವಿಕಾರರಮ್ಯಾ .. 59..
ಪಪ್ರಚ್ಛ ರಾಜಾ ಕವಿನೋಕ್ತಪದ್ಯಂ
ಕಸ್ಮಿಂಶ್ಚ ಕಾವ್ಯೇ ಭವತೀತ್ಯಥೇದಂ .

ಸ್ವನಿರ್ಮಿತೇ ನೂತನನಾಟಕೇ ಚ
ನಾಂದೀತ್ಯವೋಚತ್ ಕವಿರಾದರೇಣ .. 60..

ತದ್ದರ್ಶನಾಯಾತ್ತಕುತೂಹಲೋಽಸಾ -

ವಾಹ ಪ್ರಯೋಗಃ ಕ್ರಿಯತಾಂ ಚ ತಸ್ಯ .
ಆಗಾಮಿಚೈತ್ರೋತ್ಸವ ಏವ ತತ್ರಾ -
ಸ್ತ್ಯಾಜ್ಞಾ ನ ವಾಶೀರ್ವಚನಂ ಚ ರಾಜ್ಞಃ .. 61..
ಭಾಸಾದಿಪೌರಾಣಿಕಕಾವ್ಯಕರ್ತೄನ್
ವಿಹಾಯ ಕಿಂ ಸ್ನಿಹ್ಯತಿ ಕಾಳಿದಾಸೇ .

ಸಭೇಯಮಿತ್ಯಸ್ತಿ ಕವೇರ್ವಿಶಂಕಾ
ಸಭಾಸದಾಂ ಚಾಪಿ ನೃಪಸ್ಯ ನೈವ .. 62..

ಸ್ಮರಾಂತರಾಚಾರ್ಯವರಂ ವಿನೀತೋ
ವಂದಸ್ವ ಚೇತ್ಯಾತ್ಮನಿ ಮಂತ್ರಿತೇ ತು .
ಕವಿರ್ನಿಜಸ್ಥಾನಗತೋಽಸ್ತಿ ಕಾವ್ಯಂ
ಧ್ವನಿಪ್ರದೀಪ್ತಂ ಲಳಿತಂಯಥಾ ಸ್ಯಾತ್ .. 63..

ಉದ್ಯತ್ಸಮಾಹ್ಳಾದಸುಪೂರ್ಣಿಮಾಯಾ -

ಮಪ್ಯಸ್ತಶಕ್ತಾ ಹಸಿತುಂ ಯಥಾಬ್ಧಿಃ .
ಸರ್ವಾತ್ಮಹೃಷ್ಟಃ ಕಥಮಾತಪತ್ರ -
ಚ್ಛಾಯಾಗತಶ್ಚಾಮರವಾತಶೀತಃ .. 64..
ಕಕ್ಷ್ಯಾಪ್ರದೀಪಂ ನಿಭೃತಂ ಪ್ರಕಾಶ್ಯ
ಶುಶ್ರೂಷಿಕಾಯಾಂ ತು ಬಹಿರ್ಗತಾಯಾಂ .

ಆಯಾತಿ ದೇವಾಹುತಿಧೂಮಗಂಧೇ
ಸಂದೃಶ್ಯತೇ ಹಾ ಸ್ಮೃತಿಸಾನುಸೀಮ್ನಿ .. 65..
ಅಪುಷ್ಪಿತಾಶೋಕತರೋರಧಸ್ತಾ -
ನ್ಮಂಜೀರಶಿಂಜಾಮನು ಪುಷ್ಪಮೇಳಾ .

ಅಸ್ತ್ಯತ್ರ ಸರ್ಗಾತ್ಮಕಭದ್ರಮೂರ್ತಿ -

ಶ್ಚಿತ್ತಂ ತು ಭಗ್ನಂ ವ್ಯಥಿತಂ ಚಯಸ್ಯ .. 66..ಯುಗ್ಮಕಂ

ಅಷ್ಟಮಃ ಸರ್ಗಃ
ರಂಗೋತ್ಸವಸ್ಯ ಧ್ವಜಾರೋಹಃ
ಲತಾನಿಕುಂಜೇ ರಸಿಕೋಽಙ್ಗನಾನಾಂ
ಪುಂಸ್ಕೋಕಿಲೋ ಗಾಯತಿ ಲೀನದೇಹಃ .

ಅಂತಃಪುರಾಂತಾತ್ ಪ್ರವಹಂತಿ ತಂತ್ರೀ -

ಲಯಾನ್ವಿತಪ್ರೇಮಸುಗೀತಕಾನಿ .. 1..

ನವೀನವಾಸಂತಮಹೋತ್ಸವಸ್ಯ
ಧ್ವಜಾಧಿರೋಹಂ ದಧತೇಽತಿಮೋದಾಃ .
ಸಪಲ್ಲವಾಶೋಕಪಲಾಶಚೂತಾ -

ಸ್ತದೋಜ್ಜಯಿನ್ಯಸ್ತಿ ವಸಂತರಥ್ಯಾ .. 2..
ಸುಗಂಧತೈಲಜ್ವಲದಗ್ನಿದೀಪಾ
ವಸಂತಪುಷ್ಪಾಣ್ಯಭವನ್ ನಿಶಾಯಾಂ .

ಆತೋದ್ಯಗೀತಾನಿ ಚ ನಾಟ್ಯಗೇಹೇ
ನಾಂದೀಂ ಬ್ರುವಂತ್ಯತ್ರ ಮಹೋತ್ಸವಸ್ಯ .. 3..
ಸರ್ವೇಂದ್ರಿಯಾಮೋದವಿಶೇಷಹೇತುಃ
ಸಾಮಾಜಿಕಾನಾಂ ಚ ಸತಾಂ ಮನೋಜ್ಞಂ .

ಪ್ರಯುಜ್ಯತೇಽದ್ಯ ಪ್ರಥಮಂ ಹಿ ಕಾಳಿ -

ದಾಸಪ್ರಣೀತಂ ನವನಾಟಕಂ ತತ್ .. 4..

ರಾಜಾಧಿರಾಜಃ ಪುರತೋ ನಿಷಣ್ಣಃ
ಪಶ್ಚಾತ್ ಕಲಾತತ್ತ್ವವಿದೋ ರಸಜ್ಞಾಃ .
ಆರ್ದ್ರಾಶಯಾಶ್ಚಾನ್ಯಸುಖಾಸುಖಜ್ಞಾಃ
ಶಂಕಾವಿಲೋಲಾಃ ಸುಸಮಾನಚಿತ್ತಾಃ .. 5..
ನವ್ಯೇಷು ಸರ್ವೇಷು ಪರಾಙ್ಮುಖಾಶ್ಚ
ಭವಂತಿ ದೋಷೈಕದೃಶಶ್ಚ ಕೇಚಿತ್ .

ಪ್ರತಿಕ್ಷಣಂ ವರ್ಧತ ಏವ ಕೌತೂ -

ಹಲಂ ತದೇಕಾಗ್ರಲಯಂ ವಿಚಿತ್ರಂ .. 6..ಯುಗ್ಮಕಂ
ಯದಾಗ್ನಿಮಿತ್ರಸ್ಯ ಪುರೋ ನಿಜಾತ್ಮಾ -
ರ್ಪಣಂ ಪದಂ ಮಾಳವಿಕಾ ವಿಗೀಯ .

ನೃತ್ತಂ ವಿಧತ್ತೇ ಚ ತದಾ ಪ್ರಹರ್ಷ -

ವರ್ಷಃ ಕಿಯಾನ್ ವಿಕ್ರಮಭೂಪಚಿತ್ತೇ .. 7..

ಇಯಂ ಪುರೋ ಮಾಳವಿಕಾಪರಾಸ್ತಿ
ನಿವೇದಯಂತೀ ಪದಮೇವ ತನ್ಮೇ .

ಚಿಂತಾಕುಲೋಽಭೂನ್ನೃಪತಿಸ್ತದಾಯಂ
ಕವೀಶ್ವರಃ ಕಿನ್ನು ಪರೇಂಗಿತಜ್ಞಃ .. 8..
ಯತೋ ಹ್ಯಹಂ ಮಾಳವಿಕಾನುರಕ್ತ
ಇತ್ಯೇತದತ್ಯಂತನಿಗೂಢಮೇವ .

ರಾಜಾಲಯಸ್ಥಂ ಚ ರಹಸ್ಯಮೇವಂ
ಕವಿರ್ವಿಜಾನಾತಿ ಕಥಂ ನ ಜಾನೇ .. 9..

ಕವೇಸ್ತೃತೀಯಂ ನಯನಂ ಚಕಾಸ್ತಿ
ಯೇನೈಕಹಸ್ತಾಮಲಕಪ್ರಕಾಶಂ .

ಜಗತ್ತ್ರಯಂ ಪಶ್ಯತಿ ಯಸ್ಯ ಸರ್ವ -

ಮಂತರ್ನಿವಿಷ್ಟಂ ಸುತರಾಂ ಸುತಾರ್ಯಂ .. 10..

ಮದೀಯಸತ್ಯಾನ್ಯತ ಏವ ಮನ್ಯೇ
ಮಮ ಪ್ರಿಯಸ್ವಪ್ನಶತಾನಿ ಚಾಸೌ .

ಕವಿಃ ಸಮಾವಿಷ್ಕುರುತೇ ಯಥಾ ಮೇ
ಹೃದಿ ಪ್ರವಿಷ್ಟೋಽತಿನಿಗೂಢದೇಹಃ .. 11..
ಪುರೋಽತ್ರ ಚೇಟೀ ಬಕುಳಾವಲೀಯಂ
ರಾಜ್ಞೀಪ್ರದತ್ತೇನ ಚ ನೂಪುರೇಣ .

ಕರೋತ್ಯಲಂ ಮಾಳವಿಕಾಪದಾಬ್ಜ -
ಮಾಲಕ್ತಕಾರ್ದ್ರಾರುಣಕೋಮಳಾಭಂ .. 12..

ಅನುಕ್ಷಣಂ ಸರ್ವಮಿದಂ ವಿಲೋಕ್ಯ
ತಿಷ್ಠತ್ಯಸೌ ವೃಕ್ಷಲತಾನಿಲೀನಃ .
ನೃಪೋಽಗ್ನಿಮಿತ್ರಸ್ತರಳಾಕುಲಾಂಗಃ
ಸಭಾಸ್ಥಿತೋಽಯಂ ಚ ನೃಪಸ್ತಥೈವ .. 13..

ಸೂಕ್ಷ್ಮಾಣಿ ರಂಗೇ ಚಲನಾನಿ ನಾನಾ -

ಸಭಾಸದಾಂ ಚ ಪ್ರತಿಭಾವಭೇದಾನ್ .

ಸಮಂ ನಿರೀಕ್ಷ್ಯ ಕ್ವಚಿದತ್ರ ಕೋಣೇ
ಕವಿರ್ನಿಷಣ್ಣೋ ವಿನಿಗೂಢಹರ್ಷಃ .. 14..
ತಥಾಪಿ ಗೂಢಂ ನಿಹಿತಂಯದಂತ -

ರ್ದುಃಖಂ ಬಹಿಸ್ತತ್ಪ್ರವಹತ್ಯಬಾಧಂ .

ಇಯಂ ಚಮೇ ಮಾಳವಿಕಾಽವರೋಧೇ
ವಿಭಾತಿಯಾ ಮಾಳವರಮ್ಯಶೋಭಾ .. 15..

ವಿರಾಜತೇಽಸೌ ಹಿಮಶುಭ್ರಪುಷ್ಪಂ
ರಾಜ್ಞೀ ಚ ಧಾರಿಣ್ಯತಿಮಾತ್ರಶುದ್ಧಾ .
ಇರಾವತೀಯಂ ಮಧುಮತ್ತಲೋಲಾ
ಚಾಂಪೇಯಸೂನಂ ಪ್ರವಿಲೋಭನೀಯಂ .. 16..

ಏತತ್ಪ್ರಸೂನದ್ವಯಮಗ್ನಚಿತ್ತೋ
ನೃಪಾಲಭೃಂಗಃ ಕಲಿಕಾಂ ನವೀನಾಂ .

ಕನ್ಯಾಮಿಮಾಂ ಮಾಳವಿಕಾಂ ವಿಲೋಕ್ಯ
ಗುಂಜನ್ನಿಹಾಸ್ತೇ ಮಧುಲೋಲುಪೋಽಯಂ .. 17..

ಯದಾ ಮಯೈತದ್ವಿಟಭೃಂಗಮೋಹಃ
ಪ್ರಶಂಸಿತೋಽಭೂದ್ ವಿಮಲಾನುರಾಗಃ .
ತದಾಹಮಾತ್ಮಾನಮನಿಂದ್ಯಮೇವೇ -

ತ್ಯವೈಮಿ ನಿಷ್ಪಕ್ಷವಿಮರ್ಶನೇನ .. 18..

ಅತೀವ ನಿಂದ್ಯಾ ವಿಟವೃತ್ತಿರೇಷಾ
ಸಾಧಾರಣಾನಾಂ ಯದಿಮಾನವಾನಾಂ .

ಗ್ರಾಹ್ಯೋ ಹಿ ಧರ್ಮೋ ವಿಹಿತೋ ಹಿತಶ್ಚಾ -
ಸಾಧಾರಣಾನಾಂ ಧರಣೀಪತೀನಾಂ .. 19..

ಅಹೋ ವಸಂತೋತ್ಸವ ಏವ ತೇಷಾಂ
ರಾಜ್ಞಾಮಿದಂ ಜೀವಿತಮಸ್ತಿ ಯಸ್ಮಿನ್ .

ನ ಕೇವಲಂ ಚೈಕಸುಮೇನ ದೇಯಾ
ಮಾಧ್ವೀ ಸಹಸ್ರೈಃ ಕುಸುಮೈಃ ಪರಂತು .. 20..
ಪ್ರತ್ಯಕ್ಷದೃಶ್ಯಂ ತ್ವಿದಮೇವ ಚಾತಃ -
ಪರಂ ವಿಶೇಷಾಂತರಿಕಾರ್ಥಜಾತಂ .

ಜಾನಂತು ತೇಽಜ್ಞಾತವಚಾಂಸಿ ಚೈವಂ
ಸತ್ಯಸ್ಯ ತಾಸ್ತಾಃ ಪರಭಾಗಶೋಭಾಃ .. 21..
ಉದ್ಯಾನರಂಗೇ ಪರಿತೋಽಗ್ನಿಮಿತ್ರೋ
ಭ್ರಮತ್ಯಲಂ ಕಾಮವಿಕಾರಮೂಢಃ .
ಕರ್ತುಂ ಮನಶ್ಶಾಂತಿವಿಭಂಗಮಸ್ಮಿನ್
ಸ್ಮರೋಽದ್ಯ ಕಿಂ ಪಾತಯತಿ ಪ್ರಕಾಮಂ .. 22..

ಮಂದಾರಜಾತೀಸಹಕಾರಪುಷ್ಪ -
ಬಾಣಾನಥಾಸ್ಯಾ ನಿಶಿತಾನ್ ಕಟಾಕ್ಷಾನ್ .

ಕಾಮಾತುರೋ ಮಾಳವಿಕಾಪದಾಬ್ಜ -
ಸ್ಪರ್ಶಾಮೃತಂ ಪ್ರಾರ್ಥಯತೇ ನರೇಂದ್ರಃ .. 23..ಯುಗ್ಮಕಂ
ವಿಂಧ್ಯಂ ಚ ವಿದ್ಯುಲ್ಲತಯಾ ನಿಹಂತು -
ಮಭ್ಯುದ್ಯತೇವಾಂಬುದಮಾಲಿಕಾ ಸಾ .

ಇರಾವತೀ ರೋಷಕಷಾಯಿತಾ ಸ್ವ -
ಕಾಂಚ್ಯಾ ನೃಪಂ ತಾಡಯಿತುಂ ಪ್ರವೃತ್ತಾ .. 24..
ತಸ್ಯಾಸ್ತು ಪಾದಗ್ರಹಣೇನ ರಾಜಾ
ಮಾಂ ದಂಡಯೇತ್ಯಾಹ ಶಮಾಭಿಲಾಷೀ .

ಗೃಹ್ಣೀಷ್ವ ತೌ ಮಾಳವಿಕಾಪದಾವಿ -

ತ್ಯುಕ್ತ್ವಾ ಗತಾ ಸಾ ಜ್ವಲದಗ್ನಿಕಲ್ಪಾ .. 25..
ಪಶ್ಯಾಮಿ ನಾಟ್ಯೇ ಮುಕುರೇ ಮದೀಯಂ
ಸತ್ಯಂ ಕಿಲೇತ್ಯೇವಮಮಂಸ್ತ ಭೂಪಃ .
ನಿರ್ವರ್ಣ್ಯ ರಂಗಂ ತ್ವಿದಮಾತ್ತಹರ್ಷಾ
ಸಭಾಪಿ ಹೃಷ್ಟಂ ಚ ಕವಿಂ ಕರೋತಿ .. 26..

ಯಥಾನೃಪೇಚ್ಛಂ ತರುಣೀಂ ವಿವೋಢುಂ
ಕರೋತ್ಯುಪಾಯಾನ್ ಬಹುಧಾ ರಸೇನ .

ಯೋ ಗೌತಮೋ ನರ್ಮಸುಹೃತ್ ಸ ಏವೇ -

ತ್ಯಲಂ ವಿಜಾನಾತಿ ನೃಪಾಲವರ್ಯಃ .. 27..
ವಿನಾ ತು ಗತ್ಯಂತರಮತ್ರ ರಾಜ್ಞೋ
ನವೇಷ್ಟವಧ್ವೈ ಪ್ರಿಯಧಾರಿಣೀ ಸಾ .

ಸುಸ್ವಾಗತಂ ವಕ್ತಿ ಸಶಂಖನಾದಂ
ಸಮಾಪ್ಯತೇ ಚಾಂತಿಮಪಂಚಮೋಽಙ್ಕಃ .. 28..
ತತ್ಸೂಚಕೋ ಮಂಗಳಮಂಜುಗಾನಾ -

ಲಾಪಶ್ಚ ಹೃದ್ಯೋ ವಿದುಷಾಂ ಸಮಾಜೇ .

ಸಮುತ್ಥಿತಂ ತತ್ ಕರಘೋಷಣಂ ಚ
ಸಂತೋಷಯಾಮಾಸತುರದ್ಯ ಭೂಪಂ .. 29..

ಅನ್ವಿಷ್ಯತೇ ಸರ್ವಜನೈಃ ಕವೀಂದ್ರೋ
ರಾಜ್ಞಾಪಿ ಸಾರ್ದ್ರಸ್ವರಭಾವಭಾಜಾ .

ಆನೀಯತೇಽಯಂ ಪುರತಶ್ಚ ತಸ್ಯ
ಸಂತೃಪ್ತಿಸಂಪೂರಿತನೇತ್ರಯುಗ್ಮಃ .. 30..
ಕರೇಽಸ್ಯ ರಾಜಾ ನವರತ್ನರಮ್ಯಾಂ
ಸುಶೃಂಖಲಾಮರ್ಪಯತಿ ದ್ರುತಂ ಸಾ .

ಪತತ್ಯಥಾತ್ಮನ್ಯತಿಗೂಢಮಸ್ಮಿನ್
ಭುಜೇಽಥವೇತಿ ಕ್ಷಣಮಾಲುಲೋಚ .. 31..

ಆಸ್ತಾಂ ನ ಜಾನಾತು ಕದಾಚಿದಸ್ಯ
ಭಾರಂ ನಿಷಣ್ಣೋಽಸ್ತಿ ಕವಿರ್ವಿನಮ್ರಃ .
ಆಭೂಷ್ಯತೇ ಕಿಂ ಮಕುಟೇನ ತಸ್ಯ
ಶೀರ್ಷಃ ಪ್ರಕಾಮಂ ವಿನಯಾಭಿಧೇನ .. 32..

ಆರಾಧನಾಪ್ರೋಜ್ಜ್ವಲನೀಲನೇತ್ರೈ -

ರ್ನಿರಾಜ್ಯತೇಽಯಂ ತರುಣಃ ಕವಿಃ ಕಿಂ .

54 sanskritdocuments.org



ಉಜ್ಜಯಿನೀ ಕಾವ್ಯಂ

ದಗ್ಧಾಃ ಕಿಮೀರ್ಷ್ಯಾಘನಸಾರಖಂಡಾಃ
ಸವಿಸ್ಮಯಾಲೋಕನಭಾಜನೇಷು .. 33..
ಹರ್ಷಾತಿರೇಕೇಷು ಸಭಾಖಿಲಾ ಸಾ
ನಿಮಜ್ಜನೋನ್ಮಜ್ಜನಮಾತನೋತಿ .

ತತಃ ಸಮುದ್ಭೂಯ ಚಿರಾದ್ ಧ್ವನಂತ್ಯ -
ವಿಚ್ಛಿನ್ನಧಾರೋಜ್ಜ್ವಲಹಸ್ತಘೋಷಾ .. 34..

ನವಾಗತೋ ನಾಟಕಕೃತ್ ತಥಾಪಿ
ತನ್ನಾಟಕಂ ಪ್ರೀತಿದಮಾಬಭೂವ .

ವಿದ್ವಜ್ಜನಾನಾಮಿತಿ ನಾಟ್ಯಕಾರಾಃ
ಪರಸ್ಪರಂ ಸಂಪ್ರತಿ ಮಂತ್ರಯಂತಿ .. 35..

ಪ್ರೀತಾ ವಯಂ ಸಾಂಪ್ರತಮಿತ್ಯವಾದೀ -

ನ್ನೃಪಾಲಕೋ ಯನ್ಮಹತೀ ಪ್ರಶಂಸಾ .

ಪ್ರಸಾದರೂಪೇಣ ವಿರಾಜತೇ ಸ್ಮ
ಪ್ರತ್ಯಕ್ಷಮೇವಾಸ್ಯ ವಿಲೋಚನಾಂತೇ .. 36..

ರಂಗೇ ಸ್ಥಿತಾಂ ನಾಟಕನಾಯಿಕಾಂ ಸ
ದೃಷ್ಟ್ವಾ ತು ರಾಜಾ ಲಳಿತಾಶಯಾಂ ತಾಂ .

ಪ್ರೋವಾಚ ನೃತ್ತಂ ಛಲಿತಂ ತವೇದಂ
ದ್ರಷ್ಟುಂ ಚ ಭೂಯೋಽಪಿ ಮಮಾಭಿಲಾಷಃ .. 37..
ಕೃತಾಂಜಲಿರ್ಮಂದಮಥೋ ಜಗಾಮೈ -
ವಾಧೋಮುಖೀ ಸಾ ನ ವಿಲೋಕ್ಯ ಕಂಚಿತ್ .

ಅಂತಃಪುರಂ ಪ್ರಾಪ ನೃಪಾಲಕೋ ನಿ -

ಶ್ಶೂನ್ಯಸ್ತ್ವಭೂನ್ನಾಟ್ಯಗೃಹಾಂಕಣೋಽಪಿ .. 38..

ಏಕಾಂತಸಂಕೇತಮವಾಪ ನೈಜಂ
ಚಿಂತಾಂತರಂ ವಾ ಸ ಕವಿಃ ಕಿಮರ್ಥಂ .

ಸಂದಿಗ್ಧಚಿತ್ತೋಽಭವದೇಷ ತಸ್ಯಾಂ
ಸಂವೃತ್ಯ ದೃಷ್ಟ್ವೇಮಮಿಹ ಸ್ಥಿತಾಯಾಂ .. 39..

ಅಚಿಂತಿಯನ್ಮಾಳವಿಕಾ ಮಮೇಯಂ
ಕಿಮು ಕ್ಷಣಾತ್ ಪ್ರಾಕ್ ತದಭೂದ್ಯಥಾರ್ಥಂ .

ಯದ್ಯೇಕಮತ್ರಾನುವಿಚಾರಯೇತ್ ತ-
ಮೇವಾಥ ಪಶ್ಯೇದಿತಿ ಕಿನ್ನು ಮಾಯಾ .. 40..

ಇಯಂ ಚ ತೇ ಮಾಳವಿಕೇತಿ ಗೂಢಂ

ದೌತ್ಯಂ ವಹಂತೀ ಚ ಕಪೋತಿಕೈಕಾ .

ಸಮೇತ್ಯ ಸನ್ಮಾನಸನೀಡಕಂ ತತ್
ಪ್ರವಿಶ್ಯ ಸಂಜಲ್ಪತಿ ಕಿಂ ಮನೋಜ್ಞಂ .. 41..

ಹರ್ಷಸ್ತದಾಕಸ್ಮಿಕದರ್ಶನೇನ
ಖೇದೋಽಥವಾ ತತ್ಕ್ಷಣಿಕತ್ವದೃಷ್ಟೇಃ .
ನ ಕಿಂಚಿದೂಚೇ ಮಿಥ ಇತ್ಯತುಷ್ಟಿ -
ರ್ದೃಷ್ಟೋಽಪ್ಯಭಿಜ್ಞಾತ ಇವೇತಿ ಶಂಕಾ .. 42..

ಅಪಶ್ಯದಿತ್ಯೇವಯಥಾರ್ಥಮಿತ್ಥಂ
ವಿಭಿನ್ನಚಿಂತಾಮಥನೇನ ಜಾತೇ .

ದಂದಹ್ಯಮಾನೋ ಜ್ವಲನೇಽತಿಘೋರೇ
ಲಾಕ್ಷಾಗೃಹೋಽಭೂತ್ ಕವಿಚಿತ್ತಮದ್ಯ .. 43..ಯುಗ್ಮಕಂ
ಅಸ್ಮಾದಶಕ್ಯಂ ತು ಪಲಾಯನಂ ಹಾ
ತಪೈವಮೇಕಾಂತದುರಂತತಾಯಾಂ .

ಭಾಗ್ಯಾತಿರೇಕಂ ಮಮ ಚಿಂತಯಿತ್ವಾ
ನಿದ್ರಾಂ ತ್ಯಜೇಯುರ್ಬಹವೋಽತ್ರ ರಾತ್ರೌ .. 44..
ಏಕಾಂತನಿರ್ಭಾಗ್ಯಹತೋಽಸ್ಮಿ ನಿದ್ರಾ -
ವಿಹೀನ ಏವೇತಿ ನ ಕೋಽಪಿ ವೇತ್ತಿ .
ದ್ವಾರೇಽಸ್ತಿ ಕಃ ಪಲ್ಲವ ಏಹಿ ಕಿಂ ವಾ
ಸ್ವರೇ ತು ಕಾತರ್ಯಮಬೋಧಪೂರ್ವಂ .. 45..

ಅಸ್ತ್ಯದ್ಯ ಯುಷ್ಮದ್ದಿನಮುಜ್ಜಯಿನ್ಯಾಂ
ಸಾರ್ವತ್ರಿಕಂ ತೇ ಶುಭನಾಮ ಚೈವ .

ಗತೇಷು ಸಭ್ಯೇಷು ಸಮೇಷು ಕರ್ಣೇ
ಧ್ವನತ್ಯಸೌ ಹರ್ಷರವೋ ಗಭೀರಃ .. 46..
ಕಿಮೇತದಾಸ್ಯೇ ನ ಸ ಹರ್ಷರಾಶಿಃ
ಕಿಮತ್ರ ಚಿಂತಾಕುಲಿತಸ್ತ್ವಮಾಸ್ಸೇ .

ತದಾಪಿ ದೃಷ್ಟೋ ನ ಚ ಮಂದಹಾಸೋ
ಭವನ್ಮುಖೇ ಕಶ್ಚನ ಯನ್ಮುಹೂರ್ತೇ .. 47..

ಅಸ್ಮಿನ್ ಕರೇ ವಿಕ್ರಮಭೂಮಿಪೇನ
ಸಮಾರ್ದ್ರಚಿತ್ತೇನ ದಯಾಧಿಕೇನ .

ವಿಭೂಷಿತೇ ವೀರಸುಶೃಂಖಲೇನ
ಭವಾನಭೂನ್ಮುಖ್ಯವಿಶಿಷ್ಟರತ್ನಂ .. 48..

ವಿದ್ವತ್ಸಭಾಯಾಂ ಮಹಿತೋಜ್ಜಯಿನ್ಯಾಂ

ತಥಾಪ್ಯಯಂ ಗೌರವಭಾವ ಏವ .

ಇತ್ಯಾಹ ವೇಲಾತಟಮೇತ್ಯ ಫೇನಾನ್
ಭಿಂದನ್ನಿವೋರ್ಮಿಃ ಸ ಚ ಪಲ್ಲವೋಽಪಿ .. 49..ವಿಶೇಷಕಂ
ಗತೇ ಮುಹೂರ್ತೇ ತು ನಿತಾಂತಮೂಕೇ
ಸಸ್ಮಾರ ದೀನಂ ಕವಿರಾಕುಲಾತ್ಮಾ .
ಅಸ್ಮಿನ್ ರಹಸ್ಯೇ ಕಿಲ ಭಾಗಭಾಕ್ತ್ವಂ
ಕೋಽನ್ಯೋ ಭಜೇತ್ ಪಲ್ಲವತೋಽಪ್ಯಮುಷ್ಮಾತ್ .. 50..

ರಾಜ್ಞಾ ನಿಯುಕ್ತೋ ಮಮ ಸೌಖ್ಯಚರ್ಯಾಂ
ನಿರ್ವೋಢುಮೇವಾಯಮತಃಪರಂಯಃ .
ಮದಿಂಗಿತಜ್ಞೋಽಭವದೇಷ ಮೇಯ-

ಜ್ಜಾನಾತು ತದ್ದುಃಖಜಮಾಂತರಾರ್ಥಂ .. 51..

ಅಥಾಹ ಮಂದಂ ಸ ತು ಪಲ್ಲವಸ್ಯಾ-
ಕಾಂಕ್ಷಾಂ ಪ್ರಗಾಢಾಂ ಶಮಯನ್ ಕವೀಂದ್ರಃ .
ನಿಜಪ್ರಿಯಗ್ರಾಮಟಿಕಾಸುತಾಯಾಃ
ಕಥಾಂ ಸ್ವಕೀಯಾಂ ಚ ವಿಕಾರರಮ್ಯಾಂ .. 52..

ಕಥಾನುಬಂಧಃ ಕವಿನೋಚ್ಯತೇಽಯ-

ಮಿಹೈವ ಜನ್ಮನ್ಯನುರಾಗಮುಗ್ಧಂ .

ದ್ರಷ್ಟುಂ ಸಕೃತ್ ತನ್ಮುಖಪದ್ಮಮೇತ-
ನ್ನಿಮಂತ್ರಣಂ ಸ್ವೀಕೃತಮುಜ್ಜಯಿನ್ಯಾಃ .. 53..
ಸರ್ವಾಭ್ಯಸೂಯಾಪದಮದ್ಯ ಸರ್ವೈಃ
ಸಮಾದೃತೋಽಸೌ ಕವಿರೇವ ಕಿಂ ವಾ .

ಅಗಾಧತಾಯಾಂ ಬಡವಾಗ್ನಿದಗ್ಧ-
ಸಮುದ್ರವಚ್ಛಾಂತಮನಾ ಇವಾಸ್ತೇ .. 54..

ವಿಶ್ವಾಸ್ಯಭೂಮೇರತಿವರ್ತತೇ ಹಾ
ಸತ್ಯಸ್ಯ ನಾನಾವಿಧಸೂಕ್ಷ್ಮತತ್ತ್ವಂ .

ಸ್ಮೃತ್ವಾ ಪರಂ ಪಲ್ಲವ ಆಹ ಭೂಯಃ
ಕಥಾವಿಶೇಷಂ ತಮನುಕ್ರಮೇಣ .. 55..

ಸ್ಮರಾಮಿ ಪದ್ಮೇವ ಮನೋಜ್ಞಕನ್ಯಾ
ಕಾಚಿತ್ ತತೋ ಮಾಳವತಃ ಕದಾಚಿತ್ .

ಅಂತಃಪುರಸ್ಯಾಂಕಣಸೀಮ್ನಿ ಚಾಸ್ಮಿ-
ನ್ನಾಂದೋಳಿಕಾತೋಽವತತಾರ ಮಂದಂ .. 56..

ಸ್ಮರಾಮಿ ಚಾದ್ಯಾಪಿ ಮುಖಂ ತು ತಸ್ಯಾ

ಲುಬ್ಧೇನ ಪಶ್ಚಾದನುಧಾವಿತಾಯಾಃ .
ಮೃಗ್ಯಾ ಇವೋಪೇತಭಯಂ ನ ಚಾನ್ಯಾ
ನೃತ್ತಂ ಚಕಾರ ಚ್ಛಲಿತಾಭಿಧಾನಂ .. 57..

ಅಭ್ಯಸ್ಯ ನೃತ್ತಂ ಲಳಿತಂ ಚ ಗೀತಂ
ವನೇ ಲತೋದ್ಯಾನಲತಾ ಚ ಜಾತಾ .

ಏವಂ ಚ ಸಾ ನೇತ್ರಕನೀನಿಕಾಭೂ-

ನ್ನಾಟ್ಯೋತ್ತಮಾಚಾರ್ಯಪರಂಪರಾಣಾಂ .. 58..

ಅಂತಃಪುರೇ ನೃತ್ತಖಳೂರಿಕಾಯಾ-
ಮೇಕಾಕಿನೀ ಸಾ ನಿಷಸಾದ ನಿತ್ಯಂ .

ತಸ್ಥೌ ಪರಾಸಾಂ ಬಹುನರ್ತಕೀನಾಂ
ಮಧ್ಯೇ ಚ ನಿಶ್ಶಬ್ದತರಂಗತುಲ್ಯಾ .. 59..
ಕಮಪ್ಯಸೌ ಪಶ್ಯತಿ ನೋ ತಥಾಪಿ
ಸಂಪಶ್ಯಮಾನಾ ಭವತೀಹ ಸರ್ವೈಃ .
ಅನಂತರಂ ಪಲ್ಲವ ಆಹ ಮಂದ-

ಮೇತತ್ಸುಕನ್ಯಾಮುಖದರ್ಶನೇನ .. 60..

ಸ್ವಪ್ನದ್ರುಮಃ ಪಲ್ಲವಿತೋ ಬಭೂವ
ಶ್ರೀವಿಕ್ರಮಸ್ಯೇತಿ ತು ಕಿಂವದಂತೀ .

ಪಾಷಾಣಭಿತ್ತೇರಪಿ ಚಾಸ್ತಿ ಕರ್ಣೋ
ರಹಸ್ಯವೇದೀಹ ಸಮೀರಣೋಽಪಿ .. 61..ಯುಗ್ಮಕಂ
ಕವಿಃ ಸ ಮೌನಂ ನ ಬಭಂಜ ಸಾಲ-

ಭಂಜೇವ ನಿಶ್ಚೇಷ್ಟಶರೀರಮಾಸ್ತೇ .

ಸ ಪಲ್ಲವಃ ಸ್ನೇಹವಿಲೋಲಮಂಸೇ
ಸ್ಪೃಶನ್ ಕರೇಣೈವಮುವಾಚ ಹಾರ್ದಂ .. 62..

ಕರೋಮಿ ಕಿಂ ವಾ ವದ ಮಾಂಯಥೇಷ್ಟಂ

ಅಂಧಕಾರೋ ವೈರಿಣೋಽಪಿ ಬಂಧುಃ ಸ್ಯಾದಿತ್ಯಮನ್ಯತ .. 100..

ಸ್ತಬ್ಧಂ ಮನಸ್ತಥಾಪ್ಯಂತರ್ನ್ಯಯಚ್ಛನ್ನಿಜಸಂಭ್ರಮಂ .

ವಾತಾಯನಂ ಪಿಧೇಹೀತ್ಥಮುಕ್ತ್ವಾಮಂತ್ರ್ಯ ಜಗಾಮ ಸಃ .. 101..
ಪುನರ್ದರ್ಶನಸೌಭಾಗ್ಯಂ ನಾಶಶಂಸೋಪಚಾರತಃ .
ಪಾದಚಾರೇಣ ಸಂಕೇತಂ ಪ್ರಾಪ ಶೀಘ್ರಮಸೌ ಕವಿಃ .. 102..
ಉತ್ಕಂಠಯಾ ತದಾ ಯತ್ರ ದ್ವಾರಿ ತಿಷ್ಠತಿ ಪಲ್ಲವಃ .
ಭಯಂ ಭವತಿ ತದ್ದೃಷ್ಟೌ ಕೋಽಪೂರ್ವೋಽಯಂ ಪರಿಭ್ರಮಃ .. 103..

ದಶಮಃ ಸರ್ಗಃ
ರತ್ನಪರೀಕ್ಷಾ
ಶ್ಯಾಮಯಾಮೈರತ್ರ ಸೂಕ್ಷ್ಮಚಾರನೇತ್ರಾಣಿ ತಾನ್ಯಪಿ .

ತಯೋಃ ಸಮಾಗಮಾನಾಂ ಸಮಭವನ್ ಗೂಢಸಾಕ್ಷಿಣಃ .. 1..
ಮರುತ್ತರಂಗಿತೇ ಪತ್ರವ್ರಾತೇ ಮರ್ಮರಸನ್ನಿಭಂ .

ಕರ್ಣಾಕರ್ಣಿಕಯಾ ಸಾ ಚ ವಾರ್ತಾ ಪ್ರಚಲಿತಾ ದ್ರುತಂ .. 2..

ಸಚಿವೇಷ್ವಂತತೋ ಗತ್ವಾ ಸತ್ಯಂ ತನ್ಮಂತ್ರಯತ್ಯಹೋ .

ಅಶಕ್ನುವನ್ ವಿಶ್ವಸಿತುಂ ತಸ್ಥೌ ತತ್ರೈವ ಭೂಮಿಪಃ .. 3..
ಯಸ್ಯ ಸತ್ಕೀರ್ತಿಚಂದ್ರಸ್ಯ ಶೀತರಶ್ಮಿಶತೈರಭೂತ್ .

ಧವಳೋಜ್ಜ್ವಲವರ್ಣಾಭಾ ಸ್ವಕೀಯೋಜ್ಜಯಿನೀಪುರೀ .. 4..

ತಸ್ಯ ಕಾವ್ಯಕೃತಸ್ತನ್ವೀ ಸಾ ಕಿಂ ಪ್ರಣಯಭಾಜನಂ .

ತಥಾಪಿ ವಿಕ್ರಮಾರ್ಕಸ್ಯ ಸಾ ಕಥಂ ವಿಸ್ಮೃತಾ ಭವೇತ್ .. 5..ಯುಗ್ಮಕಂ
ಸ್ವಮನೋಹಾರಿಣೀ ಕನ್ಯಾ ಪಕ್ಷೇ ತಿಷ್ಠತಿ ಸಾಂಪ್ರತಂ .

ಪ್ರತಿಪಕ್ಷೇ ತು ಧನ್ಯೋಽಸೌ ಕವಿಮಿತ್ರಂ ಚ ತಿಷ್ಠತಿ .. 6..

ಅನಯೋಸ್ತು ಪರಿತ್ಯಕ್ತುಮೇಕಂ ಶಕ್ನೋಮಿ ಹಾ ಕಥಂ .

ಇತಿ ಧರ್ಮವ್ಯಥಾಮಗ್ನೋ ಮಧ್ಯೇ ತಿಷ್ಠತಿ ಭೂಪತಿಃ .. 7..
ಕೇವಲಂ ಗ್ರಾಮಕನ್ಯಾ ಸಾ ತಥಾಪಿ ಸುರಮಾರ್ಗತಃ .
ಅಪ್ಸರಾ ಇವ ಚಾಂದೋಳಾದಸ್ಮಿನ್ ರಾಜಾಂಕಣೇ ಯದಾ .. 8..

ಅವತೀರ್ಣಾ ತದಾರಭ್ಯ ತಸ್ಯಾಂ ಸಕ್ತಂ ಮನೋ ಮಮ .

ನಿರಕ್ಷರಾ ಸಾದ್ಯ ಪುನರ್ನಾಟ್ಯಸಂಗೀತಕೋವಿದಾ .. 9..ಯುಗ್ಮಕಂ
ತಾದೃಶೀಂ ತಾಂ ವಧೂಕರ್ತುಂ ಪ್ರತ್ಯುದ್ಗಂತುಂ ಯಥಾವಿಧಿ .

ಸುಪುಷ್ಪಿತೋಽಸೌ ತರುಣಾರ್ಕವೃಕ್ಷಃ
ಸದಾಗತಿಸ್ತಪ್ತಮರುದ್ವಿಶೇಷಃ .

ಕಮಪ್ಯುದಾರಪ್ರಣಯಾರ್ದ್ರಬಂಧಂ

ಭಿತ್ವಾರ್ಗಳಂ ಪ್ರೋಡ್ಡಯನೇಽಪಿ ಶಿಷ್ಟಾ -
ನ್ಯಥಾರ್ಗಳಾನ್ಯತ್ರ ಬಹೂನಿ ಸಂತಿ .

ಸರ್ವೋಽಪಿ ದಾಸಃ ಕ್ರಿಯತೇ ವಿಲೋಭೈ -
ಸ್ತಿಕ್ತಾಮ್ಳಕಾಂತೈರ್ಮಧುಭಿಃ ಫಲೈಶ್ಚ .. 17..
ದಾಸೇತರೋಽಸ್ಮಿನ್ ಭುವನೇ ಸಮೇಽಪಿ

ಸ್ಯೋಕ್ತ್ವಾ ಕವಿಃ ಸ್ವಾಸನಸನ್ನಿವಿಷ್ಟಃ .. 34..
ಯದ್ಯಪ್ಯಶಾಂತಂ ಹೃದಯಂ ತಥಾಪಿ
ತಸ್ಯಾನನಂ ಭಾತ್ಯಮಲಪ್ರಶಾಂತಂ .

ಸಮಾಪ್ಯ ನೈಜಾಲಸಭಾಷಣಂ ಸ
ರಾಜಾ ಪುನಃ ಸಮ್ಯಗಭಾಷತೈವಂ .. 35..

ವಾಸಾಯ ತಂ ರಾಮಗಿರಿಂ ಪವಿತ್ರಂ .. 39..

ಇತಃ ಪ್ರಯಾಣಾಯಮನೋಭಿಲಾಷಃ
ಪ್ರಯಾತುಮೇವಾತ್ರ ನೃಪೇಣ ಚೋಕ್ತಂ .

ವಿಸ್ಮಾಪಕಂ ಸತ್ಯಮಹೋ ಬಭೂವ .. 40..

ಶಾಂತಿಪ್ರದೋ ರಾಮಗಿರಿಸ್ತಥಾಪಿ
ಕಸ್ತತ್ರ ಯಾನಂ ಪರಿನಿಶ್ಚಿನೋತಿ .

ನೃಪೋ ನಿಜೇಚ್ಛಾ ಕಿಮು ತಸ್ಯ ಕಾಲಃ
ಕೇನಾಬ್ದ ಇತ್ಯೇವ ವಿಧಿರ್ವಿಧೇಯಾ .. 41..

ಭಿಷಗ್ವಿಧಿಸ್ತಿಕ್ತರಸೇಯಮತ್ರ
ರೋಗೀಪ್ಸಿತಂ ದುಗ್ಧಮತೋಽನ್ಯದೇವ .

ನಿಷ್ಕಾಸನಾಜ್ಞಾ ಮಧುರೋಕ್ತಿಗೂಢಾ
ರಾಜ್ಞಾ ಪ್ರದತ್ತೇತಿ ತು ನಗ್ನಸತ್ಯಂ .. 42..

ಪುರೀ ಕಿಲೈಷೋಜ್ಜಯಿನೀ ಮಮೈವ
ಗತಾಗತಂ ಮೇಽತ್ರ ತು ನಿಶ್ಚಿನೋತಿ .

ರಾಜ್ಞೈವ ನಾಹಂ ಪರಿಸಂವೃಣೋತಿ
ಸತ್ಯಂ ತ್ವಿದಂ ಹಾ ಮಧುವಾಙ್ಮಯೇನ .. 43..

ರಾತ್ರೌ ಚ ಕಾಂಚಿದ್ ಗಣಿಕಾಂ ದದೌಯೋ
ಹ್ಯಃ ಸ್ನೇಹಸಮ್ಮಾನತಯಾ ಸ ಏವ .

ತಪೋವನಂ ಹಾ ಕವಯೇ ಚ ಮಹ್ಯ-
ಮಂತೇ ದದಾತಿ ಸ್ಮ ದಯಾಸಮೇತಂ .. 44..

ಏವಂ ವಿಚಾರಸ್ಫುಟದಗ್ನಿನಾಳ -

ಜ್ವಲತ್ಸ್ಫುಲಿಂಗಾನಿ ನಿಗೃಹ್ಯ ಚಿತ್ತೇ .

ಅಕ್ಷೋಭ್ಯ ಏವಾಸ್ತಿ ಕವಿರ್ನಿಷಣ್ಣ -
ಸ್ತಲ್ಲೋಚನೇ ಕಿಂ ಜ್ವಲಿತೋಽಗ್ನಿನಾಳಃ .. 45..
ಪ್ರಜಾಧಿಪೋ ವಕ್ತಿ -ಮನೋಭಿರಾಮಾ
ಪರಿಸ್ಥಿತೀ ರಾಮಗಿರೇರತೀವ .

ದೂರೇ ಚ ಮೇಘೈರಭಿವಂದಿತಾನಿ
ಶೃಂಗಾಣಿ ನೀಲಾಚಲಸಾನವಶ್ಚ .. 46..
ಆಮ್ರದ್ರುಕುಂಜಾನಿ ವಿಹಂಗಮಾನಾಂ
ಗಾನಂ ಚ ಸೂನೋಜ್ಜ್ವಲಪಲ್ವಲಾನಿ .

ಸುಗಂಧವಾತಾರ್ದ್ರತಟಾಶ್ಚ ತಾಳ -

ಲಯಾಶ್ಚ ತಾಸಾಂ ತರುವಲ್ಲರೀಣಾಂ .. 47..ಯುಗ್ಮಕಂ
ಅತುಲ್ಯವಾಗ್ವೈಭವರಾಜಶಿಲ್ಪಿ -
ವರ್ಯಸ್ಯ ತತ್ ಸರ್ಗತಪೋವನಂ ಸ್ಯಾತ್ .

ಸೃಷ್ಟಿರ್ಭವೇತ್ ತತ್ಪ್ರತಿಭಾನಿಟಾಲ -

ನೇತ್ರೋದ್ಭವಾ ನಿಷ್ಪ್ರತಿಮಾ ಕದಾಚಿತ್ .. 48..

ನೃಪಃ ಪುನಶ್ಚಾಹ -ವರಿಷ್ಠಸೃಷ್ಟ್ಯಾ
ತಯಾ ಭವಾನ್ ಪ್ರಾಪ್ಸ್ಯತಿ ವತ್ಸರಾಂತೇ .

ಭೂಯಸ್ತ್ವಿಮಾಮುಜ್ಜಯಿನೀಂ ದಿನಂ ತತ್
ಸುಶೋಭನಂ ಹಾ ಪ್ರತಿಪಾಲಯಾಮಃ .. 49..
ದಯಾವಿಶೂನ್ಯಂ ನಯತಂತ್ರಹೃದ್ಯಂ
ಶ್ರುತ್ವಾ ವಚೋ ಹ್ಯೇವಮತೀವ ಶಾಂತಃ .
ಪ್ರತಿಬ್ರವೀತಿ ಸ್ಮ ಕವಿಃ - ಕೃತಜ್ಞೋ -

ಸ್ಮ್ಯುದಾರಬುದ್ಧ್ಯೈ ಭವತೇ ನಿತಾಂತಂ .. 50..

ಅದ್ಯಾವಧೀಹಾತಿದಯಾಮಯಸ್ತ್ವ -

ಮಾಸೀಶ್ಚ ನಿಃಸ್ವೇ ಮಯಿ ಕಾವ್ಯಕಾರೇ .

ತತ್ ತೇಽಧಮರ್ಣೋಽಹಮಶಕ್ತ ಏವ

ಪ್ರತಿಬ್ರವೀತುಂ ಚ ಕೃತಜ್ಞಭಾವಂ .. 51..

ಏವಂ ಕವಿಶ್ಚಾತ್ಮವಿಕಾರವೀಚಿ-

ಪ್ರವಾಹಮಾವೃತ್ಯ ವಚೋ ಬಭಾಷೇ .

ಅನ್ಯೇದ್ಯುರೇವೋಷಸಿ ಗಂತುಮದ್ಯೈ -

ವಾಮಂತ್ರಯಾಮಾಸ ಮಹೀಪತಿಂ ಸಃ .. 52..
ಉದಾರಮೇವಾಹ ನೃಪಶ್ಚ - ಕರ್ಣೀ -

ರಥೇನ ಚಾಯಾಂತಿ ತದುದ್ವಹಂತಃ .
ಅನ್ಯೇ ಚ ಭೃತ್ಯಾ ವಿಜನೋ ಯತೋ ಹಿ
ಪಂಥಾಶ್ಚ ನೈಕಂ ದಿನರಾತ್ರಮಸ್ತಿ .. 53..
ಕವಿಶ್ಚ ಬದ್ಧಾಂಜಲಿರಾಹ -ಮಾಸ್ತು
ಪದ್ಭ್ಯಾಂ ಚರನ್ನೇವ ಸುಶೀಲಿತೋಽಸ್ಮಿ .
ಆಮಂತ್ರ್ಯ ಭೂಯೋಽಪಿ ನ ಕಿಂಚಿದುಕ್ತ್ವಾ
ತತಸ್ತಿರೋಽಭೂದಥ ಕಾವ್ಯಕಾರಃ .. 54..
ಗತೋಽವತೀರ್ಣೋ ದಿವಸಸ್ತ್ರಿಸಂಧ್ಯಾ
ದೂರಾತ್ ಸಮಾಯಾತ್ಯನುರಕ್ತವಕ್ತ್ರಾ .
ಅಂಸೇ ವಹಂಸ್ತಾರಕಮೇಕಮೇಕೋ
ಧಾರಾಧರೋ ಗಚ್ಛತಿ ಪಂಗುತುಲ್ಯಃ .. 55..
ಉದೇತಿ ಮಂದಂ ವಳಭೌ ಕಪೋತ -

ಯುಗ್ಮಸ್ಯ ಕಂಠಾನ್ಮಧುರೋ ನಿನಾದಃ .
ಉದ್ಯಾನಶಾಖೀವಿಟಪೇಷು ನೀಡಂ
ಪ್ರತ್ಯಾಗತಾನಾಂ ಪತತಾಂ ಸುಗೀತಂ .. 56..

ಸ್ವೇನ ಪ್ರಣೀತಂ ಮುನಿಕನ್ಯಕಾಯಾ
ಗೀತಂ ವಹತ್ಯತ್ರ ಯತಃಕುತಶಿತ್ .

ಅನೇನ ಸಾರ್ಧಂ ಹೃದಯಂ ಕಿಲೈಕಂ
ವಿಪಂಚಿಕೀಭೂಯ ರುದತ್ಯಥಾರ್ದ್ರಂ .. 57..

ವೃಥಾಪ್ರತೀತಿಸ್ತು ಭವೇತ್ ಸದೈಕಂ
ಪ್ರರೋದನಂ ಶ್ರೂಯತ ಏವ ಚಿತ್ತೇ .

ಅನುಪ್ರಯಾತ್ಯೇತದಹರ್ನಿಶಂ ತಂ
ಮಾರ್ಗೇಷು ಸರ್ವತ್ರ ಚ ಕಾವ್ಯಪಾಂಥಂ .. 58..

ನಿಶೇಯಮೇಕಾಪಿ ತತಃಪರಂ ತು
ಪರೈವ ಮೇ ಹ್ಯುಜ್ಜಯಿನೀ ಪುರೀಯಂ .

ಯೈಷಾ ದದೌ ಮೇ ಮಹಿತೋಪಹಾರಾನ್

ಪ್ರಶಸ್ತಿಮುದ್ರಾಶ್ಚ ಮೃಷಾಪವಾದಾನ್ .. 59..

ಪ್ರತಿಪ್ರಯಚ್ಛಾಮ್ಯಖಿಲಾನಿ ತುಭ್ಯಂ
ಮಾಯಚ್ಛ ಮೇ ತಂ ಹ್ಯಯಿ ರಾಜಧಾನಿ .

ಸಮರ್ಪಿತಂ ವಕ್ಷಸಿ ತೇ ಮಯಾಯಂ
ಸ್ವೀಯಂಯಶೋಮೌಕ್ತಿಕರಮ್ಯಹಾರಂ .. 60..

ಸ ಪಲ್ಲವಸ್ತಿಷ್ಠತಿ ಸನ್ನಿಕರ್ಷೇ
ವಕ್ತವ್ಯತಾಮೂಢ ಇವಾತಿಮೂಕಃ .
ಜ್ಞಾತಂ ಕಥಂಚಿತ್ ಕಿಲ ರಾಜಧಾನ್ಯಾಂ
ಸರ್ವತ್ರ ಯದ್ ಗೂಢತಯಾ ನೃಪೋಕ್ತಂ .. 61..

ಅನ್ಯಾಶ್ಚ ಸಂತ್ಯತ್ರ ಕಥಾಃ ಕವಿರ್ಮಾ
ಜಾನಾತು ಯಾಶ್ಚೇತಿ ತು ಪಲ್ಲವೇಚ್ಛಾ .
ಕವಿಃ ಸ ವೇಶ್ಯಾಕುಲಸಂಗಮೋತ್ಕೋ
ಭವತ್ಯತಂದ್ರಂ ಮಧುಪಾನಸಕ್ತಃ .. 62..
ಇತ್ಯಾದಿನಾನಾವಿಧದುಷ್ಪ್ರವಾದಾಃ
ಹ್ಯಂತಃಪುರೇಷು ಪ್ರಸರಂತಿ ಗೂಢಂ .

ಕವಿರ್ನ ಜಾನಾತ್ವಿದಮಿತ್ಯಭೀಪ್ಸನ್
ಸ ಪಲ್ಲ್ವೋಽಪ್ಯತ್ರ ವಿಷಣ್ಣಮಾಸ್ತೇ .. 63..ಯುಗ್ಮಕಂ
ಅಂತೇ ಭವಾವಶ್ಚಿರವಿಪ್ರಯುಕ್ತೌ -
ಕವಿಃ ಕಥಂಚಿದ್ ವಿರರಾಮ ಚೋಕ್ತ್ವಾ .

ಪುನಶ್ಚ ಮೌನಂ-ಸುಹೃದಃ ಕರೌ ತೌ
ಸಂಗೃಹ್ಯ ವಾಚಂ ಕವಿರೇವಮೂಚೇ .. 64..

ಇತೋ ಗಮಿಷ್ಯಾಮ್ಯುಷಸಶ್ಚ ಪೂರ್ವ-
ಮಿತಿ ಪ್ರತಿಜ್ಞಾ ಮಮ ದುರ್ವಿಲಂಘ್ಯಾ .
ಸಖೇ ನ ಜಾನಾಸ್ಯಪಿ ಕುತ್ರ ವಾ ಸಾ
ಸುವಿಸ್ತೃತಾಯಾಮಿಹ ರಾಜಧಾನ್ಯಾಂ .. 65..

ತಥಾಪಿ ತಾಂ ದ್ರಕ್ಷ್ಯಸಿ ಹಾ ಕದಾಚಿತ್
ತದಾ ಸಖೇ ತತ್ಕರಯೋರಥೈತತ್ .

ದತ್ವಾ ಪುನರ್ಮದ್ವಚನಾತ್ ಪ್ರಿಯಾ ಸಾ
ವಾಚ್ಯಾ-ಮಮ ಸ್ಮಾರಕಮೇತದೇವ .. 66..

ಆದಾಯ ನೈಜಂ ಹೃದಯಂ ಸುರಕ್ತಂ
ಪಟ್ಟಾಂಶುಕೇನೇವ ಸಮಾವೃತಂ ತತ್ .

ಸ್ನೇಹೋಪಹಾರಂ ಕವಿನಾ ಪ್ರದತ್ತಂ

ಸಮಗ್ರಹೀತ್ ಪಲ್ಲವಹಸ್ತಯುಗ್ಮಂ .. 67..

ವಿವೃತ್ಯ ತತ್ ಪಶ್ಯತಿ ಪಲ್ಲವೋಽಯ -

ಮಹೋ ಸುವರ್ಣಾಂಚಿತಶೃಂಖಲೇಯಂ .

ಸೈಷಾ ತು ರಾಜ್ಞಾ ಕವಯೇ ಪ್ರದತ್ತಾ
ಮಿಶ್ರೀಭವತ್ಕಾಂಚನನಾಗತುಲ್ಯಾ .. 68..
ಯಸ್ಯಾಸ್ತಿ ಸರ್ವಸ್ವಮಪಾಹೃತಂ ತತ್
ಕವೇರತಃ ಕಿಂ ಸಮುಪೇಕ್ಷಣೀಯಂ .

ಅತ್ರೈವ ಕುತ್ರಾಪಿ ನಿಜಾರ್ಧದೇಹಂ
ತ್ಯಕ್ತ್ವಾ ಕವಿರ್ಯಾತಿ ತತೋಽರ್ಧಜೀವಃ .. 69..
ಸ್ವಪ್ನೋ ನ ಕಶ್ಚಿದ್ದಲಿತೋ ನ ಚಾಸ್ತಿ
ಯಾಮ್ಯೇವಯಾಂತ್ಯಾ ನಿಶಯಾ ಸಮೇತಃ .
ನಾವಶ್ಯಕಸ್ತನ್ನೃಪದತ್ತದೋಳಾ-
ಭೃತ್ಯಾವಲೀಬದ್ಧಪರಿಚ್ಛದೋ ಮೇ .. 70..

ಅಂಸೇ ವಹನ್ನಕ್ಷರಭಾಂಡಮೇತತ್
ಪದ್ಭ್ಯಾಂ ಚರನ್ನೇವ ಸುಖಂ ಪ್ರಯಾಮಿ .

ಅಸ್ಮಿನ್ ಪುರೀಘೋರವನೇ ವಸಂತಿ

ತತ್ರಾಪಿ ನಿತ್ಯವ್ಯತಿರಿಕ್ತಶೋಭಃ
ಕಶ್ಚಿನ್ಮನಸ್ವೀ ಪ್ರಿಯಪಲ್ಲವೋಽಸ್ತಿ .
ಸಗದ್ಗದಸ್ತಂ ಕವಿರಾಹ-ನೈವ
ಶಕ್ನೋಮಿ ಚಾಮಂತ್ರಯಿತುಂ ಸಖೇ ತ್ವಾಂ .. 72..

ಗಚ್ಛಾತಿಸೂಕ್ಷ್ಮಂ ತವ ಲಕ್ಷ್ಯದೇಶ-
ಪ್ರಾಪ್ತಿಂ ದೃಢೀಕರ್ತುಮಿಹೈವ ಪಶ್ಚಾತ್ .

ಜ್ಞಾತುಂ ಚ ಸರ್ವಂ ಸುನಿಗೂಢರೀತ್ಯಾ
ವಿದಗ್ಧಚಾರಾಕ್ಷಿಚಯಶ್ಚಕಾಸ್ತಿ .. 73..
ಲಬ್ಧಂ ಮಯಾ ತ್ವತ್ಪರಿಚರ್ಯಯಾತ್ಮ -
ಸೌಖ್ಯಂ ಪ್ರಭೋ ಸಜ್ಜನಸಂಗತೇನ .

ಭಾಗ್ಯಂ ತದತ್ರಾಸ್ತಮಿತಂ ಭವತ್ಯೇ -

ವಾತಃಪರಂ ... ಕ್ರಂದತಿ ಪಲ್ಲವೋಽಸೌ.. 74..
ಅಂಸೇ ವಹನ್ ಭಾಂಡಭರಂ ಚ ಮಂದಂ
ಯದಾ ಕವಿರ್ಗೋಪುರತೋಽವತೀರ್ಣಃ .

ಸಾಕ್ಷೀಭವತ್ಯಸ್ಯ ವಿನಿಃಶ್ವಸನ್ನೇ -

ವಾಯಂ ಜ್ವಲದ್ಭಿತ್ತಿಶಿಲಾಪ್ರದೀಪಃ .. 75..
ಇತಃಪರಂ ತ್ವಂ ಪ್ರತಿಗಚ್ಛ -ಭೂಯಃ
ಕವಿರ್ಬಭಾಷೇಽನುಗತಂ ಸಖಾಯಂ .

ಅನುಗ್ರಹಾಶ್ವಾಸಭರಾತ್ ಸ ಚಕ್ರೇ
ಸಾಷ್ಟಾಂಗಪಾತಂ ಕವಯೇ ಪ್ರಣಾಮಂ .. 76..

ತತ್ರೈವ ತಿಷ್ಠನ್ನಯಮಶ್ರುಪೂರ್ಣ -

ನೇತ್ರೇಣಯಾತ್ರಾಶುಭಮಾಶಶಂಸ .

ಛಾಯಾ- ಕಲಾ -ಬಿಂದುರಿತಿ ಕ್ರಮೇಣ
ಚಾಂತರ್ಹಿತಂ ತಂ ಕವಿಮೇವ ಮಾರ್ಗೇ .. 77..

ನಿರ್ವರ್ಣ್ಯ ನಿರ್ವರ್ಣ್ಯ ತಥೈವ ತಸ್ಥೌ
ಸ್ನೇಹಾಕುಲತ್ವಂ ತದಚಿಂತ್ಯಹೇತು .
ನಭಶ್ಚರಃ ಕಶ್ಚಿದಹೋ ಜ್ವಲಿತ್ವಾ
ತ್ವಸ್ತಂಗತಃ ಕುತ್ರಚಿದಂಧಕಾರೇ .. 78..

ದ್ವಾದಶಃ ಸರ್ಗಃ
ಕಶ್ಚಿತ್ ಕಾಂತಾವಿರಹಗುರುಣಾ
ಕಶ್ಚಿತ್ ಪ್ರಾಣೇ ಜ್ವಲತಿ ಕನಕಾಗ್ನಿಸ್ತತಃ ಸಮ್ಯಗುದ್ಯ -
ಜ್ಜ್ವಾಲಾರೂಪಂ ನಯನಯುಗಳಂ ಭಾಸುರಂ ಭಾಸತೇ ತತ್ .

ಕಾಯಃ ಕಸ್ಮಾತ್ ಸ ಇಹ ಭಜತೇ ಕಾರ್ಶ್ಯಕಾಂತಿಂ ವಿಯೋಗಾದ್
ವರ್ಷಾಭೋಗ್ಯಾಜ್ಜನಿತದುರಿತಾತ್ ಸರ್ಗತಾಪಾನ್ನು ತೀವ್ರಾತ್ .. 1..

ಆಲೋಕ್ಯ ತ್ವಾಮಿಹ ಸವಿಧಗೇ ಮಯ್ಯಥಾಪೂರ್ಣನೇತ್ರೇ
ವಾತ್ಸಲ್ಯಾರ್ದ್ರಂ ಕಥಯತಿ ಭವಾನ್ ಸ್ನೇಹರಮ್ಯಂ ತ್ವಮೇಹಿ .

ಸೌಖ್ಯಂ ಕಿಂ ವಾ - ಕುಶಲವಚನಂ ಮೇ ತಥೈವಾಧರೋಷ್ಠೇ
ಜೀರ್ಣಪ್ರಾಯಂ ಭವತಿ -ಸುಖದುಃಖಾತಿವರ್ತೀ ಭವಾನ್ ಕಿಂ .. 2..

ದುಃಖಂ ವಾ ಸ್ಯಾತ್ ಸುಖಮಥ ಭವೇಚ್ಛೈತ್ಯಮತ್ಯುಗ್ರತಾಪಃ
ಸೃಷ್ಟಿಂ ಕರ್ತುಂ ಯದಿ ಭವತಿ ಹಾ ಪದ್ಮಪೀಠೋಪರಿಸ್ಥಃ .
ಸತ್ಯಸ್ಯಾಸ್ಯಾವರಕಕನಕಪ್ರೌಢಪಾತ್ರೋಜ್ಜ್ವಲಾಭಾ
ಪ್ರಾತಃಸಂಧ್ಯಾ ತದನು ಮಧುರಾ ಯಾತಿ ಸಾ ಚ ತ್ರಿಸಂಧ್ಯಾ .. 3..
ಏಕಸ್ಯಾಶ್ಚೇಚ್ಚಲನವಿಗತೌ ಸತ್ಯಮಹ್ನಃ ಪ್ರಭಾ ಸ್ಯಾ -
ದನ್ಯಸ್ಯಾಶ್ಚೇತ್ತದಿಹ ತಮಸಾಪೂರ್ಣಯಾಮಾ ತ್ರಿಯಾಮಾ .

ಬ್ರೂತೇ ಸತ್ಯಂ ಹೃದಯಮಿಹ ಚೇತ್ ಸಾವಧಾನಶ್ಚ ಕರ್ಣೋ
ಮಾಯಾರಂಕುಸ್ತದಿದಮಖಿಲಂ ನೈವ ಸತ್ಯಂ ಯಥಾರ್ಥಂ .. 4..

ಅಬ್ದೋ ಹ್ಯೇಕಃ ಸಮತಿಗತ ಏವೇಹ ತೂರ್ಣಂ ಕಿಮಿತ್ಥಂ
ತುಷ್ಟ್ಯಾತ್ಯಂತಂ ಕಥಯತಿ ಭವಾನ್ಮಾಂ ಸ್ಮ ಶಾಂತಾಂತರಂಗಃ .
ವರ್ಷಾಭೋಗ್ಯಃ ಕಿಮಯಮಧಿವಾಸೋಽಸ್ತಿ -ಪಪ್ರಚ್ಛ ಚಾಹಂ
ತತ್ತ್ವಂ - ಕಾಲಾವಧಿರವಸಿತಾ ಕಿಂ -ಭವಾನಾಹ ಶೀಘ್ರಂ .. 5..

ಯದ್ಯಪ್ಯೇವಂ ತ್ವವಸಿತಮಹಾದಂಡಕಾಲಾವಧೇರ್ಮೇ
ಬದ್ಧಸ್ಯಾರ್ದ್ರಂ ಪ್ರಣಯಿ ಹೃದಯಂ ಬಂಧನಾಗಾರಕೇಽಸ್ಮಿನ್ .

ಪೌರಾಕೀರ್ಣಂ ನಗರಮಥ ತತ್ ಕಿಂ ಮಹಾರಣ್ಯಮೇವ
ಸ್ವಾಂತಃಶಾಂತಿಪ್ರದಮಿಹ ಪ್ರಕೃತ್ಯಂಬಿಕೋತ್ಸಂಗರಂಗಂ .. 6..

ನಾಪೃಚ್ಛಂ ತ್ವಾಮತ ಇಹ ಕುತಸ್ತೇಽಯಮೇಕಾಂತವಾಸಃ
ಪೃಥ್ವ್ಯಾಮಸ್ಯಾಂ ತವ ಕತಿವಿಧಾಃ ಸಂತಿ ಗಂತವ್ಯದೇಶಾಃ .
ಆರಣ್ಯೇಽಸ್ಮಿನ್ ಪ್ರಕೃತಿರುಚಿರೇ ಜಾನಕೀಸ್ನಾನಪುಣ್ಯೋ -

ದಾರಾಃ ಶೀತಾಃ ಸಲಿಲಝರಿಕಾ ನೈಕಪಕ್ಷಿಪ್ರಭೇದಾಃ .. 7..
ಶಶ್ವತ್ಪುಷ್ಪಾಣ್ಯವಕಿರದರಣ್ಯೋತ್ಥಸತ್ಕೇಸರಾಣಾಂ
ಪರ್ಣಸ್ಪಂದಾ ಮಧುಕರತತಿಃ ಕೀಚಕಾನಾಂ ಚ ದಂಡಾಃ .
ಸಂಭೂಯೈತೇ ಧರಣಿತಲದೇವಾಲಯೇಽಸ್ಮಿನ್ ಪ್ರಕುರ್ವತ್ -

ಸಂಗೀತೇ ತ್ವಂ ಕಿಮು ಸುಖನಿಮಗ್ನೋಽಭವೋ ಜೀವನಾಖ್ಯೇ .. 8..

ನಿದ್ರಾಲೋಲೇ ಮಯಿ ಚ ಧರಣೌ ನಿತ್ಯಮಸ್ಯಾಂ ಶಯಾನೇ
ವಾತ್ಸಲ್ಯಾರ್ದ್ರಂ ಲಳಿತಮಧುರಂ ತ್ವತ್ಯಗಾಧಾತ್ ಕುತಶ್ಚಿತ್ .

ಜಾನಾಮ್ಯೇತತ್ ಸರತಿ ಹೃದಯಸ್ಪಂದನಂ ಮೇ ಸಿರಾಸು
ನಾನ್ಯಃ ಕೇಷಾಮಹಮಿಹ ಭವಾಮೀತಿ ವಾಚಂ ಬ್ರವೀಷಿ .. 9..

ಅತ್ರಾತ್ಯಂತಂ ಪ್ರಿಯಹೃದಯಯಾಮಾತೃದೇವ್ಯಾ ಸಮೇತಃ
ಸೋದರ್ಯೈರ್ಹಾ ಖಗಮೃಗಲತಾಪಾದಪೈಶ್ಚಾಪಿ ಸಾಕಂ .

ಜ್ಞಾತ್ವಾ ಸ್ನೇಹಪ್ರಸೃತವಚನೈಃ ಸಮ್ಯಗನ್ಯೋನ್ಯಮೇವಂ
ವಾಸಂ ಚಕ್ರೇ ಸಕುತುಕಮಿಹೈವೈಕಗೇಹೇ ಯಥಾ ಸ್ಯಾತ್ .. 10..

ದೀರ್ಘಂ ಸಂವತ್ಸರಮಿಹ ಭವಾನ್ ನೀತವಾನ್ ಸ್ವಚ್ಛಸೌಖ್ಯಾ -
ದಿತ್ಥಂ ಜ್ಞಾತ್ವಾ ಮಮ ತು ನಿತರಾಮಸ್ತಿ ಸಾಂತ್ವಸ್ತಥಾಪಿ .

ತ್ಯಕ್ತುಂ ಸದ್ಯಃ ಪ್ರಭವತಿ ಭವಾನುಜ್ಜಯಿನ್ಯಾಃ ಸ್ಮೃತಿಂ ಕಿಂ
ನೈತತ್ ಸಾಧ್ಯಂ ತ್ವಿಹ ಜನುಷಿ ಮೇ ಚೇತಿ ಕಿಂ ತ್ವಂ ಬ್ರವೀಷಿ .. 11..

ಕಿಂತ್ವನ್ವೇಷ್ಟುಂ ಪ್ರತಿವಚ ಇವಾತ್ಯಂತಮೂಕಃ ಕುತಶ್ಚಿ -

ದ್ದೂರೇ ದೃಷ್ಟ್ವಾ ಸವಿಧಮುಪವಿಶ್ಯೋಚಿಷೇ ವಾಚಮೇವಂ .

ಅಂತರ್ಬಾಷ್ಪಾಣಿ ಚ ಮಮ ಸಮುಹ್ಯಾಂಬುವಾಹಃ ಪುರೀಂ ತಾಂ
ಗಂತುಂ ಹಂತ ಪ್ರಚಲತಿ ಸದಾ ಕಶ್ಚಿದಾರ್ದ್ರಾಂತರಾತ್ಮಾ .. 12..
ಹೃದ್ರಕ್ತೇನಾಲಿಖಿತಮಿಹಯನ್ಮೇಘಸಂದೇಶಕಾವ್ಯಂ
ತಸ್ಯ ಸ್ನಿಗ್ಧಪ್ರಣಯರುಚಿರಾಮಬ್ರವೀಸ್ತ್ವಂ ಕಥಾಂ ಮಾಂ .

ಕಶ್ಚಿದ್ಯಕ್ಷೋಽಭವದಿಹ ಭವಾನುಜ್ಜಯಿನ್ಯಾಽಽಳಕಾತ್ವಂ
ಪ್ರಾಪ್ತಾ ಚಾಸೌ ನೃಪತಿರಧಿಕಾರೋಗ್ರಮತ್ತಃ ಕುಬೇರಃ .. 13..
ನಿರ್ಲೀನಾತ್ಮಾ ಬಹುತರಮಭೂದಾತ್ಮತುಲ್ಯಪ್ರಿಯಾಯಾ -

ಮಿತ್ಥಂ ಚಕ್ರೇ ಕಠಿನಮಪರಾಧಂ ಕಿಲಾಯಂ ಚಯಕ್ಷಃ .
ಏಕಾಂತಾಯಾಂ ಗಿರಿತಟಭುವಿ ಪ್ರಾಪ ಚಾತ್ರೋಗ್ರದಂಡಂ
ವರ್ಷಾಭೋಗ್ಯಪ್ರವಿತತವಿಯೋಗೇನ ವಾಸಾಯ ಸೋಽಯಂ .. 14..

ಯಕ್ಷಃ ಕಾಂತಾವಿರಹದಹನೇ ತತ್ರ ಜಾಜ್ಜ್ವಲ್ಯಮಾನೇ
ದೇಹೇ ಚೈವಂ ಮನಸಿ ಚ ಕೃಶೇ ತಪ್ಯಮಾನೇ ಯುವಾಯಂ .

ಆಷಾಢಸ್ಯ ಪ್ರಥಮದಿವಸೇ ಮೇಚಕಂ ಮೇಘಮೇಕಂ
ಕ್ರೀಡಾಮಗ್ನಂ ಗಜಮಿವ ನಭೋಮಂಡಲಸ್ಥಂ ದದರ್ಶ .. 15..

ಅಂಜಲ್ಯಾಸೌ ಕುಟಜಕುಸುಮಾನ್ ವರ್ಷಯಿತ್ವಾ ಚ ತಸ್ಮೈ
ಪ್ರೀತಃ ಪ್ರೀತಿಪ್ರಮುಖವಚನಂ ಸ್ವಾಗತಂ ವ್ಯಾಜಹಾರ .

ಕಿಂಚಿದ್ ವಕ್ತುಂ ಭವತಿ ನಿಕಟೇ ಯಸ್ಯ ನೈಕೋಽಪಿ ಸೋಽಯಂ
ಮೇಘಾಯಾಸ್ಮೈ ಸ್ವಯಮಥ ಗಿರಾ ಚಾಬ್ರವೀದಾತ್ಮವೃತ್ತಂ .. 16..

ಅಲ್ಪೋ ವಾಯುರ್ಜಲಮತಿಮನೋಹಾರಿ ವಿದ್ಯುಚ್ಚ ಧೂಮೋ -

ಪ್ಯೇಷಾಂಯೋಗಾತ್ ಸಮುದಿತಶರೀರೋಽಯಮಾಸ್ತೇ ಕ್ವ ಮೇಘಃ .
ಸಂದೇಶಾರ್ಥಃ ಕ್ವ ಚ ಪಟುನಿಬೋದ್ಧವ್ಯಚೈತನ್ಯಯುಕ್ತಃ
ಕಾಮಾರ್ತಾನಾಂ ನ ಖಲು ಸ ವಿಭೇದಾರ್ಥಚಿಂತಾವಿವೇಕಃ .. 17..
ಕೋಽಪೂರ್ವೋಽಸೌ ಹೃದಯರುಚಿರೋ ಯಕ್ಷಸಂಕಲ್ಪ ಏವೇ -

ತ್ಯಾವಿಶ್ಚಿಂತೇ ಮಮ ತು ನಯನೇ ಪಶ್ಯಸೀವಾಭಿಲಾಷಂ .

ಕಾವ್ಯಂ ತತ್ ತ್ವಂ ಪ್ರಥಮಮಿಹಮೇ ನಿರ್ಧನಾಯಾಲಪಸ್ಯೇ -

ವೈತಸ್ಮೈ ಹಾ ನ ಖಲು ವಿಭವೇ ಸಾರ್ವಭೌಮೋತ್ತಮಾಯ .. 18..

ನದ್ಯಃ ಪುರ್ಯೋ ಗಿರಿಶಿಖರಕಾಶ್ಚಾರುಮಾಲಾನಿ ಸಮ್ಯಕ್
ಸದ್ಯಃ ಸೀರೋತ್ಕಷಣಸುರಭೀಣ್ಯಂಬುಕಚ್ಛಾ ಮೃಗಾಣಾಂ .

ಸ್ವಾದ್ಯೋದ್ಭಿನ್ನಪ್ರಥಮಮುಕುಳಾರಂಭರಂಭಾಶ್ಚ ಮಾರ್ಗಾ -

ಶ್ಚಕ್ರಾಂಗಾನಾಂ ಬಿಸಕಿಸಲಯಚ್ಛೇದಪಾಥೇಯಭಾಜಾಂ .. 19..

ವಾಟೀವ್ರಾತಃ ಕಕುಭಸುರಭಿಃ ಪಕ್ವಜಂಬೂಫಲೈರಾ -

ಶ್ಯಾಮಾರಣ್ಯಾನ್ಯಟವಿಕವಧೂಭುಕ್ತಿರಮ್ಯಾಂತರಾಣಿ .

ಕ್ರೀಡಾಕುಂಜಾನ್ಯುದಯನಕಥಾಕೋವಿದಗ್ರಾಮವೃದ್ಧಾ -
ಲಾಪೈರುಚ್ಚೈರ್ಮುಖರಿತಜನಾಕೀರ್ಣಕೇಂದ್ರಸ್ಥಲಾನಿ .. 20..

ಉಚ್ಚಾರಾವೈರ್ಗೃಹಬಲಿಭುಜಾಂ ಗ್ರಾಮಚೈತ್ಯಾನಿ ದೃಶ್ಯಾ -
ನ್ಯಲ್ಪಾಸಾರೈಃ ಕುಸುಮಿತಕದಂಬದ್ರುವಾಟಾನಿ ಶಾಂತೇ .

ಸಂಧ್ಯಾಕಾಲೇ ಶಿವಬಲಿಸಮಾರಬ್ಧಭೇರೀನಿನಾದಃ
ಪ್ರಾಕಾರಶ್ಚಾಪ್ಯಮೃತಕಿರಣೋತ್ತಂಸದೇವಾಲಯಸ್ಯ .. 21..
ಗೇಹೋತ್ಕಂಠಾಕುಲಿತಮನಸಂ ತ್ವಾಂ ವಿಧತ್ತೇ ಯದೇತತ್
ಸರ್ವಂ ದೃಶ್ಯಂ ಮಮ ನಯನಯೋರಗ್ರತೋ ಮಾಳವೀಯಂ .

ಭ್ರಾಮ್ಯತ್ಯಸ್ಯೋಪರಿ ಚ ಸಕಲಸ್ಯಾತ್ತವೃಷ್ಟಿಃ ಸ ಕೋ ವಾ
ಕಾಮಾಕಾರೋ ಭವತಿ ಮುದಿರಶ್ಚಿತ್ತಮಾರ್ದ್ರಂ ಕವೇರ್ವಾ .. 22..ವಿಶೇಷಕಂ
ಜಾನಾಮ್ಯರ್ಥಂ ತವ ತು ವಚಸೋ ಯನ್ನ ಶಕ್ನೋಮಿ ಹಾತುಂ
ಜನ್ಮನ್ಯಸ್ಮಿನ್ ಹೃದಯನಿಹಿತಾಮುಜ್ಜಯಿನ್ಯಾಃ ಸ್ಮೃತಿಂ ಮೇ .

ವಕ್ರಃ ಪಂಥಾ ಭವತು ಭವತಃ ಸ್ವಲ್ಪಮಪ್ಯುಜ್ಜಯಿನ್ಯಾಃ
ಸೌಧೋತ್ಸಂಗಪ್ರಣಯವಿಮುಖೋ ಮಾ ಚ ಭೂರಿತ್ಯವಾದೀಃ .. 23..
ಮೇಘಾಯ ತ್ವಂ ತದನು ನಗರೀ ಸಾ ಚ ಸೌಂದರ್ಯಯುಕ್ತಂ
ಸ್ವರ್ಗಸ್ಯೈಕಂ ಶಕಲಮಿತಿ ಚಾಪ್ಯಾಹ ಶಿಪ್ರಾನದೀಸ್ಥಂ .

ಪದ್ಮೋದ್ಗಂಧಂ ಪಟು ಮದಕಳಂ ಚಾರವಂ ಸಾರಸಾನಾಂ
ಹೃದ್ಯೋದಾರಂ ಸ್ಮರಸಿ ಮೃದುಲಂ ಸಮ್ಯಗಮ್ಳಾನರಮ್ಯಂ .. 24..

ಜೀವತ್ಯೇಷಾ ವಿರಹವಿಧುರಾ ಪ್ರೇಯಸೀ ತೇಽಳಕಾಯಾಂ
ಛಾಯಾತ್ವೇನಾಕಲಿತವಪುಷೀಹ ತ್ವಯಾ ಹ್ಯುಜ್ಜಯಿನ್ಯಾಃ .
ತತ್ರಾಗಾರಂ ಧನಪತಿಗೃಹಸ್ಯೋತ್ತರೇಣಾಸ್ತಿ ಯಸ್ಮಿನ್
ಚೇತೋಹಾರೀ ಸುರಧನುರಿವ ಪ್ರೇಕ್ಷ್ಯತೇ ತೋರಣೌಘಃ .. 25..
ಯಸ್ಯೋದ್ಯಾನೇ ವಿಲಸತಿ ತಯಾ ವರ್ದ್ಧಿತಾ ಕಾಂತಯೈಕಾ
ಮಂದಾರಶ್ರೀಃ ಕಿಸಲಯಸುಮೋಪಾತ್ತಭಾರಾವನಮ್ರಾ .
ಆರಾದ್ಧುಂ ಯಾಮಿವ ಕುರವಕಾ ಮಾಧವೀ ಸೀಧುಗಂಧಾ
ರಕ್ತಾಶೋಕೋಽಪಿ ಚ ಸವಿನಯಸ್ತತ್ರ ರಾಜಂತಿ ಚಾರಾತ್ .. 26..

ದ್ವಾರೋಪಾಂತೇ ಲಿಖಿತವಪುಷೌ ಶಂಖಪದ್ಮೌ ಚ ದೃಶ್ಯೌ
ಗೇಹಾಂತೇ ಸಾ ಭವತಿ ವಿರಹಾರ್ತಾ ಹಿ ಚಾಲೇಖ್ಯಮಾನೇ .

ಯಸ್ಯಾಶ್ಚಿತ್ರೇ ಸಪದಿ ಭಜತೇ ವೇಪಥುಃ ಕಿಂ ಕರೌ ತೇ
ವರ್ಷತ್ಯಸ್ಮಾನ್ನಯನಯುಗಳಾತ್ ಕಿಂ ಸುತಪ್ತಾಶ್ರುಧಾರಾ .. 27..

ಕಾರ್ಶ್ಯಂ ಗಾತ್ರೇ ಭವತಿ ಕೃಶತಾ ಮಧ್ಯದೇಶೇಽಪಿ ಚಾಸ್ತೇ
ಶ್ರೋಣೀಭಾರಾದಲಸಗಮನಾ ದೃಶ್ಯತೇ ನಿಮ್ನನಾಭಿಃ .
ನಮ್ರಾಂಗೀ ಯಾ ಚಕಿತಹರಿಣೀಚಂಚಲಪ್ರೇಕ್ಷಣಾ ಸಾ
ಧಾತುಃ ಸೃಷ್ಟಿಷ್ವಿಹ ಯುವತಿವೃಂದೇಷು ಚಾದ್ಯೈವ ನೂನಂ .. 28..

ಚಿತ್ತೇ ಭಿತ್ತೌ ವಿರಹವಿಧುರಸ್ಯಾತ್ಮನಾಥಸ್ಯ ರೂಪಂ
ಚಿತ್ರೀಕರ್ತುಂ ಕೃಶತರಮತೀವೇಯಮುದ್ಯೋಗಿನೀ ಸ್ಯಾತ್ .

ಪೃಚ್ಛಂತೀ ಸ್ಯಾತ್ ಸ್ಮೃತಿಮಧುಗಿರಾ ಪಂಜರಸ್ಥಾಂ ಶುಕೀಂ ತ್ವಂ
ಭರ್ತಾರಂ ಮೇ ಸ್ಮರಸಿ ಕರುಣಾರ್ದ್ರಂ ಚ ತ್ವಲ್ಲಾಳನೋತ್ಕಂ .. 29..

ಉತ್ಸಂಗಸ್ಥಾಂ ಮಲಿನವಸನಾಯಾಂ ಚ ತಸ್ಯಾಂ ವಿಪಂಚೀ -

ಮುದ್ಗಾಯಂತ್ಯಾಂ ಮಧುರಮಥ ತದ್ಬಾಷ್ಪಪಾತಾತ್ ಸಮಾರ್ದ್ರಾಂ .

ಮೃದ್ವಿಂ ತಂತ್ರೀಂ ಪುನರಿಹ ಮುಹುಃ ಸಾರಯಂತ್ಯಾಂ ಚ ರಾಗಂ
ವಿಸ್ಮೃತ್ಯಾರ್ತೇ ಮನಸಿ ನಿಹಿತಂ ಖಿನ್ನಖಿನ್ನಾ ಭವೇತ್ ಸಾ .. 30..

ತಾಳಂ ಕೃತ್ವಾ ದಶಶತದಳಾಂತೇಷ್ವಥಾಯಾತಿಯೋ ವಾ
ಶೀತೋ ವಾಯುಃ ಸ ಇವ ಭವತೋ ಭಾವನಾ ನೃತ್ಯತೀಹ .

ಉಜ್ಜೈನೀಸ್ಥಾ ವಿಮಲಹೃದಯಾ ಮಾಳವಗ್ರಾಮಕನ್ಯಾ
ಯಾಸಾವತ್ರ ಪ್ರಣಯವಿಧುರಾ ಯಕ್ಷಪತ್ನೀ ಬಭೂವ .. 31..

ತಸ್ಯಾ ಭರ್ತಾ ಸ್ವಯಮಪಿ ತಥಾ ಸ್ನೇಹಕಾರುಣ್ಯಪೂರ್ಣೋ
ಮೇಘೋಯಸ್ಯಾ ನಿಕಟಭುವಿ ಚ ಪ್ರೋಷಿತಸ್ತತ್ರ ಗತ್ವಾ .
ಭಕ್ತಿಶ್ರದ್ಧಾಭರಿತಹೃದಯಃ ಶ್ರಾವಯತ್ಯಾದರಾತ್ ತಂ
ಸಂದೇಶಾರ್ಥಂ ಪವನತನಯೋಮೈಥಿಲೀಂ ತಾಮಿವ ಪ್ರಾಕ್ .. 32..

ಭರ್ತುರ್ಮಿತ್ರಂ ಪ್ರಿಯಮವಿಧವೇಽಹಂ ಸಮಾವೇದಯೇ ತೇ
ತತ್ಸಂದೇಶಂ ಶ್ರವಣಮಧುರಂ ವಿದ್ಧಿ ಮಾಂ ವಾರಿದಂಯಃ .
ಮಂದ್ರಸ್ನಿಗ್ಧಧ್ವನಿಭಿರುದಿತೈರ್ದೂರದೇಶಂ ಗತೇಷು
ಪ್ರೇಯಸ್ಯಾಲಿಂಗನಕುತುಕಿತಾಂ ವರ್ಧಯತ್ಯಧ್ವಗೇಷು .. 33..
ವಿಶ್ವಸ್ತೋಽಹಂ ಮನಸಿ ಸದಯಂ ಧಾರ್ಯತಾಂ - ತ್ವಾಂ ವಿಚಿಂತ್ಯೈ-
ವಾಸ್ತೇ ಪ್ರೇಯಾನ್ ದುರಿತರಹಿತೋ ರಾಮಗಿರ್ಯಾಶ್ರಮೇಷು .
ಇತ್ಯರ್ಧೋಕ್ತೇ ಪಠನವಿರತೋ ಮೇಘದೂತಸ್ಯ ಸದ್ಯೋ
ಭೂಯೋ ಭೂಯೋ ರಣರಣಿಕಯಾ ವರ್ಧತೇ ಗದ್ಗದಃ ಕಿಂ .. 34..

ಶುಭ್ರಜ್ಯೋತ್ಸ್ನಾಪುಳಕಿತನಿಶೀಥೇ ಗವಾಕ್ಷಸ್ಯ ಪಶ್ಚಾತ್
ಕ್ಷಾಂತಿಂ ತ್ಯಕ್ತ್ವಾ ಪುನರಿಹ ಸದಾಶಾವಹಂ ರೂಪಮೇಕಂ .

ತತ್ರೋದ್ದೀಪ್ತಂ ನಯನಯುಗಳಂ ಜಾಲಕಸ್ಯಾವಕಾಶಾದ್

ವೀತಾಲಂಬಂ ಕರತಲಯುಗಂ ಲಂಬಮಾನಂ ಮನೋಜ್ಞಂ .. 35..

ಸ್ವಸ್ಮಿನ್ ವಕ್ತ್ರೇ ಕರತಲಯುಗಂ ತತ್ತು ವಿನ್ಯಸ್ಯ ಲಬ್ಧಃ
ಸ್ವರ್ಗಾನಂದಃ -ಪುನರಪಿ ತದಾ ಸ್ಮರ್ಯತೇ ಸರ್ವಮೇತತ್ .

ಕಾವ್ಯೇ ಚಾಸ್ಮಿನ್ ಕಥಿತಮಿತರತ್ ಪ್ರತ್ಯಭಿಜ್ಞಾನವಾಕ್ಯಂ
ಯತ್ತನ್ನುನಂ ರುಚಿರಕವಿತೌಚಿತ್ಯಸಂಕಲ್ಪಜನ್ಯಂ .. 36..ಯುಗ್ಮಕಂ
ಪೂರ್ಣಂ ಕೃತ್ವಾ ವಿರಮತಿ ಭವಾನ್ ತಚ್ಚ ಸಂದೇಶಕಾವ್ಯಂ
ಸ್ವೀಯಂ ರಕ್ತಂ ಮುಹುರಿಹ ಕಣೈರಲ್ಪಕೈಃ ಪ್ರೋಕ್ಷತೀವ .

ಸಂದೇಶಂ ತ್ವಂ ವಿರಹವಿಧುರಾಂ ತಾಂ ದ್ರುತಂ ಶ್ರಾವಯಿತ್ವಾ
ಪ್ರತ್ಯಾಗಂತುಂ ಮುದಿರಮಮುನೈವಾಧ್ವನಾ ಯಾಚತೇ ಚ .. 37..

ಮಾ ಭೂದಿತ್ಥಂ ತವ ಚ ವಿರಹಃ ಕಾಂತಯಾ ವಿದ್ಯುತಾಪೀ -

ತ್ಯೇವಂ ತಸ್ಮೈ ವದಸಿ ಮಹದಾಶಂಸಿತಂ ಸ್ವೋಪಕರ್ತ್ರೇ .

ಕಾವ್ಯಾಲಾಪೋ ವಿರಮತಿ ತದಾ ಮಾರುತಃ ಸನ್ನಿಕೃಷ್ಟ -
ಶ್ಚಕ್ರೇ ವೃಷ್ಟಿಂ ಬಕುಳಕುಸುಮೈಸ್ತತ್ರ ಸಮ್ಯಕ್ ಸಮಂತಾತ್ .. 38..

ಸಾನ್ನಿಧ್ಯಂ ಮೇ ಕಿಮು ನ ಭವತಾ ಸ್ಮರ್ಯತೇ ದೂರತಸ್ತೇ
ಸಂಚಾರೋತ್ಕಂ ಭವತಿ ನಯನಂ ವಿಸ್ತೃತಾಕಾಶಸೀಮ್ನಿ .
ತಾಮೇಕಾಂತೇ ವಿರಹವಿಧುರಾಂ ಮದ್ಬಹಿಃಪ್ರಾಣಭೂತಾಂ
ಸಂದೇಶಂ ಮೇ ಕಥಯಿತುಮಯೇ ಮೇಘ ಕಿಂ ಪ್ರಾಭವಸ್ತ್ವಂ .. 39..

ಸಾ ಮೇ ಕಾಂತಾ ಕಿಮಪಿ ವಚನಂ ತ್ವನ್ಮುಖೇನಾಬ್ರವೀತ್ ಕಿಂ
ಜೀವಂತೀ ವಾ ಕಥಮಥ ಭವಾನ್ ವಕ್ತುಮೇತತ್ ಸಮಸ್ತಂ .

ಆಗಂತಾ ಕಿಂ ತ್ವರಿತಮಥವಾ ನೈವ ಚಾಯಾಸ್ಯಸಿ ತ್ವಂ
ದೃಶ್ಯಂತೇ ತೇ ವದನಕಮಲೇ ನೈಕಭಾವಾಂತರಾಣಿ .. 40..

ಕಾರುಣ್ಯಾರ್ದ್ರಾಂ ಪ್ರ್ಕೃತಿಮತುಲಾಂ ಕಾನನೀಯಾಮಿಮಾಂ ತ್ವಾಂ
ಪಶ್ಯಸ್ಯೇಕಂ ಪ್ರತಿನವಮಿವಾಶ್ಚರ್ಯಭೂತಂ ಮನೋಜ್ಞಂ .

ಆರಾದಾಸೀತ್ತವ ತು ಪರಿಚರ್ಯೋತ್ಸುಕೇಯಂ ಚ ವೃಕ್ಷ -

ಚ್ಛಾಯಾಭೂತಾ ಕಿಸಲಯಮಯೀ ಚಾಮರಾ ಸೂರ್ಯತಾಪೇ .. 41..

ನಿದ್ರಾಂ ಕರ್ತುಂ ಪರಿಸೃತತೃಣಾಪೂರ್ಣಶಯ್ಯಾ ಪ್ರಬೋಧ -

ಪ್ರೋದ್ಯುಕ್ತೋಽಯಂ ವಿಹಗನಿವಹೋ ನಿರ್ಮಲೋ ನಿರ್ಝರೌಘಃ .
ಮಾಧುರ್ಯಾರ್ದ್ರಂ ಫಲಮಿತಿಮನೋಹಾರಿ ವೈವಿಧ್ಯಪೂರ್ಣಂ
ತತ್ಸಾನ್ನಿಧ್ಯಂ ಸುವಿದಿತಮಭೂತ್ ಕಿನ್ನು ತೇ ಸರ್ವದಾಪಿ .. 42..

ವೃಕ್ಷಚ್ಛಾಯಾ ವಿರಹದುರಿತಸ್ಯಾಬ್ದದೀರ್ಘಸ್ಯ ಮೂಕಾ
ಸಾಕ್ಷಿಣ್ಯೇಷಾ ಭವತಿ ಭವತಃ ಸರ್ಗದುಃಖಸ್ಯ ಚಾಪಿ .

ಮೂಲೇ ಚೈತದ್ವಿಪಿನಬಕುಳಸ್ಯೋಪವಿಷ್ಟಃ ಖಲು ತ್ವಂ

ಯಾತ್ರಾಕ್ಳೇಶಾದ್ ಬಹುಷು ದಿನರಾತ್ರೇಷು ಭೂಯಃ ಪುರಾ ಕಿಂ .. 43..

ಯದ್ಯಪ್ಯೇಷಾ ಧರಣಿರಖಿಲಾ ಗೇಹ ಏವ ಸ್ವಕೀಯೋ
ವಿಸ್ತೀರ್ಣಸ್ತೇ ತದಪಿ ಚಿರಕರ್ಮೋತ್ಥಬಂಧೇನ ಚೇಯಂ .

ವೃಕ್ಷಚ್ಛಾಯಾ ಕಥಮಪಿ ವಿಹಾತುಂ ನ ಶಕ್ಯಾ ಭವೇತ್ ಕಿಂ
ತಿಷ್ಠಸ್ಯೇವಂ ಧೃತವಪುರಿಹಾಹತ್ಯ ದುಃಖಂ ನಿತಾಂತಂ .. 44..

ಗಚ್ಛಾವೋಥೇತ್ಯವದದವನಮ್ಯ ಸ್ವಯಂ ಭಾಂಡಭಾರಂ
ಧೃತ್ವಾ ಸ್ವಾಂಸೇ ಸಪದಿ ಚ ಭವಾನ್ ಚಿತ್ತದಾರ್ಢ್ಯೇನ ಸಾಕಂ .

ಪೃಚ್ಛಾಮ್ಯೇವಂ ಗಮನಮಿಹ ನಾವುಜ್ಜಯಿನ್ಯುನ್ಮುಖಂ ಕಿಂ
ಕ್ಷಿಪ್ರಂ ಚೈವಾಗತಮಥ ತಥೇತ್ಯುತ್ತರಂ ತ್ವನ್ಮುಖಾಬ್ಜಾತ್ .. 45..

ನೈವೈತನ್ಮೇ ಗಮನಮಿಹ ತತ್ರತ್ಯಸಮ್ರಾಟ್ಸಮಕ್ಷಂ
ನೈವಾದಾತುಂ ಬಹುಮತಿಮಿಮಾಂ ಕಾವ್ಯಸೃಷ್ಟಿಂ ಸಮರ್ಪ್ಯ .

ಅನ್ಯತ್ ಕಿಂ ವಾ ಫಲಮಿತಿಮಯಾ ನೈವ ಪೃಷ್ಟಂ ತ್ವಯಾ ನೈ -
ವೋಕ್ತಂ ಚಾಪೀತ್ಯನುಪದಮಿತಃ ಪ್ರಸ್ಥಿತುಂ ಪ್ರಾರಭೇಥಾಂ .. 46..

ತ್ರಯೋದಶಃ ಸರ್ಗಃ
ಪುನರಪ್ಯುಜ್ಜಯಿನೀಂ ಪ್ರತಿ
ಛಾಯಾಪ್ರದಂ ಪ್ರಣಮತೇ ಬಕುಳಂ ಸ ಸಂಸ್ಪ -
ರ್ಶ್ಯಾಮಂತ್ರಣೋತ್ಸುಕ ಇವಾದರಪೂರ್ಣಮಾರಾತ್ .

ವಾತೇರಿತಾನಿ ಕತಿಚಿತ್ ಕುಸುಮಾನಿ ಹಸ್ತೇ -

ನಾದಾಯ ಜಿಘ್ರತಿ ಚ ತನ್ಮೃದುಗಂಧಪೂರಂ .. 1..

ನಿಕ್ಷಿಪ್ಯ ತಾನ್ಯಪಿ ತತೋ ಬೃಹತಿ ಸ್ವಭಾಂಡೇ
ಸೋಪಾನತೋಽವತರಸಿ ಪ್ರಥಮಾತ್ ತ್ವಮಸ್ಮಾತ್ .

ಪಶ್ಚಾದಹಂ ಚ ಪಥಿ ತೇ ಪ್ರತಿಮೂರ್ತಿಕಲ್ಪೋ
ನಿಃಶಬ್ದಸಾಕ್ಷಿಸದೃಶಶ್ಚ ಚರಾಮಿಮಂದಂ .. 2..

ಪ್ರಾತಃಪ್ರಭೃತ್ಯಧಿಕದೂರಮಥಾ ಪ್ರದೋಷಂ
ಗತ್ವಾ ಚ ಪಾರ್ಶ್ವತರುಮೂಲತಲೇಷು ಚಾಂತಃ .
ವಿಶ್ರಮ್ಯ ಪಾವನಪುರಾತನಚೈತ್ಯಕೇಷು
ವ್ಯಾಧೋಪಜೀವಿತಕುಟೀಷು ವನಾಂತರೇಷು .. 3..
ಜೀರ್ಣೇಷು ಸತ್ರನಿವಹೇಷು ಚ ರಾತ್ರಿಕಾಲೇ
ನಿದ್ರಾಮುಖೇನ ಶಯನೀಯಸುಖಂ ಚ ಲಬ್ಧ್ವಾ .

ಆರಣ್ಯಪಕ್ಷಿತತಿಕೀರ್ತನಮಾಲಯಾ ಸ-

ಮುತ್ಥಾಯ ಚಾಲ್ಪಪಥಿಭಕ್ಷ್ಯರುಚಾ ಚರಾವ .. 4..ಯುಗ್ಮಕಂ
ಮಾರ್ಗೇ ಚ ತತ್ರ ಪಥಿಕಾಂತರಪಾದಮುದ್ರಾ
ದೃಷ್ಟಾ ಭವಂತಿ ಪರಿವರ್ತತ ಏವ ಶಬ್ದಃ .
ಆವಾಂ ವಿಶಾಲಗಹನಸ್ಥಲಿಕಾಮತಿಕ್ರ -
ಮ್ಯಾರಾದಹೋ ಜನಪದಾಂತಮನುಪ್ರವಿಷ್ಟೌ .. 5..
ಏಕಾಹದೂರಮಿತ ಏವ ಭವೇದವಾಪ್ತೌ
ಸ್ಯಾವಾದ್ಯ ಏವ ಹಿ ತದುಜ್ಜಯಿನೀಂ ಪ್ರದೋಷೇ .

ಜ್ಯೋತ್ಸ್ನಾ ಭವಿಷ್ಯತಿ ನಿಶಾಮುಖಪೂರ್ವಯಾಮ
ಏವೇತಿ ಕಿಂಚನ ವಿಚಿಂತ್ಯ ಭವಾನವೋಚತ್ .. 6..

ಜ್ಞಾತುಂ ನ ಕೇನಚಿದಿಹಾಧೃತವಿಪ್ರಭಿಕ್ಷು -
ವೇಷೋ ಭವಾನಗಮದಗ್ರತ ಏವ ವೇಗಾತ್ .

ಸಾಧ್ವಂತರೋಚಿತವಪುಷ್ಯಹಮಪ್ಯಥಾವಾಂ
ಪ್ರಾಪ್ತೌ ಪುರೀಪರಿಸರೇ ನವಗೋಪುರಾಗ್ರೇ .. 7..

ವಿಘ್ನಂ ನ ಕಶ್ಚನ ಚಕಾರ ಪಥಿ ಕ್ವಚಿನ್ನೌ
ಕೋ ವಾತ್ರ ವಾರಯತಿ ಭೂಸುರಭಿಕ್ಷುವರ್ಗಂ .

ಆವಾಂ ಸುಖೇನ ಚರತಃ ಸ್ಮ ಚ ಶುಕ್ಳಪಕ್ಷ -

ಚಂದ್ರಾದ್ಯಯಾಮಕಿರಣೇಷು ಸುದುರ್ಬಲೇಷು .. 8..
ಅಸ್ಯಾಂಕಣಸ್ಥಸಕಲಸ್ಥಲಬಿಂದವೋಽಪಿ
ಹ್ಯುದ್ದೀಪಯಂತಿ ವಿವಿಧಸ್ಮರಣಾನಿ ಭೂಯಃ .
ಅದ್ಯಾತ್ರ ಸೂಕ್ಷ್ಮವಿಕಸತ್ಕುಸುಮಸ್ಯ ಗಂಧೇ -

ನಾನೀಯತೇ ಗತಮಹಾನುಭವಸ್ಮೃತಿಶ್ಚ .. 9..
ಏವಂ ನವೀನಜನನಾಂತರಸನ್ನಿಭೇಽಸ್ಮಿನ್
ಮಾರ್ಗೇ ಕವಿಶ್ಚರತಿ ಸೌಹೃದಸುಪ್ರಬುದ್ಧಃ .
ವಾತಾಯನಂ ಸಕಲಮೇವ ಸಮಾವೃತಂ ಯ -

ಸ್ಯಾಸ್ತೇ ಸ ಸೌಧಮವಲೋಕ್ಯ ತಮುಚ್ಛ್ವಸನ್ ಕಿಂ .. 10..

ಅನ್ವಿಷ್ಯತೇ ಯದಿಹ ಸದ್ಮ ತವೇಕ್ಷಿತೇನ
ತಜ್ಜ್ಞಾನಮಸ್ತಿ ನ ಹಿ ಮೇ ತದಿಹಾನುಯಾಮಿ .

ವೈದಗ್ಧ್ಯತೋ ವಿರಹಿತಃ ಪರದರ್ಶನೇಭ್ಯೋ
ಮಾರ್ಗೇಽನ್ತರಾ ಕ್ವಚಿದಥಾತ್ಮಸುಗುಪ್ತಿಮಾಪ್ತಃ .. 11..
ತ್ಯಕ್ತ್ವಾ ಪುನಸ್ತ್ವಜಿರವೀಥಿಮಿಹಾಂತರಾಳ -

ಪಥ್ಯಂತರೇಣ ವಸತೇಃ ಪುರತಃ ಸ್ಥಿತೋಽಸಿ .

ನಾಂತಃ ಪ್ರವಿಶ್ಯ ಸಹಸಾ ಕ್ಷಣಮಾತ್ರಮತ್ರ
ತಿಷ್ಠನ್ನಥಾಂತರಿಕಮೇವ ನಿರೀಕ್ಷಸೇ ತ್ವಂ .. 12..

ಅಂತಃ ಪ್ರಕಾಶಯತಿ ಕಶ್ಚನ ದೀಪಕೋಽಸೌ
ಮಂದಂ ಸಮಾಹ್ವಯಸಿ ದೇಹಳಿಕಾಗತಸ್ತ್ವಂ .

ಸ್ಪೃಷ್ಟ್ವಾ ಕವಾಟಮಥ ಪಲ್ಲವ ಇತ್ಯನೇನ
ನಾಮ್ನಾ ಹ್ಯತೀವಮೃದುಪಲ್ಲವಸುಸ್ವರೇಣ .. 13..

ಆಜ್ಞಾನುಸಾರಮಿಹ ತೇ ಸ್ಥಿತವಾನಹಂ ತು
ಛಾಯಾಂತರಂ ಕಿಮಪಿ ಸಂಶ್ರಿತ ಏವ ಪಶ್ಚಾತ್ .

ಮಂತ್ರಸ್ಯ ಪಲ್ಲವ ಇತಿ ಪ್ರಥಿತಸ್ಯ ತಸ್ಯ
ಜಾಪೇನ ಕಿಂ ಸ್ವಯಮಿತೋ ವಿವೃತಂ ಕವಾಟಂ .. 14..

ನೈವ ಸ್ವಯಂ ವಿವೃತಮತ್ರ ವಿವೃತ್ಯ ಗೇಹ -

ದ್ವಾರಂ ಸ ಪಲ್ಲವ ಇಹೈವ ಸಮಾಗತೋಽಸ್ತಿ .
ಯದ್ಯಪ್ಯಹಂ ಪ್ರಥಮಮೇವ ನಿಶಾಮಯಾಮಿ
ಸೋಽಯಂ ಚಿರಂತನಸುಹೃತ್ಸದೃಶೋ ಮಮಾಸ್ತೇ .. 15..

ಸೋಽಯಂ ಭವಂತಮಿಹ ನ ಪ್ರಥಮಂ ವಿವೇದ
ಸತ್ಯಂ ಭವಾಂಶ್ಚ ಪರಿವರ್ತಿತ ಏವ ನೂನಂ .

ಕಾಷಾಯವಸ್ತ್ರಮಪಸಾರ್ಯ ಜವೇನ ಭೈಕ್ಷಂ
ಸಾಕ್ಷಾತ್ಸ್ವರೂಪಮಥ ದರ್ಶಿತವಾನಸಿ ತ್ವಂ .. 16..

ಪಶ್ಯನ್ ಮುಹುರ್ಮುಹುರಪೀಹ ಭವಂತಮೇವ
ಸ್ಥಿತ್ವಾಂಜಸಾದ್ಭುತವಿಕಸ್ವರಲೋಚನೋಽಸೌ .

ಉಚ್ಚೈರಥೋಚ್ಚರಿತವಾನ್ ಪ್ರಿಯಕಾಳಿದಾಸ -

ಶಬ್ದಂ ತು ಭೂತಪರಿಬಾಧಿತವತ್ ಸಹರ್ಷಂ .. 17..

ವಿನ್ಯಸ್ಯ ಮಂತ್ರಯತಿ ಕಿನ್ನ್ವಧರೇಽಙ್ಗುಲಿಂ ಸ
ಮಾ ಮೇತಿ ನಾಗಮಮಿಹಾದ್ಯ ತು ಕಳಿದಾಸಃ .
ಕಿಂತ್ವಸ್ಮಿ ತೇ ಪ್ರಿಯಪುರಾತನಮಿತ್ರಮೇವ
ಮಾ ಮಾ ಬ್ರವೀತು ಮಮ ನಾಮ ಪುರಃ ಪರೇಷಾಂ .. 18..

ಕೇಶಾದಿಪಾದಮಿಹ ಸಾತಿಶಯಂ ನಿರೀಕ್ಷ್ಯ
ತ್ವಾಮಾಹ ಗದ್ಗದಗಿರಾ ಸ ತು ಪಲ್ಲವಾಖ್ಯಃ .
ಅರ್ಧೀಭವತ್ತವ ಶರೀರಮಿದಂ ಚ ವರ್ಷೇ -

ಣೈಕೇನ ಸೋಢಮತಿದುಃಖಭರಂ ವ್ಯನಕ್ತಿ .. 19..
ನೈವ ; ತ್ವಹಂ ಪರಮತುಷ್ಟಿಮವಾಪಮೇವ
ಚೈಕಾಂತವಾಸಸಮಯೇ ಕಿಲ ರಾಮಶೈಲೇ .

ಪ್ರತ್ಯಾಗತಂ ಚ ಭವತಾ ಯದಿದಂ ತ್ವಕಸ್ಮಾ -
ದತ್ಯರ್ಥಮಸ್ಯ ನಯನೇ ಗಿರಿ ಚಾಶುಮೋದಾತ್ .. 20..

ನಾಹಂ ಪರೈರಿಹ ಚ ದೃಶ್ಯ ಇತಿ ಬ್ರುವನ್ನೇ -

ವಾಂತಃಪ್ರವಿಶ್ಯ ಭವನಸ್ಯ ಭವಾಂಶ್ಚ ತಸ್ಥೌ .
ಪಾನೋಪಚಾರಮಕರೋದಥ ದೀರ್ಘಯಾತ್ರಾ -
ಪ್ರತ್ಯಾಗತದ್ವಿಕಕೃತೇ - ಕವಯೇ ಚ ಮೇ ಚ .. 21..

ಸತ್ಕಾರಮಪ್ಯನತಿದೀರ್ಘಸುಭಾಷಣಂ ಚ
ಸರ್ವಂ ಚಕಾರ ನಿಭೃತಂ ವಿಗತಾರವಂ ಚ .

ಪ್ರತ್ಯಾಗತಿಂ ತು ಮಹಿತೋಜ್ಜಯಿನೀ ಕಿಮರ್ಥಂ
ಜಾನಾತಿ ಮೇ ಪುನರಿಯಂ - ತವ ಚೋದ್ಯಮೇತತ್ .. 22..

ಭಾವತ್ಕನಿರ್ಗಮನತಃ ಪರಮತ್ರ ನಾಸ್ತ್ಯೇ-
ಕಾಹೋ ಯದಾ ನ ಕಥಿತಂ ತವ ನಾಮ ರಾಜ್ಞಾ .

ಆಸ್ಥಾನಗಾಯಕವರಾಶ್ಚ ವಿಪಂಚಿಕಾಯಾಂ
ಗಾಯಂತಿ ಕರ್ಣಮಧುರಂ ತವ ಕಾವ್ಯಜಾತಂ .. 23..

ಜಾನಾತಿಯದ್ಯವನಿಪಸ್ತವ ಚಾಗತಿಂ ಪ್ರ -
ತ್ಯುದ್ಯಾತ್ಯಸಂಶಯಮಿಹಾನ್ಯನೃಪಂ ಯಥಾ ತ್ವಂ .

ಶೇಷಂ ಸಮಸ್ತಮಪಿ ತೇಽಸ್ತು ಯಥಾಹಿತಂ ಚೇ -

ತ್ಯುಕ್ತ್ವಾ ವಿನಿಃಶ್ವಸತಿ ಹಾ ಪ್ರಿಯಪಲ್ಲವೋಽಸೌ .. 24..

ಅಕ್ಷೋಭ್ಯ ಏವ ಸಕಲಂ ತು ಭವಾನ್ ನಿಶಮ್ಯ
ತಿಷ್ಠತ್ಯಹಂ ತದವಲೋಕ್ಯ ಚ ವಿಸ್ಮಿತೋಽಸ್ಮಿ .
ಸಂಗೃಹ್ಯ ಪಲ್ಲವಕರಂ ವಿವೃತಾಖಿಲಾತ್ಮ -
ಭಾವಂ ದದೌ ಸ್ವಹೃದಯಂ ಚ ಭವಾನಿವಾಸ್ಮೈ .. 25..

ಶಾಂತಶ್ಚ ದೀನಹೃದಯಶ್ಚ ಭವಾನ್ ಸ್ವಕೀಯ -

ಶಿಷ್ಟಾಭಿಲಾಷಮಥ ತಂ ವದತೀಹ ಮಂದಂ .

ಸಾಕ್ಷೀ ತು ಕೇವಲಮಿಹಾಸ್ಯ ವಿದೂರಕೋಣೇ
ತಿಷ್ಠನ್ನಹಂ ಚ ಮೃದುರಸ್ತಮಯಂಶ್ಚ ದೀಪಃ .. 26..
ಸ್ನೇಹಾಲುರತ್ರ ಮಯಿ ಹಾ ಪ್ರಿಯಪಲ್ಲವಸ್ತ್ವ -

ಮೇವೇತಿ ವಚ್ಮಿ ಕಮಿದಂ ಚ ಸಖೇ ತ್ವದನ್ಯಂ .

ನೈವಾಗ್ರಹೋಽಸ್ತಿ ವಸಿತುಂ ಚ ಮಮೋಜ್ಜಯಿನ್ಯಾ -
ಮೇವಂ ನ ಮೇ ಬಹುಮತಿಂ ಸಮವಾಪ್ತುಮಿಚ್ಛಾ .. 27..
ಅಸ್ಮಿಂಸ್ತು ಜನ್ಮನಿ ಮಮಾಸ್ತ್ಯಭಿಲಾಷ ಏಕ -

ಸ್ತತ್ಪೂರಣಾಯ ತವ ದೇಹಿ ಸಹಾಯಹಸ್ತಂ .

ಜೀವೋಽಪರೋಽಸ್ತಿ ಮಮ ಸಾ ಕಥಮಪ್ಯತಸ್ತಾಂ
ದೃಷ್ಟ್ವಾ ಕೃತಾರ್ಥಹೃದಯಸ್ತ್ವಚಿರೇಣಯಾಮಿ .. 28..

ಅಂತಃಪುರೇ ನೃಪವಧೂರಮಣೀಯರತ್ನ -
ಹರ್ಮ್ಯೇಽಥವಾ ವಿವಿಧಶಿಲ್ಪವಿಚಿತ್ರಕುಡ್ಯೇ .

ಶಾಲಾಸು ವಾ ನಟನಗೇಹಗತಾಸು ಗಂಭೀ-
ರೋದಾರಸುಂದರಕೃತಾಸು ಮಹಾನಟೀನಾಂ .. 29..

ದೇವಾಲಯೇಷು ಚ ಸಮರ್ಪಿತದೇವದಾಸೀ-
ಗೇಹೇಷು ವಾ ಧರಣಿದೇವಸಮೃದ್ಧಿಮತ್ಸು .
ಅನ್ಯತ್ರ ವಾ ಭವತಿ ಸಾ ಕಿಮಿಯಂಮಮಾಶಾ
ದ್ರಷ್ಟುಂ ಚ ತಾಂ ಸಕೃದತಃ ಪ್ರತಿಯಾಮಿ ಶೀಘ್ರಂ .. 30..ಯುಗ್ಮಕಂ
ವಕ್ತವ್ಯಮೇವ ಕಿಮಿದಂ ಕಥಮತ್ರ ವಕ್ತುಂ
ಶಕ್ಯಂ ಯದೇತದನಭಿಜ್ಞತಯಾಸ್ತಬೋಧಃ .
ನೇತ್ರೇ ತ್ವಕಾರಣಭಯಂ ತ್ವಿವ ವರ್ತಮಾನಂ
ವಾಗ್ಭಿರ್ನಿಗೂಹಿತಮಿವಾಶು ಗುಹಾಂತರೇ ಚ .. 31..

ಏವಂವಿಧಾ ಭವತಿ ಪಲ್ಲವಭಾವರೂಪ -

ಸಾಧಾರಣಸ್ಥಿತಿರಯಂ ಚ ವಿಷಾದಮೂಕಃ .
ಹಸ್ತೇನ ಹಸ್ತಮಪಿ ತೇ ಪರಿಗೃಹ್ಯ ದಕ್ಷಿ -

ಣಾಶಾಗತೇನ ತು ಪಥಾ ನಯತಿ ಕ್ರಮೇಣ .. 32..

ಅಸ್ತಾಚಲೋನ್ಮುಖಗತೋಽಸ್ತಿ ಚ ಶೀತಭಾನು -

ಮಂದಂ ಜ್ವಲತ್ಕಿರಣಕೋಽಸ್ತಿ ಶಿಲಾಪ್ರದೀಪಃ .. 35..
ಸಂಜಲ್ಪಿತುಂ ಕಿಮಪಿ ನ ಪ್ರಭವಂಸ್ತಥೈವ

ಅಥೈವಂ ಹೃದಯಂ ಭೂಪೋ ವಿಷಾದಾತ್ ಪ್ರವಿಮುಕ್ತಯೇ .. 15..

ಋತೂತ್ಸವಮದೋನ್ಮಾದಲಹರೀಂ ಪುನರಿಚ್ಛತಿ .

ವ್ರಣಿತೋಽಪಿ ಮುಹುರ್ವಂಶೋ ಗಾಯತ್ಯೇವಾನಿಲಾಗಮೇ .. 16..ಯುಗ್ಮಕಂ
ಭೂಯೋಽಪಿ ಜಾಗರೂಕಾಭೂನ್ನಾಟ್ಯಗೇಹೋಪಶಾಲಿಕಾ .

ತಥಾ ಪ್ರವರಸೇನೋಽಪ್ಯಾಯಾತಿ ದೌಹಿತ್ರಭೂಪತಿಃ .. 35..
ಅತಿವಾತ್ಸಲ್ಯಪೂರ್ವಂ ಸ ಪಿತಾಮಹನೃಪಾಲಕಃ .
ಕರಂ ಗೃಹೀತ್ವಾ ದೌಹಿತ್ರಮುಪವೇಶಯತಿ ಕ್ಷಣಾತ್ .. 36..

ತದ್ದೃಶ್ಯದರ್ಶನೇ ಹರ್ಷಬಾಷ್ಪಧಾರಾಕುಲಾಭವತ್ .

96 sanskritdocuments.org



ಉಜ್ಜಯಿನೀ ಕಾವ್ಯಂ

ಪ್ರಭಾವತೀ ಚ-ನೈಪಥ್ಯಮಭೂತ್ ಸಂಗೀತತುಂದಿಲಂ .. 37..

ಉನ್ನೀಯತೇಯವನಿಕಾ ರಂಗಭೂಮಿರನಾವೃತಾ .

ಪ್ರೇಕ್ಷಕಾಕ್ಷೀವ ಹೃದಯಂ ಸಮುತ್ಫುಲ್ಲಂ ಚ ವರ್ತತೇ .. 38..

ಪುರೂರವಾ ಹೇಮಕೂಟಾತ್ ಪ್ರತ್ಯಾಗಚ್ಛತಿ ಸತ್ವರಂ .

ತತ್ಸುವರ್ಣರಥಾನ್ಮಂದಮವರೋಹತ್ಯಥೋರ್ವಶೀ .. 39..

ತದಾರಭ್ಯಾಂತಿಮಂ ರಂಗಂಯಾವದತ್ರ ಪ್ರಶೋಭತೇ .

ಉರ್ವಶೀವೇಷಧಾರಿಣ್ಯಾಃ ಪ್ರಯೋಗಕೃತಹಸ್ತತಾ .. 40..

ತಸ್ಯಾಂ ಮುಗ್ಧಮನಾ ಭೂತ್ವಾ ದೌಹಿತ್ರಯುವಭೂಮಿಪಃ .
ಪಿತಾಮಹಸ್ಯ ಸಾನ್ನಿಧ್ಯೇಽಪ್ಯಾನಂದವಿವಶೋಽಭವತ್ .. 41..

ಪಂಚಾಂಕೇಷ್ವಥ ಪೂರ್ಣೇಷು ಮಂಗಲೋದ್ಗೀತಪೂರ್ವಕಂ .

ನಾಟಕಾಂತೇ ಯವನಿಕಾ ಸಂವೃಣೋತಿ ಚ ವೇದಿಕಾಂ .. 42..

ತದ್ದಿನೇಽಪ್ಯಭಿನೇತಾರಃ ಸರ್ವೇ ಸಾಂಜಲಯೋ ದ್ರುತಂ .

ನೃಪೋತ್ತಮಸ್ಯ ಸವಿಧಮಾಗಚ್ಛತಿ ಯಥಾಪುರಂ .. 43..

ನ ಪಶ್ಯಂತೀ ಮುಖಂ ಕಸ್ಯಾಪ್ಯಾನತಾಸ್ಯಾ ಕೃತಾಂಜಲಿಃ .
ಆಗಮ್ಯಯಾ ಗತಾ ತತ್ರ ನೈವ ತಸ್ಥೌ ಕಲಾಮಪಿ .. 44..

ಕೋ ವಾ ನಿಃಸಂಗಭಾವೋಽಸ್ಯಾ ಮುಖೇಽಸ್ತೀತಿ ಸಸಂಭ್ರಮಂ .

ಶ್ರದ್ದಧಾನೋಽಭವತ್ ಕಿಂ ಸ ಗೂಢಂ ವಿಕ್ರಮಭೂಮಿಪಃ .. 45..
ನಿರ್ಮಮೇ ನಯತಂತ್ರೇ ಸುಶಿಕ್ಷಣಂ ಚ ತತೋಽಧಿಕಂ .

ಮಾತುಶ್ಚಾತಂದ್ರವಾತ್ಸಲ್ಯಮಪಿಯಂ ಸಮನೀಯತ .. 46..

ಸತ್ಪಥೇನಯುವಾ ಸೋಽಪಿ ನೃಪಃ ಪ್ರವರಸೇನಕಃ .
ದಿವಾನಿಶಂ ಪಶ್ಯತಿ ಹಾ ಹೃದಿ ತಾಂ ದೇವಸುಂದರೀಂ .. 47..

ಮಾತೈವ ಶರಣಂ ಸೈವ ವಾತ್ಸಲ್ಯಂ ಸಾಂತ್ವನಂ ತಥಾ .

ತಸ್ಮಾತ್ ಪುತ್ರಃ ಸಾಭಿಲಾಷಂ ಮಾತುರಗ್ರೇ ನ್ಯವೇದಯತ್ .. 48..

ಪ್ರಭಾವತ್ಯಾ ಯಥಾ ನೈಜಪುತ್ರಃ ಪ್ರವರಸೇನಕಃ .
ತಥಾ ಸಾಪಿ ಪಿತುಃ ಪ್ರೀತಿಭಾಜನಂ ಸಮಭೂತ್ ಸದಾ .. 49..

ತಸ್ಮಾದಾದರಪೂರ್ವಂ ಸಾ ಜಗಾಮ ಪಿತೃಸನ್ನಿಧೌ .

ಪ್ರಿಯಪುತ್ರಸ್ಯಾಭಿಲಾಷಂ ನಿವೇದಯಿತುಮಂಜಸಾ .. 50..

ನಿಃಶಬ್ದಂ ಸರ್ವಮೇವಾಸೌ ಶುಶ್ರಾವಾವಹಿತಾಶಯಃ .
ಶಾಂತಶ್ಚ ಕಿಂತು ನ ಪ್ರತ್ಯುವಾಚ ಚಿಂತಾಕುಲೋ ನೃಪಃ .. 51..
ಪುತ್ರ್ಯಾ ಯದುಕ್ತಂ ತತ್ ತಸ್ಯ ಪ್ರತ್ಯಭಾದಹಿತಂ ಕಿಮು .
ನ ಕಿಮಂಗೀಕರೋತ್ಯೇಷ ಸುತಾಯಾಸ್ತಂ ಮನೋರಥಂ .. 52..

ಯದಾ ತತ್ ಕನ್ಯಕಾರತ್ನಂ ಸ್ವೀಯಂ ಕರ್ತುಮಕಾಮ್ಯತ .

ujjayini.pdf 97



ಉಜ್ಜಯಿನೀ ಕಾವ್ಯಂ

ತದಾರಭ್ಯ ನೃಪಸ್ಯಾಭೂದ್ ಭೂಯೋ ಭೂಯೋಽಶುಭೋತ್ಕರಃ .. 53..
ವಿಶ್ವಪ್ರಕಾಶಕಂ ರತ್ನಮಪರಂ ಲಜ್ಜಯಾ ವಿನಾ .

ನೃಪೇಣಯತ್ ಪರಿತ್ಯಕ್ತಂ ತಸ್ಯಾಪೀಯಂ ಹಿ ಕಾರಣಂ .. 54..

ತಥಾಪಿ ತಸ್ಯಾ ನಿಃಸಂಗಭಾವೋಽಯಂ ಕಿಂ ನೃಪಂ ಪ್ರತಿ .

ತಾಮೇವ ಚಿಂತಯಿತ್ವಾ ಕಿಂ ತಪತ್ಯಂತಃ ಪುನಃ ಪುನಃ .. 55..
ಕ್ರಂದತ್ಯಹೋ ಕಿಂ ಸಾರಂಗೀ ಕಾಪಿ ನಾಟ್ಯಗೃಹಾಂತರೇ .

ಕಶ್ಚಿತ್ ಸಂತಪ್ತಹೃದಯಸ್ಪಂದಃ ಕಿಂ ನೂಪುರಾರವಃ .. 56..
ವಿಸ್ಮರ್ತುಂ ತನ್ಮಾಳವೀಯಲಾವಣ್ಯಂ ಶಕ್ಯತೇ ಕಥಂ .

ಏವಂ ದುಃಖಾಗ್ನಿರೇಕೋಽಸ್ಮಿನ್ ಹೃದಯೇ ಜಾಜ್ವಲೀತಿ ಕಿಂ .. 57..

ಕಿಂ ಕರ್ಮಮೂಢೋ ರಾಜಾಸೌ ಮಂತ್ರಿಭಿರ್ಮಂತ್ರಯತ್ಯಲಂ .

ಪಿತ್ರರ್ಥಂ ನಿಜತಾರುಣ್ಯಂ ಪರಿತತ್ಯಾಜ ಕಿಂ ಪುರುಃ .. 58..
ವವ್ರೇ ನಿತ್ಯಬ್ರಹ್ಮಚರ್ಯಂ ಭೀಷ್ಮಃ ಕಿನ್ನು ಪಿತುಃ ಕೃತೇ .

ಸಾಹಸಂ ತತ್ ಸುತಾರ್ಥಂ ತು ತ್ಯಾಗೋ ಧರ್ಮೋ ನ ಸಂಶಯಃ .. 59..ಯುಗ್ಮಕಂ
ವಾತ್ಸಲ್ಯಸ್ನಿಗ್ಧಮಾಧುರ್ಯಮಾಪ್ನೋತಿ ನೃಪಹೃತ್ತಟಂ .

ಪುತ್ರ್ಯಾಃ ಕೃತೇ ಪುನಃ ಪುತ್ರೀಪುತ್ರಸ್ಯ ಚ ಕೃತೇ ಶನೈಃ .. 60..
ನವ್ಯಪ್ರಭಾತವೇಳಾಯಾಂ ಚಂದ್ರರಶ್ಮಿವ್ರಜೋ ಯಥಾ .

ಲೀಯತೇ ಹೃದಯಾಮೋದಶೀತಳಃ ಸ ಮನೋರಥಃ .. 61..
ಆಮಂತ್ರಣಾರ್ಥಂ ತಿಷ್ಠಂತೀಂ ಪುತ್ರಯುಕ್ತಾಂ ಪ್ರಭಾವತೀಂ .

ವಾತ್ಸಲ್ಯಾರ್ದ್ರೋ ನೃಪೋ ವಕ್ತಿ ಯಥೇಚ್ಛಂ ವಾಂ ಭವತ್ವಿತಿ .. 62..

ಋತೂತ್ಸವಃ ಸಮಾಪ್ತಸ್ತೇ ಗತಾಶ್ಚಾತಿಥಯಃ ಸಮೇ .

ವಾಕಾಟಕಮಹೀಪಾಲೋ ನ ಗತ್ವಾತ್ರಾವಶಿಷ್ಯತೇ .. 63..

ಅನ್ಯೇದ್ಯುಃ ಸಪ್ತ ಚಾಂದೋಳಾಃ ಸ್ಥಿತಾ ರಾಜಗೃಹಾಂಕಣೇ .

ಅಗ್ರೇ ಪ್ರವರಸೇನಸ್ಯ ಪ್ರಭಾವತ್ಯಾಸ್ತತಃ ಪರಂ .. 64..

ತತಃ ಪಂಚಸು ಡೋಲಾಸು ನೀತಾಃ ಪಂಚ ಕುಮಾರಿಕಾಃ .
ಆನೀಯತೇ ಸಾ ಪ್ರಥಮಂ ಸಖೀಭಿಃ ಪರಿವಾರಿತಾ .. 65..ಯುಗ್ಮಕಂ
ಪೂರ್ವೇದ್ಯುರ್ನಾಟ್ಯಶಾಲಾಯಾಮುರ್ವಶೀವೇಷಧಾರಿಣೀ .

ರರಾಜಯಾ ಸೈವ ಚಾತ್ರ ಪೂರ್ವಮಾನೀಯತೇ ಶನೈಃ .. 66..
ವಿಭೂಷಣವಿಹೀನೈವ ಶಾಲೀನಾ ಚಾರುತಾ ಹಿ ಸಾ .

ತಸ್ಯಾಃ ಸಖ್ಯಶ್ಚತಸ್ರೋಽನ್ತಃಪುರಸ್ಥಾಸ್ತದನಂತರಂ .. 67..

ನೇತ್ರಮಾರ್ದ್ರಂ ವಿಕ್ರಮಸ್ಯ ಭವತ್ಯಸ್ಯಾಃ ಸಮೀಕ್ಷಣೇ .

ಆತ್ಮನ್ಯೇವ ವಿಲೀಯಂತೇ ಸಂತಪ್ತಾಶ್ರೂಣಿ ಕಿಂ ತದಾ .. 68..

ಗೌರವಂ ನ ಪರಿತ್ಯಜ್ಯ ತಿಷ್ಠತ್ಯತ್ರ ಮಹೀಪತಿಃ .

98 sanskritdocuments.org



ಉಜ್ಜಯಿನೀ ಕಾವ್ಯಂ

ಅಸೌ ಮಾಳವಕನ್ಯಾ ತು ನ ಪಶ್ಯತಿ ಪರಿಸ್ಥಿತಾನ್ .. 69..

ಶುಭ್ರವಸ್ತ್ರಂ ಸ್ವಲ್ಪಮಾತ್ರಮಲಂಕಾರಾಸ್ತಥಾಪಿ ಸಾ .

ಸಂಪಶ್ಯಮಾನಾ ಸರ್ವೈರಪ್ಯಪ್ಸರಾ ಇವ ರಾಜತೇ .. 70..

ಕಾಲಾಖ್ಯನೇತ್ರಪಕ್ಷ್ಮಾಗ್ರೇ ಸಾಂದ್ರೀಭೂತಾ ವಿಲಂಬಿನೀ .

ವಿಲೋಲತರಳಾ ಬಾಷ್ಪಬಿಂದುವತ್ ಸಾ ವಿರಾಜತೇ .. 71..

ಶಿಬಿಕಾವಾಹಕಾನಾಂ ಸುಮಂದ್ರಗಂಭೀರಸಂರವೈಃ .
ಸಪ್ತ ಚಾಂದೋಳಿಕಾಃ ಶೀಘ್ರಂ ಪುರೋಗಚ್ಛತಿ ಪಂಕ್ತಿಶಃ .. 72..
ಏಷಾ ಚೋಜ್ಜಯಿನೀಗಾಢಕಾಮಿತಾ ಮುಕ್ತಿಕಾಪರಾ .

ಅತಿಗಚ್ಛತಿ ಹಾ ಕುತ್ರ ತದ್ವಾಸಃ ಸ್ಯಾದಿತಃಪರಂ .. 73..

ನ ಶಕ್ಯಂ ಶುಕ್ತಿಕಾಮೇವ ಪ್ರತಿಗಂತುಮಿತಃಪರಂ .

ವಾರಾನ್ನಿಧಾವೇವ ಭೂಯಃ ಪತನಂ ಚಾಪಿ ದುರ್ಘಟಂ .. 74..

ಸ್ವಾಯತ್ತೀಕೃತವಾನ್ಯಸ್ತಾಂ ಮುಕ್ತಾಂ ಸೋಽಪ್ಯಚಿರಾದಹೋ .

ಅನ್ಯಸ್ಮೈ ಪ್ರದದಾತ್ಯೇತದ್ದುರಂತಂ ನಾವಸೀಯತೇ .. 75..

ರಕ್ಷಾರ್ಥಂ ಪುರತಃ ಸಂತಿ ಹಯಾರೂಢಾಶ್ಚ ಸೈನಿಕಾಃ .
ಪಶ್ಚಾತ್ತ್ವಶ್ವಾಕೃಷ್ಟದೀರ್ಘವಾಹನಾನಾಂ ಪರಂಪರಾ .. 76..

ವಾಹನಾನಿ ಸುಪೂರ್ಣಾನಿ ಭಾಂಡೈರ್ಭಾರಭೃತೈಸ್ತಥಾ .

ಸಪ್ತಾಹಯಾತ್ರಾಭುಕ್ತ್ಯರ್ಥಮಿಷ್ಟಪಾಥೇಯಸಂಚಯೈಃ .. 77..
ಚತುರ್ನರಭೃತಃ ಕರ್ಣೀರಥಃ ಸಂಚರತಿ ದ್ರುತಂ .

ಅಷ್ಟಪಾದೋ ಜಂತುರಿವ ದೀರ್ಘರಮ್ಯಪಥೇ ಭುವಿ .. 78..

ಕ್ರಮೇಣ ಚಾವರುಹ್ಯಂತೇ ಸಪ್ತ ಚಾಂದೋಳಿಕಾಃ ಪಥಿ .

ತಮೋಯಾಮೇಷು ಚಾಯಾಸಶ್ರಾಂತ್ಯೈ ಸಂಕೇತಸೀಮಸು .. 79..
ಸಪ್ತಾಹಯಾತ್ರಾಸಂಧ್ಯಾಸು ಪ್ರತಿಸಂಕೇತಮಂದಿರಂ .

ಡೋಲಾವರೂಢಾನ್ ಸಕಲಾನ್ ಪ್ರತ್ಯುದ್ಗಂತುಂ ಯಥಾವಿಧಿ .. 80..

ವಿಶ್ರಾಮಗೇಹೇಷ್ವಾನೇತುಂ ದಾತುಂ ಚೇಷ್ಟಸುಭಕ್ಷಣಂ .

ಭಯಭಕ್ತಿಯುತಾಸ್ತಸ್ಥುರ್ನೃಪಸೇವಕಸಂಹತಿಃ .. 81..
ದಿನದೀರ್ಘಾ ಚಯಾತ್ರಾಥ ವಿಶ್ರಾಂತಿಭಜನಂ ನಿಶಿ .

ಅತಃಪರಂ ತ್ವಹೋರಾತ್ರಮೇಕಮೇವಾವಶಿಷ್ಯತೇ .. 82..

ರೇವಾಯಾಶ್ಚಾಪರೇ ಪಾರೇ ವಾಕಾಟಕಮಹೀಪತೇಃ .
ಪ್ರಿಯಂ ಜನಪದಂ ಭಕ್ತ್ಯಾದರಾತ್ ಪ್ರತ್ಯುದ್ಗಮಿಷ್ಯತಿ .. 83..

ಏವಂ ಷಷ್ಠೀ ಸಮಾಯಾತಾ ಸಂಧ್ಯಾ ತತ್ರ ಯಥಾಪುರಂ .

ಸಂಕೇತೇ ವಿರತಿಂ ಪ್ರಾಪ್ತಾ ಸಪ್ತ ಚಾಂದೋಳಿಕಾಗತಿಃ .. 84..
ಡೋಲಾವರೂಢಾನ್ಮನುಜಾನ್ ಭಕ್ತ್ಯಾದರಪುರಃಸರಂ .

ujjayini.pdf 99



ಉಜ್ಜಯಿನೀ ಕಾವ್ಯಂ

ಪ್ರತ್ಯುದ್ಗಂತುಂ ಸಮಾಯಾತಾ ನೃಪಾಲಪರಿಸೇವಕಾಃ .. 85..
ವಿಕ್ರಮಾರ್ಕಮಹೀಪಸ್ಯ ಪ್ರಿಯಪುತ್ರೀ ಪ್ರಭಾವತೀ .

ತಸ್ಯಾಃ ಪುತ್ರಶ್ಚ ವಿಶ್ರಾಂತಿಗೇಹಮುದ್ದಿಶ್ಯ ಜಗ್ಮತುಃ .. 86..
ಪಶ್ಚಾದ್ಭವಾಯಾ ಡೋಲಾಯಾಃ ಪಟಾನಾವರಣೇ ಸಮೈಃ .
ದೃಶ್ಯತೇ ಮೀಲಿತಾಕ್ಷೀ ಸಾ ಶಯಾನೈವ ಚ ಕನ್ಯಕಾ .. 87..

ಸಖ್ಯಸ್ತಾಮಾಹ್ವಯಂತ್ಯುಚ್ಚೈಃ ಸ್ವರೈರಥ ಸಸಂಭ್ರಮಂ .

ನಿದ್ರಾಣೇವ ಸುಖಂ ಸಾ ತು ದೃಶ್ಯತೇ ಶಯನಾಸನೇ .. 88..

ಕಿಮಿತ್ಯನ್ವಿಷ್ಯಂತಿ ಸರ್ವೇ ಸೋದ್ವೇಗಂ ತದನಂತರಂ .

ಜಾನಂತಿ ಸತ್ಯಮೇಕಂ ತದ್ ವಿಸ್ಮಯಸ್ತಬ್ಧಮಾನಸಾಃ .. 89..
ನಿರಾಹಾರಾ ಭವಂತ್ಯಾಸೀದ್ ದಿನಸಪ್ತಕಮತ್ರ ಸಾ .

ಸಖೀಭಿಃ ಪ್ರೇರಿತಾಯಾಂ ತು ನಿಃಶಬ್ದೈರಾಸನೇ ಸ್ಥಿತಾ .. 90..

ಮೃತ್ಯುಶ್ಯಾಮಮರಾಳೇನ ದಷ್ಟಂ ಯದ್ ಬಿಸಸೂತ್ರಕಂ .

ತತ್ಸನ್ನಿಭೇನ ಹಸ್ತೇನ ವಿನ್ಯಸ್ತಂ ಚ ನಿಜೋರಸಿ .. 91..

ದುಕೂಲಂ ದೃಶ್ಯತೇ ಯಸ್ಮಿನ್ ರಾಜಮುದ್ರೋಜ್ಜ್ವಲಾಂಕಿತಾ .

ಸುವರ್ಣಶೃಂಖಲಾ ರಮ್ಯನವರತ್ನವಿರಾಜಿತಾ .. 92..ಯುಗ್ಮಕಂ
ದತ್ವಾಂತ್ಯಚುಂಬನಂ ಫಾಲೇ ಕ್ಷೌಮೇನಾವೃತ್ಯ ವಿಗ್ರಹಂ .

ರಾಜಮಾತಾಪಿ ಸಂತಪ್ತಾ ತಸ್ಯಾಸ್ತಸ್ಮಿನ್ ಜಡೇ ತದಾ .. 93..

ಅಶ್ರೂಣ್ಯಂತ್ಯೋದಕತ್ವೇನ ಪಾತಯಾಮಾಸ ಸಂತತಂ .

ಮಾಳವಸ್ಯಾಂಕ ಏವಾಂತ್ಯತಲ್ಪಂ ಮಾಳವಿಕಾವೃತಂ .. 94..ಯುಗ್ಮಕಂ
ಆಂದೋಳಷಟ್ಕಂ ನೃವಹಂ ಮಾಳವಾತ್ ಪುರತೋಽಗಮತ್ .

ನೃಶೂನ್ಯಯಾ ಡೋಲಿಕಯಾ ತ್ವೈಕಯಾ ಚಾಪರೇ ಜನಾಃ .. 95..
ದುಃಖಭಾರೇಣ ಸಂತಪ್ತಾಃ ಪ್ರತಿಜಗ್ಮುರ್ಮಹಾಪುರೀಂ .

ಸ್ಮರ್ತುಂ ಸ್ಮೃತ್ವಾಶು ಮಾರ್ಷ್ಟುಂ ಚ ಡೋಲೈವೇಹಾವಶಿಷ್ಯತೇ .. 96..ಯುಗ್ಮಕಂ
ನವನೀತಶಿಲಾಮಂಡಪೇಽಸ್ಮಿನ್ ಡೋಲಾಂ ನಿಚಿಕ್ಷಿಪೇ .

ಯತ್ರ ರಾಜ್ಞಾ ಪ್ರಜ್ಜ್ವಲಿತಾ ಚೈಕಾ ಸೌವರ್ಣವರ್ತಿಕಾ .. 97..

ಅದ್ಯಾಪಿ ನೈವ ನಿರ್ವಾಣಾ ವರ್ತತೇ ಕಿಮಿಯಂ ಪುರಃ .
ಭಗ್ನಸ್ಯ ತಸ್ಯ ಪ್ರಣಯದೀಪಸ್ಯ ಪ್ರಾಣನಾಳಿಕಾ .. 98..ಯುಗ್ಮಕಂ
ವಿರಾಮಚಿಹ್ನಮೇತಸ್ಯಾಃ ಕಥಾಯಾಃ ಪಲ್ಲವೋಽಕರೋತ್ .

ದುಃಖಬಾಷ್ಪೇಣ ನ ದ್ರಷ್ಟುಮನಯೋಸ್ತು ಪರಸ್ಪರಂ .. 99..

ಶಕ್ಯತೇ ಕಿಂತ್ವಾತ್ಮತಾಪಮುಭೌ ಜಾನೀತ ಏವ ಕಿಂ .

ತಸ್ಮಾತ್ ಕಿಂ ಪಲ್ಲವಃ ಸಮ್ಯಗಾಶ್ಳಿಷ್ಯತಿ ಸುಹೃತ್ಕವಿಂ .. 100..ಯುಗ್ಮಕಂ

100 sanskritdocuments.org



ಉಜ್ಜಯಿನೀ ಕಾವ್ಯಂ

ಅಥ ತತ್ಸ್ವರ್ಣಡೋಲಾಯಾಃ ಪುರತಸ್ತತ್ರ ಮೀಲತಃ .
ದೀಪಸ್ಯ ಪುರತಃ ಸ್ವೀಯಂ ದೂತಕಾವ್ಯಂ ಸಮಾರ್ಪಯತ್ .. 101..

ತಚ್ಚ ಕಾವ್ಯಂ ಕವೇಃ ಸ್ನೇಹದುಃಖಾನಾಮಕ್ಷರಾತ್ಮಕಂ .

ರೂಪಮೇವಾಸ್ಯ ಹೃದಯಮೇವ ತಚ್ಛಾಂತಸುಂದರಂ .. 102..

ಆಂದೋಳಿಕಾಂತರ್ದೃಷ್ಟ್ವಾಸೌ ಪಶ್ಯನ್ ಕಿಂಚಿದಿವ ಸ್ಥಿತಃ .
ಅಶ್ರಾವ್ಯವೇಗಂ ವಾತೇನಾವ್ಯಕ್ತಮಾಕ್ರಂದನಂಯಥಾ .. 103..

ಅಪ್ರತ್ಯಕ್ಷೋ ಬಭೂವಾಸೌ ಕವಿಃ ಶೂನ್ಯೇ ತಮಸ್ಯಹೋ .

ಕಾಲೋಽಪಿ ಪೂರ್ಣನೈಶ್ಚಲ್ಯಂ ಪ್ರಾಪೇವೈಕನಿಮೇಷಕೇ .. 104..ಯುಗ್ಮಕಂ
ನಿಖಿಲಂ ಶಬ್ದಜಾತಂ ಯತ್ ತದಸ್ತಂಗಮಿತಂ ಕಿಮು .
ಅಪ್ರತ್ಯಕ್ಷೋಽಭವತ್ ಕಾಲಬೋಧೋಽಪೀತಿ ಪ್ರತೀಯತೇ .. 105..

ಸರ್ವಂ ಸ್ವಪ್ನೋಽಭವತ್ ಕಿನ್ನು ಕಿಂ ವಾ ಸ್ವಪ್ನಸ್ಯ ಸತ್ಯತಾ .

ಸ್ವಪ್ನ ಇತ್ಯುಚ್ಯತೇ ಸತ್ಯಸ್ಯೈವ ಮಾಯಾಮುಖಂ ಕಿಮು .. 106..
ಅಸಂಖ್ಯಾನಾಂ ದುರೂಹಾಣಾಂ ಸಮಸ್ಯಾನಾಂ ಚ ಪೂರ್ತಯೇ .

ಕಾಲೇ ತಪತಿಯೋ ದೃಶ್ಯಪ್ರಪಂಚಾದ್ ಭೌತಿಕಾದತಃ .. 107..
ನಿಶ್ಚಕ್ರಾಮ ಕವಿಃ ಸೋಽಯಂ ಸಂಚರತ್ಯಧುನಾಪಿ ಕಿಂ .

ಹೃದ್ಯಸೂಕ್ಷ್ಮಧ್ವನೀನ್ ಕುರ್ವನ್ಮರ್ತ್ಯಚಿತ್ತೇಷು ಸಂತತಂ .. 108..ಯುಗ್ಮಕಂ
ಮಮಾವಬೋಧೋಜ್ಜ್ವಲಭೂರ್ಜಪತ್ರೇ
ವ್ಯಾಲೇಖಿತಾಂ ತೇನ ಚ ಸತ್ಯಗಾಥಾಂ .

ಗಾಯಾಮಿ ಕಾಲೇ ಪಥಿ -ಸೋತ್ಸುಕಾನ್ ನಃ
ಕುರ್ವಂತು ಜನ್ಮಾಂತರಸೌಹೃದಾನಿ .. 109..

Original Malyalam poem by ONV Kurup

Sanskrit text by NVP Unithiri

Popularly known as ONV, ONV Kurup (b. 1931) is one of the major

poets of Kerala. He has authored more than 25 works in Malayalam

and has won many awards including Soviet Land Nehru Award,

Central Sahitya Academy Award and Bharatiya Bhasha Parishad

Award. He has been conferred Padmasri in 1998 .

NVP Unithiri (b. 1945) is presently Professor and Head of the

Department of Sanskrit, University of Calicut, Kerala.

Author of more than 20 books in Malayalam and Sanskrit, he has to

his credit many papers in various research journals.

The text encoded by NVP Unithiri unithiri@sify.com, anandavardhanan@yahoo.com

Poem on Ujjayini

